
ӨМНӨХ ҮГ

	 

	«Эмч нар», «Тожоо жолооч», «Урагшлах замд», «Арвай хээрийн талд», «Жирийн хүмүүс» зэрэг олон жүжиг, «Сэрэлт», «Түмний нэг» зэрэг киног эргэн санахтай зэрэг тэр бүхнийг зохиосон хүнийг Л. Ванган гэдэг танил дасал болсон нэр хэний ч санаанд орно. Харин Л. Ванганыг үргэлжилсэн угийн зохиолчийн хувьд уншигч олон төдий л сайн мэддэггүй байлаа. Энэ номыг гарахаас өмнө хэд хэдэн өгүүллэг нь сонин сэтгүүлд гарч тухайн үед сонирхол татаж байсан, гэвч тоогоор тийм олон ч биш болоод тэр үед хоорондоо зай ихтэй ч гарч байсан болоод тэр үү, эл зохиолчийн уран бүтээлийн нэгэн шинэ талын тухай тоймтой ойлголт өгөлгүй өнгөрсөөр байжээ. Харин энэ номд эмхэтгэсэн нэлээд олон өгүүллэг, саяхан бичиж дуусгасан «Эрхий Мажиг» гэдэг хошин тууж нь Л. Ванган зөвхөн жүжгийн зохиолч биш бас үргэлжилсэн үгийн зохиолч гэдэг ойлголтыг хэнд ч гэсэн баттай өгөх нь лав. Тэгэхдээ өөрийн сэдэв, дүрийн хүрээтэй, өвөрмөц сонин хэллэгтэй зохиолч гэдэг нь уншигч бүхний сэтгэлд тодхон бууна. Ялангуяа, Л. Ванганы зохиолын хошин наргиантай үйл явдал, нэг хоёрхон үгээр тод томруун тусгасан дүрүүд, айхавтар онож хэлсэн зүйрлэл, сэцэн үг зэрэг нь манай өнөөдрийн амьдралын олон талыг ололттой, дутагдалтай нь хурц тод харуулна.

	Л. Ванганы нэг онцлог нь хэнд ч тохиолдож болох жирийн жижиг зүйлээр амьдралын гүн гүнзгий агуулгыг илэрхийлж, уншигчийн сэтгэлд том санаа, эрмэлзлийг төрүүлж чаддагт оршино. Энэ онцлог нь урьд хожид бичсэн жүжиг кинонд нь ч илхэн байдаг, энд эмхэтгэсэн зохиолуудад нь ч илхэн байна. Жишээлбэл «Хилсдэхгүй өгүүллэг»-ийг хоймгойхон уншвал хотын халуун усны газрын дутагдлыг шүүмжилсэн мэт боловч гол нь иргэний агаарын тээврийн хөгжлийг хошноор харуулсанд байна. Чухам энэхүү санаа нь уул өгүүллэгийн үндсэн гол зүйл нь, зохиогчийн хэлье гэсэн санаа нь мөн юм. «Мөн ч хэцүү байжээ» гэдэг өгүүллэгийг үүнтэй төсөөтэй аргаар бичжээ.

	«Жож Сэрээнэн» гэдэг өгүүллэгийг уншихад үг цөөтэй, ариун цагаан сэтгэлтэй, хөдөлмөрч, малчны дүр хэчнээн сайхан гарч вэ? Мэдэхгүйн харгайгаар Сэрээнэн гуай нэгийн зэрэг удаа эвгүй байдалд орсон гэвч ирээдүй рүү тэмүүлсэн уулын зөв санаа нь биелэн бүтэж байгааг Л. Ванган уран хошноор харуулахын хамт чухам юуны хүчинд Сэрээнэн гуай санасандаа хүрснийг чухалчлан хэлжээ.

	— Ахын нь санаа тэнэгдүү эхэлсэн гэвч энэ хамтарсан хөдөө аж ахуйн маань буянаар биелж байна. Шар Шувуутын аманд нэг зуу биш, хэдэн зуун ийм гэрэл удахгүй асна— гэсэн Сэрээнэн өвгөний чин үгийг хэн ч гэсэн түмэн зөв гэнэ.

	Л. Ванганы хошин зохиол дотроос «Эрхий Мажиг» тууж нь хэмжээгээрээ ч, үзүүлэн байгаа зүйлийн багтаамжаараа ч, хэлэх гэсэн санаагаараа ч хамгийн том нь болжээ. Зохиолч өөрийн сонгож авсан хошин зохиолын ярвигтай төрөл зүйг улам барьцтай эзэмшин, тэр талаар өсөж дадлагажиж байгааг ч энэ тууж бас нотлон харуулж байна.

	Хэдэн жилийн хэргийг багтаан тоочсон туужийн бүх үйл явдлыг Мажиг анх хөдөө явсан, Сумьяатай цуг нэг байранд хуваарилагдсан, хөдөөгөөс ирээд Лхамдолгортой танилцсан, ийм гурван гогцоо үйл явдал дээр чадамгай тулгуурлан бүрэлдүүлсэн нь уул зохиолыг авсаархан, илүү дутуу юмгүй сонирхолтой зохиол болгожээ.

	Саяхан сургууль төгссөн туршлага дадлагагүй, хүний зан төрх мэдэхгүй Мажигт тохиолдож байгаа инээдэмтэй, хөгтэй явдлаар эхэлсэн энэ тууж Эрхий Мажиг хэрхэн амьдрал ажлын тогоонд дэвтэн боловсорч, онолоос гадна дадлагатай сүрхий ажилтан болж байгааг зохиогч их л чадамгай, нүдэнд харагдаж, сэтгэлд буухаар харуулсан байна. Дампил хашир, ганган Сумьяа, Чанцал авгай, Лхамдолгор зэрэг Мажигийн амьдралын замд тохиолдсон хүмүүсийн дүрийг хошин тод дүрсэлснээр барахгүй, өндөр Содном, гуанзанд дайралдсан хүн гэх мэт цухас гарсан хүмүүсийн дүрийг ч амьд содон дүрсэлж чадсаныг зориуд тэмдэглүүштэй. Зохиогч хүмүүсийг дүрслэхдээ зөвхөн нөхөрсөг, хошин өнгөөр зураад зогсдоггүй, хэрэгтэй бол эрс тэс үл эвлэрэх шог өнгөөр зурдаг нь Сахалт залуугийн дүрээс тодорхой ажээ.

	Энэ тууждаа зохиогч Эрхий Мажигийн эндэгдэлтэй, сургамжтай явдлыг өгүүлэхийн сацуу боловсон хүчинд хандах хандлага, зөв хариулах асуудал зэрэг олон чухал асуудлыг хөндөн тавьж байгаа нь уул туужийг жинтэй, нийгмийн хандлагатай болгож байна.

	Би энэхүү оршлын хэдэн үг бичихдээ Л. Ванганы үргэлжилсэн үгийн зохиолын тухай дүн шинжилгээ хийх зорилго өмнөө тавиагүй, над тийм ч бүдүүн зүрх байх ч үгүй билээ. Харин уншигч нараас түрүүлж энэ номыг бүхэлд нь унших завшаан тохиолдсоныг ашиглан өөрийн сэтгэгдэл төдийхнөөс дурсахгүй өнгөрч тэссэнгүй.

	Жүжгийн зохиолч Л. Ванганы ихэр-үргэлжилсэн үгийн зохиолч Л. Ванганыг уншигч та бүхэнд танилцуулах азтай төрсөндөө бахдаж бусад бүх дүгнэлтийг та бүхний оюун ухаанд шүтэж цэг тавив.

	Ч. Чимид 1965 он.

	 

	
ӨГҮҮЛЛЭГ

	БЭЛДЭЭ БУУСАН НЬ

	 

	Есдүгээр сарын нэгэн юу юугүй тулжээ. Хотод хүйтэн бороо шивэрч, уулсын оройд будан суусан зэврүүн өглөө, дугуйтай, явган машинтай, элдэв хөсөгтэй хүмүүсийн хөдөлгөөний эрчим эрс түргэсжээ. Төв замаар давхиж яваа том улаан автобусны дотор чигжүүхэн яваа олон улсын сэтгэл нэг л тайван биш.

	Хүүхэд багачууд залуус хичээл сургууль, цэцэрлэг яслийн ажил эхэлнэ гэж их л хөөрүү шуугиантай. Аав эжий ах эгч нарын амьдрал хөдөлмөрийн сэтгэл арай л илүү хариуцлагатай болсон шинжтэй.

	Жишээ нь автобусны цонхоор уулсын оройг ширтэж бодол болон яваа хүрэн дээлтэй хар хүн «Энэ бороо мөн хэнд ч хэрэггүй байна даа, шалны шороо хатаахгүй, гэрийн эсгий ялзлаад» гэж бодож яваа бололтой. Түүний хажуугийн савхин дээлт «Манай байгууллагын өвлийн бэлтгэл ч гайгүй дээ. Ууланд хийсэн зуун хорин куб модныхоо ная гаруйг нь татчихсан. Нүүрсээ гэрээлчихсэн. Харин энэ барилга засвар л нэг хөөдөж мэднэ шүү, өнөөдөр нэг сайн шаардах юм байна» гэж бодож яваа бололтой. Тэдний арын суудал дээр яваа өвөр дээрээ цагаан ваадантай юм тавьж дээр нь цув, бичгийн түрийвч давхарлан тавиад, хажуудаа жижиг чемодан түшүүлсэн махлаг хүрэн эрийн нүдний түргэн цавчлах, түрийвч дээрээ хуруугаараа тогшиж суугаа байдлыг ажиглавал их яаруу яваа хүн юм. Аягүй бол малын тооны наана амжиж нэгдэлдээ хүрэх ч ёстой хүн байж ч магад. «Эгийн даваа ямар байгаа бол, зарим жил өдийд цас ордог ч удаа бий шүү» гэж бодож яваа байж магад. Энэ мэтээр автобус дотор суугаа хүн бүр ер бусын байдал бодолтой явах юм.

	Гэтэл хамгийн урд талын суудал дээр хойшоо харж налан суугаад, хоёр хөлөө зөрүүлэн жийсэн залуугийн хоёр гутал шагайгаа хүртэл шавар болсныг нь харвал их л тэнэсэн бололтой, саарал цувныхаа халаасанд хоёр гараа тохойгоо хүртэл шааж, далаа хавчсаныг нь ажвал даарсан нь зайлшгүй. Энэ залуугийн бусдаас ялгагдах онцгой тал нь юу вэ гэвэл? Сэтгэлдээ зорьж санааширсан юм огт үгүй, зөвхөн автобус дотор явагчдыг нэг нэгээр нь түргэн ажиглан өнгөрч, орсон гарсан хүмүүсийг хялав хялав бүртгээд, хааяа нэг гашуухан эвшээнэ.

	Уншигч аа! Би энэ залуугаа саарал цувт гэж нэрлэе.

	Автобус зогсож цөөн хүн бууж нэлээн олон хүн нэмэгдэв. Урд талын хаалгаар зургаа орчмын насны хүүхдийг нэг гартаа чиргүүлэн өргөж, нөгөө гартаа гурав орчмын насны хүүхэд тэвэрч, шар савхин мөнгөний сав, том гэгчийн бор цаасан боодолтой юм торон саванд хийж, хүүхэд тэвэрсэн гарынхаа тохойд углан дүүжилсэн хүрэн пүүсүү дээлтэй тарган ягаан авгай дуу хадуулан шуугиан тарьж орж ирээд, амьсгаадаж сандарсандаа хэд хэд чанга ёолов. Гэтэл нүүрийн суудалд суугаа хөвөнтэй цамц нөмөрсөн, хүрз барьсан, амтай байрын туранхай хөх авгай хангинуур сүх шиг дуу гарган «Саарал цувтай залуу минь, чи наад хүүхэдтэй хүн ядарч явахыг харахгүй байна уу!» гэж олны дунд чанга зарлахтай зэрэг саарал цувт гэнэт цочин огло харайн босоод хүүхэдтэй авгайг суулгав. Хоёр хүүхэдтэй авгай тавтай сууж аваад амарсандаа дахиад нэг сайн ёолов. 

	Саарал цувт маань тэр хүрз барьсан авгайг нүднийхээ булангаар зэвүүхэн хараад «Энэ муу хярсны мах шиг авгай намайг нэг сайн чадлаа, за гайгүй дээ чамайг» гэж дотроо занан нүдэлж байтал, залуугийн хөлийн өлмий дээр нэлээн хүнд юм буухыг мэдэрвэл хүн гишгэж байгаа хэрэг биш, ямарваа нэг сул юм унасан бололтой. Хэн унагаасан юу бол гэж бодвол хоёр хүүхэдтэй авгайн юм болох нь гарцаагүй. Чухам юу байгаа бол гэдэг бодол саарал цувтын бүх мэдрэлийг дайчлан эзэлжээ.

	Хүмүүсийн хөдлөх, түлхэлцэхийг ашиглан бөхийж тэмтэрвэл том гэгчийн торон савтай юм байсныг мэдээд цувныхаа хормой дотуур дээш нь өргөж аваад ухарч эхлэв. Ухарч яваа замдаа хоёр хүүхэдтэй авгайг ажиглавал огт ч сэжиг авсан шинжгүй ханцуйгаа ярж бугуйнхаа алтан цагийг хараад өвөр дээрээ суугаа хүүхдийнхээ хазайсан малгайг засав. Тэр авгайн алтан цаг, хуруунд нь байгаа алтан бөгж, хувцас хунар бүх байдал ер нь чинээлэг байрын авгай болох шиг бодох тутам торон савтай юм улам хүнд болох шиг бодогдоод түргэн түргэн ухарч явтал баргил дуутай хүдэр хар хүн «Чи буруу тийшээ зүтгэсэн, хаашаа залуу вэ» гэж айхавтар сочоосон боловч, саарал цувт түр яг зогсож баргил дуутыг өнгөрөөж үргэлжлүүлэн ухарсаар хойд хаалганы орчим иржээ. Төд удалгүй автобус бас нэг буудал дээр зогсов. Саарал цувт уг нь дахиад дөрвөн буудал явж гэртээ хүрэх ёстой юм. Гэвч газрын эзэн түлхэж, олзны сэтгэл хатгаж, тэр буудал дээр буухаас өөр аргагүй болоод бууж, тодорхой чиглэсэн зүггүй нэг хэсэг алхаж явах замдаа хоёр хүүхэдтэй авгайг санахад, ер нь нэгтэй үзсэн хүн шиг, тэр ч байтугай нэг томоохон дэлгүүрийн кассад суудаг авгай шиг ч санагдаж хөл нь хөнгөрч, хүнгүй газар очиж олзоо задлан үзэхээр яаран шогших шахан алхаж, дэмий л гаднаас нь тэмтэрч үзвэл, гадуур нь цаасаар давхарлан боосон хатуу зүйлүүд байгаа болохыг ойлгож лав л муусайн хуучин даавуу хувцас биш гэж мэдээд гудамжийн булангаар тойров.

	Хоёр хүүхэдтэй авгай тэр алдсан юмаа ч үгүйлсэнгүй мартаж, хүүхдүүдээ тээр шаан сандарч автобуснаас бууж, тайвшран уужирч явсаар нэгэн тохилог барилгатай байгууллагын үүдэнд ирээд, бие тойруулан нэг хараад, торон савтай юмаа автобусанд мартсанаа гэнэт санаж, 

	— Ээ! Уймраа өлөгчин! Нөгөөдүүлийгээ автобусанд мартчихаж! гэж хашхираад, одоо яана!? Өөрийн хоёр, хажуугийн айлын хоёр дөрвүүлэнгийнхийг нь хаячхаж, одоо аль ч автобус гэж эрж явах билээ? Юугаа ч би мартчихаж гэж сураглаж байх билээ гээд нэг уур нь хүрч нэг инээд нь хүрч гайхаж зогстол, байшингийн хаалга нээгдэж танил эмэгтэй гарч ирэхэд нь мэндлэлцэж, юу хийж явааг нь асуусанд тэр эмэгтэй цаг алдаж гарз шаасан байдалтай, 

	— Хүүхэд цэцэрлэгт л оруулах гээд шинжилгээг нь өгөх гэж ирсэн чинь өнөөдөр эднийхэн субботниктой авахгүй, маргааш өглөө авах юм гэнэ, тэгээд буцаж явна гэж хэлснийг нь мань авгай дуулаад, «ер нь гарзтай онц юм огт болсонгүй, яах вэ маргааш өглөө дахиад л дөрвөн шилэн сав цэвэрлээд авчихна биз» гэж бодоод дотор нь уужран буцжээ.

	Саарал цувт дөрвөн шилэн савтай олзоо торон савтай нь хамт газар савчаад урам нь хугарч, дахиад тавин мөнгө байхгүй учир дөрвөн буудал явган алхах болсондоо бүр ч гутаж, «Шунал гэдэг мөн муухай юм даа, хүний өтгөнийг хүртэл хулгайлж үздэг байна шүү. Намайг төрүүлж, өсгөж, одоо намайг харж, найдаж надаар түшүүр тулгуураа хийх гэж бодож суугаа ганц эх минь миний энэ бэлдээ буучхаад явааг мэдвэл чухам би яана?!» гэж бодохоос гишгэж яваа газраа цөм дэвсээд орчихмоор гутамшиг санагдаж, ичсэн гутсандаа цайлсан нүднийхээ нулимсыг цувныхаа ханцуйгаар шудран арчив.

	1960

	 

	ЗА-ГИЙН ГАЙ

	 

	Би энэ байгууллагыг удирдаад зургаан сар боллоо. Миний түрүүний даргалж байсан нүсэр газрын дэргэд ч жижиг, цомтой хөдөлгөөд байж дөнгөмөөр газар юм.

	Уншигч та энэ хэдэн үгнээс, намайг тушаал буусан хүн юм даа гэж ойлгоо биз? Тэр үнэн. Би түрүүнийхээ байгууллагын ажлыг унагааж хийсээд энд ирж тогтсон хүн. Миний мэдлэг мэргэжил ч дутсан ч юм биш, зүгээр л хийсээр байгаад, харсаар байгаад л ажлыг нь унагаачихсан юм даа. Тэр үедээ би ажил унагаасан тодорхой эзнийг нь бодоод эрээд олоогүй юм. Тэгээд яах вэ зуд ирвэл хэндээ билээ. Хөөрхий би л өөрөө ойчоод өгсөн хэрэг.

	Одоогийн миний ажиллаж байгаа газар идэвхтэй, зүтгэлтэй сайн улс олон бий. Тэдний дотор дархан ажилтай мэргэн ухаантай нэг хөгшин надтай бүр ч сайн танилцсан юм. Тэр хөгшний нэр нь Жарантай. Нас нь нэрээсээ дүүгүй хүн. Албан тушаал нь гэвэл зарлагын орон тоон дээр байдаг мөртөө, аж ахуй, гарааш хавийн шаардагдсан яаруу сандруу хар бор ажилд зарагдаж ч сурсан, залгуулж ч дассан хүн.

	— Өнгөрдөг зуны нэг орой би ажил тарснаас хойно цахилгаан хүлээж авлаа. Манай нэг тэрэг ялихгүй мөртөө ховор юмаар хээр суучхаад Өвөрхангай аймгийн төв дээр чирүүлж ирээд байна. Яаралтай туслаач гэжээ. Би тэр талаар хариуцах улсынхаа гэр орноор утасдаад хэнийг нь ч олсонгүй, дэмий л гараашинд залгуулсан чинь Жарантай гуай дайралддаг юм байна.

	Ирсэн цахилгааны тухай яриад, та цаадуулдаа дуулгаад маргааш л тэр запаасыг нь явуулчих гэв. Жарантай гуай авсан үүргээ яаж биелүүлэх билээ гэж бодсон чинь өнөөдөр хагас сайн, маргааш бүтэн сайн өдөр байдаг, хөгшин толгой за гээд хүлээгээд авчихсан, одоо яадаг билээ гээд гарч өгчээ.

	 

	* * *

	Аль ч газрын даваа гаригийн ажил ширүүн байдаг юм хойно доо, би телефон, цохолт хоёртой ноцолдсоор байгаад нөгөө машины тухай мартчихжээ. Харин мягмар гаригийн өглөө санасан дээрээ доош нь ширүүхэн шиг сочоогоод орхисон чинь, аж ахуйн эрхлэгч албан бичиг хэд хэдийг төхөөрч аваад авто нефть, бааз гараашаар эрэх сурах болоод гарахад нь ашгүй үүдэнд манай байгууллагын нэг машин зогсож байхыг хараад дайчлах гэтэл, жолооч нь би урд шөнө хөдөөгөөс орж ирлээ, амрах минь энэ тэр гэж үзсэн боловч, эрхлэгч цочсон эрчдээ тэр жолоочийг олон юм хэлүүлсэнгүй улаалж аваад, өдөржин давхиад юу ч олоогүйдээ бухимдан, уурлаж, жолооч нь ядарсандаа хэдэрлэн гөжиж, тэр хоёр тар тур гэсээр байгууллагынхаа үүдэнд ирээд чанга чанга дуугарч бие биеийнхээ мораль, хүмүүжлийн хэмжээний өндөр намыг дуудалцаж байх үеэр би ажлаа тараад гарч дайралдсан юм. Тэр хоёрын дуу намдаж, аж ахуйн эрхлэгч маань над ойртож, 

	— Дарга аа энэ жолоочийг харж байна уу? Ямар ч ухамсаргүй тун ч танхай нөхөр юм даа. Бүүр нэг нинжийн сэтгэлгүй гээч. Нэг нөхөр нь хөдөө хээр суучхаад запаасгүй өдий төдий хонож байхад...

	— Чиний нинжийн сэтгэл чинь хаа байна? Би сая Өвөрхангайгаас цаана дөрөв хоноод, Өвөрхангай дээр долоо хоноод, чамд хэл явуулаад байхгүй болох дээр нь даргад утас явуулж байж дөнгөж шөнө ирлээ. Өглөө энэ нөхөрт дайчлагдаад ирсэн чинь санхүү...гэж жолооч гомдол гарган үргэлжлүүлэхийг ойлгож, Жарантай гуайд өгсөн үүрэг ч санагдаж, тэр хоёрыг дуудан дагуулж дотогшоо орцгоов.

	 

	* * *

	Энэ будлианы учрыг гүйцэд олохоор би зориуд Жарантай гуайг урьж уулзсан юм. Жарантай гуай надаас үүрэг аваад, хагас сайн өдрийн орой автобусанд сууж консулын дэнж орж механикчийнд хүрч ярилцаад манай агуулахад ганц үлдсэн тэр запаасыг авах гарын үсэг хийлгэж буцаж ирээд, явган гүйлгэж Гандан гараад нярвынд хүрчээ. Нярвынд хөдөөгөөс говийн тааны тов хийсэн зөв амттай айраг ирсэн тул эхнэр нь хийгээд байх дээр нь Жарантай гуай өөрийн эрхгүй үхэр холдуулчихсан дутагдлыг ашиглаад, нярав маань өнөөдөр ч өнгөрч дээ маргааш өглөө л эрт гаргаж өгье гээд хөдөлсөнгүй ажээ.

	Маргааш өглөө нь нөгөөхийгөө авч өвөртлөөд, автобусанд сууж онгоцны буудал орчихсон чинь нисдэг хуваарьтай өдөр нь биш юм санжээ. Тэндээсээ буцаад явган алхаж Өвөрхангайн зам сахиж суусан чинь тээврийн тэрэгнүүд өнгөрөх л юм, нэг ч амьтан Жарантай гуайн гар өргөлтийг тоож зогсохгүй өнгөрөөд байх дээр нь дотроо гомдосхийж суужээ. Гэтэл яаруухан давхисан нэг гоё суудлын тэрэг тоос татуулан намалзуулж ирээд зог тусав. Жарантай гуай тэдэнтэй ярилцан байцааж, Өвөрхангай байтугай Ховд орох хүртэл нь мэдээд, ямар байгууллагын хэн гэгч дарга, жолооч болохыг нь мэдэж, машины номерыг нь тэмдэглэж нөгөөдөхийгөө захиж өгөөд явуулчихсан юм санжээ. Жарантай гуай иймэрхүү маягийн ажил бүтээсэн удаа маш олон юм гэнэ билээ. Тоочоод барахгүй юм байх. Түүнээс хойш би энэ хөгшнийг тун ч идэвх зүтгэлтэй хариуцлагатай хүн юм даа гэж үнэлэн хүндэтгэдэг болсон юм. 

	* * *

	Манай хотын байгууллагуудын намрыг мэднэ шүү дээ. Ихэнхийнх нь ээлжийн амралт болоод эзгүйрчихсэн байдаг. Хэдэн тэрэг нь тариа өвсний ажилд дайчлагдчихсан. Өвлийн бэлтгэл хоолой дээр тулчихсаныг хэлэх үү. Унаа тэрэг хүн бүлээр дутагдаж байх үеэр бас хэдэн тонн самар жимсний үүрэг яваад иржээ. Самар жимсний бригад гаргах гээд ажилчдаа шавхаад үзсэн чинь цэвэрлэгч эмэгтэй гурав, бичээч эмэгтэй хоёр, ээлжийн жижүүр эмэгтэй гурав, тооцооны нягтлан эмэгтэй нэг, ингээд есөн эмэгтэйгээс жирэмсэн хөхүүл хүүхэдтэй, энэ тэр гэж хасагдаад үлдсэн дөрвөн эмэгтэй дээр слесарьчийн дагалдан залуу хүүхэд нэгийг нэмээд Жарантай гуайгаа ахлагчаар нь тавиад шав хийсэн бригад болчихлоо гэж үзээд ажлыг нь төлөвлөчхөөд Жарантай гуайгаа дуудаад үүрэг өгч гарсан чинь:

	— Дарга минь, амжихгүй, үгүй үгүй, чадахгүй гэж Жарантай гуай маань халгаадаггүй юм санжээ. Их санасан газар долоон шөнө хоосон хонох гэдгээр Жарантай гуайгаас ийм үг дуулсандаа гайхсан гомдсоныг нь яана аа? Би ч хир зэргийн ухуулагч суртал нэвтрүүлэгч гэдгээ үзүүлж хамаг авьяас чадвараа харин ч нэг гаргаж алдлаа шүү дээ.

	— Таныг хүн гомдоогоо юу гэж аргадаж ч үзлээ. Миний даалгавар бол засгийн даалгавар гэж сүрдүүлж ч үзлээ, та нэг за гэвэл ёогүй хариуцлагатай сайн ажилчин мөртөө ингэж байх гэж дээ гэж онгируулах гэж ч үзлээ, бүтсэнгүй, дэмий цагийн гарз сэнхэрсэн гээч. Юу гэвэл миний үгийг Жарантай гуай тосож аваад, 

	— Жарантай гуай нь за гэвэл ёогүй хүн шүү. Гэхдээ ах нь бодолтой за гэдэг хүн. Миний хэр тэнхээнд таарах юм уу, үгүй юм уу гэж бодно оо. Ах нь говийн хүн, тэр самар жимс гэдэг чинь ямар газар, ямар ишээс, яаж ургадаг юм бэ, яаж түүдэг юм бэ, яадгийг нь ч мэдэхгүй, хэрэв намайг таана хөмөл түүгээд ир гэвэл над хүчний ч хэрэг алга, ах нь чадна ч, мэднэ ч. Гэхдээ би даргаар нь ч биш өргөж зөөж туслах ажлаар нь явна аа дарга минь. Би таны өмнөөс «үгүй» гэж яваагүй, одоо аргагүй нэг хэлчихье. Манай монголын энэ за гэдэг үг чинь хэлэхэд амархан богинохон хэлний үзүүр дээр бэлэн байдаг мөртөө, цаанаа хүний мөс нуруу сорьсон хариуцлагатай үг юм шүү. Би за гэж таныг баярлуулчхаад, дараа нь хэн хэндээ балаг болоод яах вэ. Харин зарим улс хүсэлгүй, бүтээх дургүй юмаа ч «За» гэнэ, хүч нь хүрч дийлэхгүй юмаа ч «За» гэнэ, та бүхэнтэй тал алдахгүй гэж ч «За» гэнэ, тав хоноод мартчих бол уу ч гэж «За» гэнэ, түр зуур яс хагацах гэж ч «За» гэнэ, төлөв томоотой хүн болох гэж ч «За» гэнэ, үнэхээр бүтээчихье гэж ч «За» гэнэ. Үнэндээ манай энэ «За» юу! Тун барьцгүй, албан болоод амины ажлыг мөн ч үрж байгаа золиг шүү! гэхэд нь миний бүх бие халуу оргиж:

	— Хүн хүндээ за гэж хэлчхээд бүтээж өгөхгүй гэдэг чинь ёстой хүний үнэргүй юм болдог байгаа даа! гэхийг Жарантай гуай шүүрэн авч:

	— Тийм биш ээ! Амиа хоохойлох хүнд аян шалтаг мунддаггүй юм. Залхуу хүн «За» гэж байхдаа займруулах аргаа бодоод олчихсон байдаг юм. Түүнд орвол шулуухан үгүй гэвэл дээр байдаг юм. Үгүй гэдэг үгийг чинь хоёр л хүн хэлж байгаа юм. Үнэндээ чадал тэнхээ нь хүрэхгүй хүн нэг хэлдэг юм. Үйлийн үргүй дургүйцсэн хойрго хүн нэг хэлж байгаа юм. Урдаар үгүй гэдгээ хэлээд өгвөл, бас амьд хүн аргаа олно шүү дээ гээд гараад явчихжээ.

	Ингээд би даргынхаа урдаас үгүй гэдэг сайн ажилчинтай анх удаагаа энэ байгууллагад уулздаг байжээ гэж бодож суутал, байз байз, миний хуучин удирдаж байсан газар даргынхаа урдаас үгүй гэдэг этгээд нэг ч байгаагүй юм байна шүү. Цөмөөрөө л за, за гэдэг байсан. За, за, гэсээр байгаад л ажил маань нурчихсан. Тэд маань голдуу л хэлнийхээ үзүүрээр «За», «За» гээд байсан хэрэг болох нээ? Одоо л эзнийг нь оллоо. «За» гайхал л намайг ажилтай минь хамт нурааж шүү. За би үүнээс хойш уу, за гэдгийг ганцхан ялгадаг болъё оо гэж тангараглачхаад гарч гэртээ ирээд тайван хэвтэж байснаа эхнэртээ:

	— Дулмаа! Чи миний цувны нэг товч хадаад өгөөрэй! гэтэл Дулмаа нь сулавтар дуугаар за гэхийг дуулаад цочиж зэвүүцэн өндийж энэ лав хэлнийхээ үзүүрээр хэлчихлээ шүү гэж гүйцэтгэлийг нь шалгахаар ажиглаж байсан чинь, эхнэр нь зүү утас эрэхийг нь хараад сэтгэл нь амарч, сулавтархан хэлсэн мөртөө ёстой за байж шүү гэж баярлаад, бас нэг туршлага хийх гэж шийдээд, 

	— Дулмаа өвгөөн чи хүүгийнхээ гэрийн даалгаврыг шалгачхаарай гэж аргадангуй хэлээд орхичихсон чинь, Дулмаа маань:

	— Чадахгүй! Чи өөрөө яасан юм бэ? гээд тас гэх дээр нь миний баярласан гэдэг нь яана аа! Шалавхан шиг л босоод хүүтэйгээ зэрэгцээд суулаа шүү дээ. Харин үдэш унтахын урдхан манай авгай манай энэ яртай түлээ ер дийлдэхгүй юм, чи гараад нэг бяц бяц цохиод өгөөч гэхэд нь би:

	— За хө, тэгнээ... өглөө болъё гээд унтчихсан юм. Энэ хамгийн сүүлчийн «За» ч ёстой нөгөө хэлний үзүүрээр хийгдчихсэн золиг доо. Ашгүй манай авгай одоохондоо За-нуудыг над шиг ялгадаг болоогүй нь яамай.

	Ер нь тэгээд хэлний үзүүрийн «За» энэ шинэ оноос эхлээд сөнөтүгэй! Түүнд орвол шулуухан үгүй гэсэн нь ажлын бүтэмжид аргатай юм байна шүү, та минь ээ!

	 

	 

	МӨН Ч ХЭЦҮҮ БАЙЖЭЭ

	 

	Хаймчиг одоо дипломтой. Тов хийсэн ажилтай. Орон сууцтай ер нь юм юмтай болжээ. Харийн нутагт сурч байхад нь хамт амьдарч, нөхөрлөж байсан үеийн нь оюутнууд Хаймчигийг Хайм-чек гэх юм уу эсвэл зарим нь бүр товчлоод зүгээр Чек! гэж дууддаг байсан юм гэнэ билээ. Чек гэдэг нэрд Хаймчиг өөрөө дургүй ч биш ээ. Юу гэвэл түүний үс, өмд хоёртой энэ дуудлага их нийцээд байх шиг санагддаг юмсанжээ. Одоо түүнийг Улаанбаатарт Чек! гэж дуудах хүн байхгүй нь харамсалтай. Хаймчигийн аав ээж 60 шахсан хөгшид, хэдэн дүү нартай нь Зүүн сэлбийн хороонд аж төрдөг, ганц эгч нь нутагтаа Улаангомын харилцаа холбооны газар ажилтай юмсанжээ.

	Хаймчиг өвлийн нэг орой ажлаа тарж гэртээ ирээд дулаацаж цадаж аваад тавтай гэгчийн хэвтэж байтал, гаднаас аав нь орж ирээд нэг тавгүй явдал гаргажээ.

	— Хүү минь нөгөө муу эгч чинь бие нь муудаад хэвтсэн гэнэ. Одоо яадаг билээ? Холбоон дээр очиж сургийг нь дуулъя. Хоёулаа явъя. Чи Улаангомтой утсаар яриад аль гэж шахуухан шаардсан тул, одоо яая гэхэв Хаймчиг дуртай дургүй өндийж хувцаслаад гарчээ.

	Холбоон дээр тэр хоёр очоод, Улаангомын цагийн хувиар арай болоогүй 5 минут хүлээ гэхийг дуулаад Хаймчигийн зүс нь барсхийж нэг нулимаад, бачимдсан байдалтай тойрон алхлаа.

	— За тэгвэл жаахан хүлээе гээд хүүгээ тайвшруулахыг хичээсэн байдалтай чангахан хэлээд, аав нь хүлээгчидтэй зэрэгцэн суув. Бүх хүлээгчид тасалгааны голоор холхин яваа Хаймчигийг дагуулан харж шохоорхохын нарийн учрыг эцэг нь үнэндээ ойлгосонгүй ажээ.

	Гэнэт радиогоор Улаангомтой ярих улсыг дуудаж яриа эхэлбэл тэр хоёр хэдэн хүний дараа ээлжтэй болохыг Хаймчиг мэдэж бас нэг нулимаад том гэгчийн эвшээв. Аав нь эвгүйцсэн боловч чухам яах учраа олсонгүй өнгөрчээ.

	Хаймчиг Улаангомтой ярьж эхэлсэн чинь, урдаас нь

	— Таны дуудсан хүн чинь арай ирээгүй байна жаахан хүлээгээрэй гэснийг дуулаад бас нэг нулимаад, мэдэхгүй хэлээр нэг хараав бололтой. Хажууд нь санаашран анхаарч байсан аав нь сандрангуй:

	— Эгч нь яаж байна гэнэ хүү минь? гэв.

	— Энэ холбоо мөн дүүрчихсэн газар шүү. Энэ техник, үйлчилгээнийх нь байж байгааг ээ? Байна уу байна уу! Улаангом оо! гээд ууртай гэгчийн хашхирав. Аав нь зовох шиг болж, айх шиг болж, хэрэггүй ч юм болов уу даа гэж бодож байтал, 

	— Эгч ээ! Бие чинь ямар байна? Бид сайн! Тийм ээ! За, за та аавтай ярь! гээд харилцуурыг шилжүүлэв.

	Аав нь тавтай сайн яриад, ганц охиныхоо бие сайжирч ажилдаа орсныг өөрийнх нь хоолойгоор дуулж санаа сэтгэл нь тайвшран хүүтэйгээ хамт холбоон дээрээс гартал Хаймчиг бугуйныхаа цагийг хараад бас нэг нулимав.

	— Миний хүү ч яаж мэдэх вэ дээ аав нь урьд Чандмань уулын хошууны тамган дээр тоогддог гурван буухиагийн нэг явлаа. Ташуур Жийгээ, хулгана Шоодой хоёрын дараа л би ордог байсан юм даа.

	— Тэр чинь морин өртөөний улаач нар биз дээ?

	— Биш ээ, одоогоор бол энэ утас л юм даа. Яаруу чухал албаны бичиг мэдээ хүргэдэг хүн. Аав нь 1924, 25 оны үед Улаангом, Хүрээ хоёрын хооронд ч мөн олон давхилаа. Улаангомоос Ховд арван өртөө, Ховдоос Улиастай 14 өртөө, Улиастайгаас Улаанбаатар 30 өртөө нийтдээ 54 өртөө шувт мориор давхина гэдэг чинь амаргүй байдаг. Ирж очихын 108 өртөө, өртөө бүрийн дунд нэг морь солино гэж бодоход 216 морь хэрэгтэй болж байна аа даа. 216 бууж эмээлээ авна, 216 дахиж эмээлээ тохоод мордоно.

	— Замдаа унтах уу?

	— Хоногийн газар, эсвэл морин дээр явуутаа дуг хийн нүдний хор гаргачхаад ороолгоод байна даа. Улаангомоос 9 хоноод л ороод ирдэг, 9 хоноод л харьчихдаг сан. Мөн ч хурдан явж байгаа хэрэг шүү?

	— Хурдан гэнэ ээ? Хагас сар илүү юу? гээд Хаймчиг инээмсэглээд, өвөл явах уу? гэж санамсаргүй асуув.

	— Алба шуудан чинь тэр үед яг л одоогийнх шиг өвөл зунгүй... 

	— Нээрээ тэгэлгүй яах вэ гэж зовонгуй Хаймчиг хэлэхэд

	— Улиастайгаас наашаа гарах дээр: Шороот, Шуургат, Төмөрт, Дааган дэл, Аржаргалант, Өвөржаргалант гэдэг зургаан өртөө юу? Зудын зургаа гэж цагийн цагт мөсөөр хайрч байгаа юм шиг байдаг газар сан, бодвол Отгон тэнгэрийн орчмын хяр газар болоод л тэр байхдаа? Еэ мөн ч олон осгож хөлдөж олон цангаж багтарч яваа биз дээ.

	— Хоол яах вэ?

	— Хоол уу? Түргэн буухиагийн хоол ч гайгүй шүү. Хоногийн нэг хөл мах. Ирж очихын арван найман хөл мах гэдэг чинь гуравхан л хонь орж байгаа хэрэг. Тайвуу яваа олон алба бол ч зүгээр л яргалчихна гэсэн үг.

	— Гуравхан гэнэ шүү гэж Хаймчиг амандаа хэлээд мурийн инээмсэглэтэл...

	— За харин Хадаасан, Чин толгой, Хар нүдэн, Бор хөндий, Лүн, Аргал, Дулаан, Шар хөв гээд ирэхийн үед ч нэг сайхан даа, улам чадал ороод ирэх шиг болдог юм. Хүн чинь ойртох тусмаа тайвшрахгүй харин яарна гээч, тэр чигээрээ хот дундуур давхисаар байгаад одоогийн энэ багшийн дээд сургуулиас урьдхан Түмэт гэж нэг адуу, албаны амьтан хоёр үймсэн том дугуй хашаа байх, тэнд орж ирээд мориноосоо буугаад л алба тушаачхаад ёолоод өнхөрчихдөг байж билээ.

	— Тэр чинь одоогоор бол шуудан хүлээж авах газар уу?

	— Ганцхан тэр ч биш. Шуудангийн хороо, Радиогийн хороо, тээврийн товчоо, цахилгаан болоод телефон утасны газар, галт тэрэг, нисэх онгоцны буудал, зочид буудал олон үүрэг хаацайлж байсан газар шүү!

	Хаймчиг хэсэг дуугүй явснаа «мөн ч хэцүү байжээ» гээд өөр юм хэлсэнгүй явтал аав нь санаагаа гүйцээх гэсэн янзтайгаар, 

	— Тэгэхэд чи бид хоёр бүх ажлаа дөнгөж хагасхан цагийн дотор амжуулчихлаа шүү дээ. За миний хүү гэртээ ор доо, аав нь алхаад харьчихъя гээд аав хүү хоёрын яриа дуусжээ.

	1963 -10 сар

	 

	ХИЛСДЭХГҮЙ ӨГҮҮЛЛЭГ

	 

	Залуу эмч Пүрэвдорж гэрлээд удаагүй байжээ. Пүрэвдоржийн хүүхэн Мишгээ бас залуу, нөхөртөө тун хайртайгаас гадна нэлээн эмзэг юмсанжээ. Ялангуяа сүүлийн энэ сард хоол унданд дургүй болсноосоо хойш нөхөртөө бага зэрэг тунирхуу байх болжээ.

	Намрын улцгар шар нартай ням гаригийн амралтын өдөр 12 цагийн үед Пүрэвдорж Мишгээ хоёр сугадалцан хөл нийлүүлж Сүхбаатарын талбайг жишүү огтлон яаруу алхахын учрыг тааж мэдэхэд амархан байлаа.

	Тэр хоёр гартаа нэг нэг жижиг чемодан барьсан нь, халуун усанд орохоор зорьсон нь тодорхой. Яаруу яваагийн шалтгаан нь, Мишгээ усанд орж ирээд гэртээ бага сага ажил амжуулах, ядаж цонхоо элбээд наагаад авах, орой Элдэв-Очир кино театрт «Ардын элч» гэдэг киног нөхөртэйгөө хамт үзээд авахаар дотроо төлөвлөсөн юмсанжээ.

	Пүрэвдорж өнөөдөр усанд орох гарцаагүй шаардлагатай болсон боловч амралтын өдөр усны газар хүн ихтэй байгаа даа гэж бэрхшээх бодол түүний зоригийг байн байн мохооно. Гэвч Мишгээгийн зоримог алхаа Пүрэвдоржийн эргэлзээг арчин устгах боловч бэрхшээх бодол дахин дахин төрсөөр байгаад өөрийн эрхгүй ам нээж:

	— Уг нь такси аваад Амгаланбаатар юм уу, өөр нэг зайдуухан газрын халуун ус руу явсан бол оочир багатай, сийрэг байгаа даа гэхэд Мишгээ мөн түүний саналыг дэмжиж, 

	— Уг нь тэгдэг л байж, би аравхан төгрөгтэй гарсан маань бурууджээ гээд талбай дүүрэн хангинах радиогоор нэвтрэгдэж байгаа цовоо хөгжмийн эгшигтэй сэтгэл нийлүүлэн алхалсаар халуун усны газар хүрчээ.

	Халуун усны хүлээх танхимд Пүрэвдоржийн тааж бодсоноос үнэхээр илүү олон улстай байжээ. Пүрэвдорж үзүүр нь мэдэгдэхгүй өлзий утас шиг тахирлан сүлжилдсэн олон улсын цувааг хараад дэмий л Мишгээ өөд арга нь барагдсан царай гаргаж харав.

	Мишгээ үүдэн хавийн хүмүүст хандаж:

	— Сүүлийн хүн хэн бэ? гэж зөөлөн дуугаар асуухад, зузаан гэдгийн ном руу хоёр нүдээ хамартайгаа шаачихсан нүдний шилтэй, туранхай хөх залуу: Би гэж хэлээд дахин ном руугаа шигдэв.

	Тэр хоёр зэрэгцэн сууж, хүлээгчдийг тойруулан ажиглавал энд тэнд ганц хоёр зүс таних хүн байхыг хараад холоос толгой дохин мэндэлцгээв.

	Хүлээгчдийн дунд уйдаж арга нь барагдсан хүмүүс ихэнх нь байвч ашигтайгаар хүлээж ном сонин уншиж байгаа хүмүүс ч мэр сэр харагдана. Тэр хоёрын эгц урдаас харж суугаа бүдүүн ягаан авгай ногоон ноосон утсаар жижиг хүүхдийн оймс нэхэж харагдана. Тэр авгайгаас зайтайнхан хуучин хар савхин дээлтэй хууз хар хүн яндан шуумагтай саарал өмдтэй хоёр урт хөлөө зөрүүлэн ачиж сунган жийгээд сандлын налуурган дээр толгойгоо гэдрэг хаян унтаж хурхирна. Зарим хүмүүс байн байн енгинэтэл эвшээж, нулимсаа арчина.

	Энэ хоёр унших ном ч үгүй, нэхэх юм ч үгүй ирсэн учир чухам цагийг яаж өнгөрүүлэх билээ гэсэн байдалтай дэмий л байшингийн хана, дээврийг гөлрөн суухад, байшингийн хананд хадаастай, яарах «сэтгэл» нь элэгдчихсэн тэвчээртэй шар модон цаг 1 цагт 12 минут дутуу түг таг түг таг гэлдэрсээр байна. Энэ үед гаднаас орж ирээд сүрдэн зогсож байгаа хэсэг хүмүүсийн дунд Пүрэвдоржийн ажлын газрын жижүүрийн жолооч Лхагва хүлээгчдийг нэг нэгээр нь шүүрдэн харж, хуруундаа нарийн гинжтэй түлхүүр эргүүлж нүд нь тэр хоёрын дээгүүр өнгөрөн давхина.

	Пүрэвдорж Лхагвааг машинтай явж байна гэж мэдээд сийрэг чөлөөтэй халуун усны газар бодогдож, 

	— Лхагваа! гэж дуудав. Лхагваа Пүрэвдоржийг харж олзорхон ирээд сандруу ярьсан нь:

	— Дарга таныг олоод ир гээд би танайхаар орж энд байгаа гэж дуулаад ирлээ. За явъя гэж шаардангуй хэлэхэд, Пүрэвдорж Мишгээ рүү нүдээ шилжүүлэн хараад, 

	— Юу болоо юм бол? Дарга хаа байна? гэв. Лхагва гарахыг завдан эргэж, 

	— Контортоо, контортоо гээд улсын дундуур займран зүтгэв. Пүрэвдорж Мишгээг шинжсэн нүдээр харж, 

	— Одоо яадаг билээ гэхэд Мишгээ огт дургүйцсэн шинжгүй, уриалагханаар, 

	— Чи яваад ир л дээ. Энд лав их удах байх, би байраа хадгалаад байж байя гээд нэг суудал урагшаа ахив.

	Лхагва Пүрэвдорж эмч хоёр давхисаар үүдэнд хүрвэл дарга нь тэднийг гадаа шатан дээр хүлээн зогсож байгаад, угтан ирж, 

	— Май энэ утас нь, энэ онгоцны ирэх очихын билет нь, за шалавхан яваарай. Булганы онгоцны буудал дээр машин хүлээж байгаа, гэтэл Лхагва асаатай байсан тэргээ доор нь хөдөлгөж онгоцны буудлыг чиглэн давхив. Машин Туулын гүүрээр гарах үед 1 цагаас 15 минут өнгөрч байжээ. Пүрэвдорж газраас 2000 гаруй өндөрт хөөрч онгоцны цонхоор доошоо элдвийг ажиглан явтал нугачин тахирлаж урсах Орхон гол харагдаж халуун усны газрын хүлээгчдийн цувааг санагдуулж цагаа харахад 2 цагт 15 минут дутуу байжээ. Удалгүй онгоц алгуурхан доошилж Булган аймгийн төв ярайн харагдаж гурилын тээрмийн өндөр барилга, олон хонины дунд ганц цагаан тэмээ зогсох мэт ноёрхуу харагдан өнгөрч, онгоцны дуу зөөлрөн шуугьсаар хоёр гурав дэгдэн газардаж гүйсээр буудал дээр ирж зогслоо. Пүрэвдорж бууж аймгийн эмнэлгийн ГАЗ-69 машиныг чиглэн гүйх шахаж явтал араас нь «Залуу! Залуу та ачаагаа аваач, ачаагаа аваач!» гэж дуудахыг сонсоод эргэж харвал Пүрэвдоржийн дотуур хувцас алчуур саван хийсэн жижиг чемоданыг нэг хүн барьж харуулна. Буцаж гүйн чемоданаа авч машинд хүртэл урьд их сургуульд хамт байсан танил залуу эмч угтаж машинд суулган яаруу дуудлагын учрыг ярьж давхисаар аймгийн больниц дээр ирж мэс засал хийхээр бэлтгэж хувцаслан бугуйныхаа цагийг тайлж байх үед 2 цагаас 15 минут өнгөрч байжээ. Мэс засал хийхээр урьдаас бэлтгэсэн тул аймгийн эмч нартай товч бөгөөд тодорхой түргэн ярилцаад, өвдөн шаналж байгаа хүний амийг үхэлтэй булаацалдах хариуцлагатай шаргуу тэмцэлд оржээ. Уг мэс заслын ажиллагаа бага боловч осолтой нарийн эрхтэн болох учраас яаруу бөгөөд маш нямбай төвлөрсөн анхаарлыг шаардсан билээ. Дуудагдан ирсэн үүргээ амжилттай дууссан эмч Пүрэвдорж сэтгэл нь тайвшран уужирч, гараа угааж бугуйндаа цагаа зүүж байхад 3 цагт 15 минут дутуу байхыг хараад манай улсын маань хөгжил ч сайхан болж дээ. Би яг хоёр цагийн өмнө хүүхэнтэйгээ халуун усны газар хүлээж суусан хүн, тэгэхэд одоо 370- аад километрийн хол газар чулуудагдчихаад өдий төдий газар ус үзээд, нэг хүний амь аварчхаад байж байдаг гэж бодохоос бараг өөрөө ч итгэмээргүй юм шиг санагдав. Харин манай Мишгээ халуун усны кассад ойртож байгаа болов уу гэж бодоод хажуудаа байгаа сувилагчаас

	— Онгоц хэдийд буцах билээ? гэж асуухад, хонин шар нүдтэй, хавтгай улаан бүсгүй инээмсэглэн хятад ёотонгийн чинээ дөрвөн том цагаан шүд гаргаж, 

	— Болоогүй ээ 3 цаг 50 минутад хөдөлдөг юм гээд годгор салаа гэзэгнийхээ үзүүрийг сүлжин цэнхэр туузаар бөхлөөд мөрөн дээгүүрээ чулуудан:

	— Эмч гуай таны чемодан үүдний жижүүр дээр бий шүү гэхтэй зэрэг Пүрэвдоржид санаа төрж:

	— Танай эндхийн халуун ус ойр уу гэж асуув. Сувилагч

	— Ойрхоон ойрхон энэ харагдаж байна гээд өрөөний урд цонхны цагаан даавуу хөшгийг ярж, 

	— Тэр өндөр яндантай цагаан байшин гэж заасныг хараад, бараг цаг шахуу зай байгаа тул түргэхэн усанд орохоор зориглон гарчээ.

	Пүрэвдорж 30 минут хиртэй тавтай сайхан биеэ угааж аваад больниц дээр ирж машинд сууж нөгөө танил залуу эмчтэйгээ ярилцан захих хэлэх юмаа гүйцэд ярьсны дараа тэр эмч, 

	— Энд ирчхээд манайхаар оролгүй буцах гэж дээ, халуун ус руу явчихсан байх юм гэхэд, манай хотод халуун усны газар тийм ийм ч гэж хэлэлтэй биш дээ, дэмий л нэрэлхэж би ажлынхаа дараа тэгдэг дасгалтай болчихсон юм гэжээ.

	Онгоцны буудал дээр ирэхэд, онгоц дөнгөж Хөвсгөлөөс ирээд бууж байлаа. Энд ирээд бүртгүүлэх гэж бараг нэг хуудас шахуу биеийн байцаал, овог, нэр, нас албан ажил, яваа ажил хэргээс эхлүүлээд бичүүлж жижиг чемоданаа жигнүүлэх хүртэл бүх ёсыг нь гүйцэтгээд онгоцоор явдаг улс гараа барилцаж, даллах бүх ёс номоор нь л журамлаж газраас тасран хөөрч нисээд Улаанбаатарын буудал дээр буухад Пүрэвдоржид гомдмоор юм нэг байдаг билээ. Энэ нь эдний дарга явуулахыгаа мэдэхээс биш хэрэг нь бүтсэн бол буцааж авахаа мартчихдаг заншилтай юмсанжээ.

	Пүрэвдорж онгоцноос бууж сайн өдөр хэнтэйгээ утсаар ярих билээ, ядаж өвөрт нь улаан мөнгө ч байхгүй. Дэмий л гайхаж онгоцны буудлын хойд засмал зам дээр очоод цагаа харж зогсоход 4 цагаас 30 минут өнгөрч байжээ. Ашгүй танилтай хүн талын чинээ гэгчээр засмал замаар баруун талаасаа «Ява» маркийн улаан мотоциклтой загасны уурга гозолзуулсан залуу давхиж ирээд таньж зогслоо. Тэр найзынхаа араар сууж Булган орсон тухайгаа ярьж, тэр найз нь тохойноос илүү том загас барьсан ба алдсан тухайгаа ярьсаар нисэх мэт давхисаар 5 цагт Пүрэвдорж гэртээ ирээд хоол ундаа идэж ууж чемоданаа нээж нойтон алчуураа хатаахаар тээж, хуучин дотуур хувцсаа гаргаж, тавтай сайхан хэвтэж, радио чагнаж байтал хаалга дуугарч Мишгээ орж иржээ. Мишгээ усанд орж амжсан байдалтай нэлээн хүрэн ягаан болжээ. Гэвч арай илүү хүрэн болсон нь Пүрэвдоржийг ирээгүй тэр чигээрээ алга болсонд уур нь хүрч нэмэгдсэн биз ээ. Орж ирээд үг дуу ч үгүй чемоданаа уудлан нойтон алчуурыг харж, мөн хуучин дотуур хувцсаа сольсон болохыг мэдээд энэ хүн ингэж надаас зугтааж амиа борлуулж явдаг вий. Даанч унаа машин олоод хүн цөөтэй халуун усанд оръё гээд байсан юм гэх мэтчилний элдэв хартай баримтууд бөөгнөрөн бодогдож энэ гэнэн хонгор бүсгүйн хоёр нүднээс нь нулимс өөрийн эрхгүй цайлан, хоёр чих хүзүү нь хүртэл час улаан болон хувирч шууд Пүрэвдорж дээр орж ирээд эхэр татан уйлж, 

	— За Пүрэвдорж минь чи намайг ингэж дарлаад яах вэ. Би чам шиг ийм хөлдүү мөс шиг сэтгэлтэй хүнтэй амьдрах гэж бодсон алдаагаа эртхэн засаж авъя! Нүүрээрээ зузаан өдөн дэр рүү шааж орон дээрээ ойчив.

	Пүрэвдорж энэ бүх учрыг ойлгон тайлбарлан тайтгаруулах санаатай өлийж Мишгээг аргадан, 

	— Мишгээ чи ойлгооч, би чухал яаруу ажилтай яваад ирлээ шүү дээ гэхэд Мишгээ бүр ч чанга дуугарч, 

	— Юуны чинь ажил! Надаас зугтааж өөр усанд орсон чинь чухал байв уу?! гээд урьдаас нь түлхэв. Пүрэвдорж тэсгэлгүй инээд алдан, 

	— Үгүй ээ, би Булган аймгийн төв дээр усанд орчоод ирсэн юм мэдэв үү гэж чухалчлан үнэмшүүлэхийг оролдсон боловч, Улаанбаатарт төрөөд, өсөөд сургуульд сураад, 4 жил эм найруулагчийн ажил хотод хийж, зүүн тал нь Налайх, баруун тал нь Сонгинын амралт, хойд тал нь Сэлбийн амралт, урьд тал нь наадам яармагийн байр хүрснээс хэтрэхгүй энэ бүсгүй яаж ч үнэмших билээ. Харин улам уурлаж, 

	— Чи намайг доромжлох доромжлохдоо дэндүү тэнэг мунхагт үзэж байгаа юм биш үү. Ядаж хүн үнэмшмээр юм олж хэлж болсонгүй юу гэж уйлахыг нөгөө өрөөнөөс сонссон Пүрэвдоржийн эх Мажиг гуай орж ирээд, 

	— Хүүхдүүд минь та хоёр яаж байна? Усанд орохоор цуг яваад цуварч ирээд хэрэлдээд унах чинь? Больцгоо больцгоо ямар шившгийн юм бэ гээд гарах гэтэл Мишгээ өндийж, 

	— Эжий, энэ чинь нэг жолоочтой нийлээд намайг халуун усны газар орхичхоод өөрөө амиа бодоод, надаас зугтаад... гэж үргэлжлүүлэхийг Пүрэвдорж таслан, 

	— Үгүй ээ, ээжээ!, би Булган аймаг нисэх онгоцоор ороод тэнд халуун усанд орсон юм байхгүй юу гэхэд Мажиг авгай уурлаж, 

	— Хүү минь чи бага шиг л солиороорой! Энэ чинь согтож л дээ. Чи одоо бүр архи уудаг болсон вий. 

	Онгоцоор явж халуун усанд орлоо гэж юугаа донгосож байгаа амьтан бэ? Чи энэ муу бэрийг минь битгий зовоо! Би маргааш танай байгууллагын даргад чинь очиж ярина вий гайгүй! гээд хаалга шилбүүрдэн гарав. Сандарсандаа тулгамдаж нэг инээд нь хүрч нэг уур нь хүрэх шиг болоод ээрч зогссон Пүрэвдорж юу ч нотолж чадсангүй хоцорчээ. Гэнэт онгоцныхоо билетийг үзүүлж нотлох юм байна гэж санаанд нь орж нэг ухасхийгээд бас л дэмий оролдлого болно гэж бодоод таг чимээгүй болжээ.

	Залуу эмч орон дээрээ бодол болон хэвтэж өнгөрсөн өдрийн явдлыг эргэцүүлэн бодвол хотод нэг хүн усанд ороод ирэх завсар өөр нэг газар бас нэг хүн хэчнээн их юм амжуулж болдог байна вэ гэж баярлан бас харамсан инээд нь хүрэх боловч Мишгээгийн уурыг улам шатаахаасаа болгоомжлон инээдээ барин тэвчиж хэвтсээр үргэлжлүүлэн бодвол ер нь түргэн шиг, сайхан усанд оръё гэвэл Булган, Архангай, Өвөрхангай орчихвол амар юм даа, даанч үнэ ихтэй л болох юм гэж бодоод бас инээд нь хүрч хэлээ хазав.

	Мишгээ Пүрэвдорж хоёрын маргаан ч яах вэ маргааш нь тайлагдаж эв намдаа орох юм, харин зарим талаараа манай хөгжил үнэмшигдэх аргагүй шуурхай давшиж байхад зарим талаараа тэр халуун усны газар шиг байх нь урамгүй юм даа гэж бодсоор залуу эмч зүүрмэглэжээ.

	1959 оны 10 дугаар сарын 25-ны бүтэн сайн өдрийг ашиглав.

	 

	САРЬСАН БАГВААХАЙ ОЛШИРВОЛ МУУ

	 

	Нэргүй орж ирээд өврөөсөө 7-гийн гэрчилгээ гаргаж хаях нь ердөө л мухлагаас 90 мөнгөний гоймон хоёрыг авч ирээд ээж өөдөө хаядгаас ялгах юм үгүй харагдав. Аав нь гэрчилгээг нь авч, дээрээс нь доош нүдээрээ дагуулж ганцхан харчхаад, 

	— Туж дунд. Заримыг нь удаан сайн харвал хоёр нэмэх, хоёр ч болж харагдах байх гээд унинд хавчуултал эх нь.

	— Улираагүйгээс л хойш яах вэ. Хүнд тавьдаг л дүн болоод дунд гэдгийг чинь зохиосон юм байгаа биз дээ гээд хялавхийв. Эцэг нь олон ч юм хэлж чадсангүй.

	— Чи бид хоёр доо... ганц хүүгээ сарьсан багваахай болгож авбал даа. Энэ сарьсан багваахай олшрох ч муу даа гэж амандаа зөөлөн үглэхийг эх нь дуулаад доогтой инээж, 

	— Мөн зүйрлэх юмаа олж ядав аа гээд таг болгов.

	Нэргүй уйдаж хэвтэхдээ

	— Эмээ! Сарьсан багваахай чинь олигтой амьтан уу гэж асуухад зуух ухаж суусан эмгэн

	— Өөдгүй амьтан. Бурхан багш амьтанд эрхтэн хуваахад нэг хулгана би шувуу болъё гээд жигүүр гуйж очоод, бурхан тэгэхэд хайнга хандаж далавчирхуу дутуу юм өгчихсөн чинь, одоо газар дээрх бүх дөрвөн хөлт амьтан араатны нэгдсэн ажил болохоор би жигүүртэн гээд оролцдоггүй, агаар тэнгэрт шувуу жигүүртний нэгдсэн ажил болохоор би шувуу биш араатан гэж завсардуулаад дунд нь яг л чам шиг хэвтэж байдаг юм гэнэ билээ гэжээ. 

	1964 он

	 

	
ХОШИН ТУУЖ

	ЭРХИЙ МАЖИГ

	 

	Хөдөө хөхөрч, гадаа гандаж яваа найз нартаа

	 

	Сумын бага сургуулийн нэгдүгээр анги жагсахад, хамгийн адагт нь зогсдог Мажиг нэг өдөр барилдаад өөрөөсөө том хэд хэдэн хүүхдийг хаячихсан чинь нэг хочич хүүхэд эрхий Мажиг гэж цоллон дуудсанаас хойш хориод жил болжээ.

	Мажиг эхлээд тэр хочиндоо жаахан эвгүйцэж байсан боловч сүүлдээ дөжирч санаанд орохоо болиод, тэр ч байтугай «Эрхий!» гэж дуудахад эргэж хардаг болжээ.

	Мажиг аравдугаар анги төгслөө ч Эрхий, их сургууль төгслөө ч Эрхий, яамны хэлтэст боловсролтой мэргэжлийн байцаагч болсон ч Эрхий хэвээрээ явжээ.

	«Ер нь тэгээд таван хурууны эрхий гэдэг чинь муу ч хуруу биш. Тэр ч байтугай нэлээн олон хэлний улс сайн юмыг илэрхийлэхдээ эрхий хуруугаа гозойлгох ч байдаг» гэж өөрийнхөө хочийг бахархан тайлбарладаг болжээ.

	Хэчнээн янзаар тайлбарласан ч Мажигийг харсан хүн чухам ямар учраас ийм хочтой болсныг нь мэдчихээд байдаг нь хачин. Харин Мажиг эрхий гэдэг алдраа сурлагын талаар үргэлж зөв хадгалж явсан учраас, их сургууль төгсгөхөд нь авах газар олон гарсан юм шүү. Тэгээд яая гэхэв, хөдөө аж ахуйн яам дийлээд авчихсан юм.

	Мажиг тохилог албан тасалгаанд бичиг цаас эргүүлж утас шөрмөсөөр ярьж байцааж, зааварлаж, шалгаж, тушааж, их л подгор суудаг гэвч орж ирсэн хүмүүс тоодоггүй нь харамсалтай. Тэр ч битгий хэл, гаднын тэр улс голдуу өөрөөс нь, 

	— Мажиг гуай хаа байдаг юм бэ? гэж асуудаг удаа олон бий.

	— Би байна, гэхээр зарим хүн зовох маягтай байвч олонх нь «Чи юу» гэсэн байдалтай их хардагт нь Мажиг бас л дасаж гүйцжээ.

	Заримдаа орон нутгаас ажлаар орж ирсэн хашир арслангууд

	— Ах нь практик дээр үзсэн юм, энээ тэрээ гээд гэнэдүүлчих гээд байхыг нь яана аа? Мажиг дадлагатай хашруудад давуулчхаад дарга сайд нарынхаа өмнө гөлөлзөж ч явж.

	— Давдаггүй даваа юм, яасан хэцүү хүүхэд вэ, юмыг чинь аргыг нь олж болдог сон гэж хэлүүлээд эрдэж ч явж.

	Гэтэл Мажигийг нэг аймгийн хөдөө аж ахуйн хэлтсийн ажлыг шалгаж зааварлахаар сарын хугацаатай томилжээ. Иймэрхүү ажилд яваагүй болохоор Мажиг сайд дарга нараасаа эхлээд хэд хэдэн туршлагатай улсаас заавар зөвлөгөө авч тэмдэглэж өөрийнхөө санасан бодсоноо нэмж бичсээр бараг нэг нимгэн дэвтэр бичиг цоохорлож аваад жин тан боллоо гэж бодсон чинь, суудаг айлын хөгшин нэмэлт семинар өгч гарчээ.

	— Иш хүү минь, ес эхэлж байхад ингэж явж болдоггүй юм. Сайн дах, эсгий гутал, дэгтий, дулаан малгай бээлийтэй явна шүү. Болбол, сэгсүүргэн дотортой монгол дээлтэй явбал машин дээр эвтэйхэн. Морь унах ч хэрэг гарна. Ядаж айлын ноход шаваад байдаггүй юм. За тэгээд хээр гадаа унтах барихаас эхлээд... гээд дуусваргүй олон нотолгоо гаргажээ.

	Энэ тоочиж шаардсан юмнаас нэг нь ч Мажигт байсангүй. Энэ өвгөний семинар зөвхөн бичиж тэмдэглээд авах биш, биеэрээ явж олох төхөөрөх зүйл учраас дэлгүүр хоршоо хэсэж эсгий гутал, хөвөнтэй өмд хоёроос өөр юм олсонгүй. Шөнөжин шогшиж явж таних хүмүүсээс гуйн цуглуулж ирсэн хувцсаа өмсөөд үзсэн чинь, хамт сурч байсан Дэнсмаагийн сэгсүүргэн дээл эрээн цоохор эмжээртэй шилэн товчтой байдаг мөртөө уртдахыг нь яана аа? За дүүрч шуугаад бүсэлчихдэг юм. Хэлтсийн даргын зузаан даавуу дотортой нохой дахны хүнд мөртөө томдсон нь бэрх. Шарав жолоочийн далбагар хар малгай Мажигийн сүргүй дээр бүр сүрийг нь дараад, бас бензин үнэртэх нь хэцүү. Одоо яая гэхэв, гуймтгай мөртөө голомтгой гэж үг байдаг гэж бодоод, хөвөнтэй өмд, ноосон цамц, сэгсүүргэн дээл, малгай, түүн дээр нөгөө нохой дахаа өмсөв. Өвлийн пальто костюм, дотуур хувцас, хөнжил дэвсгэр нь нийлээд том боодол болж идэх уух юм жижиг хүүдий, нүүр гарын хэрэгсэл, ойр зуурын юм бас нэг жижиг боодол, бичгийн сав, хоёр дэгтий бээлийгээс гадна эр хүн хөдөө гадаа юу магад вэ гээд бас нэг калибр буу, өвгөний сайхан сэтгэлээсээ өгсөн урт ноосон хүзүүний ороолт нэмээд ачаа хувцас хоёрынхоо дундаас нөгөө Эрхий Мажиг үзэгдэхгүй зөвхөн дороо хөдлөөд байх хэсэг бараа болжээ. Өглөө гэрээс гарч юмаа үүрэхийг нь үүрч чирэхийг нь чирч хашааны үүдээр гаргаад хөлсний морин тэргэнд сууж тээврийн товчоо оржээ.

	Мажигийг гаргаж өгөх хүн байх биш, шуудангийн машин өөд юмаа цувуулан гаргаж араас нь өөрөө гарах гэж мунгинасаар байхад нь ашгүй нэг, өөр хүн үдэж явсан хижээл авгай, 

	— Иш чааваас энэ нэг амьтныг! гэж дуу алдан хөлөөс нь дэмжээд арайхийж машин дээр гаргатал, аль тохитой байрыг нь хэзээний улс эзлээд тавлаад суучихсан байжээ. Мажиг дэмий л, 

	— Нөхөд өө, суучих зай байна уу? гэж нэг удаа хашхирч үзсэн боловч Мажигийг анхаарч хариу хэлэх завтай хүн олдсонгүй, шуугилдан, зарим нь алиалан, зарим нь гаргаж өгч байгаа улстайгаа ярилцаж, зарим нь хөл гар, хөөе хүүе болж түр тар гэлцэж байлаа.

	Машин дээр гаргасан юмаа ажиглан хайвал боодолтой хувцас, бичгийн сав хоёр нь машины арын буланд харагдав.

	Ууттай хүнс, нүүр гарын хэрэгсэл хоёр нь үзэгдэхгүй амьтны юмны дор орсон бололтой.

	— За дүүрч, машин дээр гарах нь л гарсан гэж амандаа үглээд хамгийн ард суугаа хөдөөгийн бололтой хоёр залуугийн дэргэд очиж байрлаж авлаа. Машин ч хөдөллөө. Хүмүүсийн шуугиан ч нэмэгдлээ. Эхний хоёр гурван донсолгоонд Мажигийн хоёр хөл нэлээн доошоо шигдэж сугараад унах аюул арилав бололтой. Мажиг машин дээр сууж яваа юм гэхэд нугарсан газаргүй, зогсож яваа юм гэхэд доороос нь тодорхой тулсан юмгүй, чигжүү дулаан сайхан явжээ.

	Арын суудлын нэгэн гэм нь шороо баахан дардаг бололтой. Хажуугийнх нь хоёр залуугийн нүүр царай хувцсыг харахад илэрхий. Гэвч тэр хоёр хоёулаа нүдэндээ шорооны шилтэй учраас хол ойрын барааг чөлөөтэй ширтэн хүүрнэж яваа нь аяны туршлагаар надаас үнэхээр давуутай байна даа гэж бодож яваа Мажигийн бодол үргэлжилсээр аяны бэлтгэлийн тухай семинар өгсөн хашааныхаа өвгөнийг нүдний шилний тухай дутаажээ гэж зэмлэн явтал машин анхдугаар буудал хүрч зорчигчид бууцгаан, ёолон суниацгааж буудлын байранд орцгоов. Мажиг хүнстэй хүүдийгээ олж аваад машинаас бууна ч гэж дээ, хувцас дахандаа түүртээд бараг зүгээр л уначхаж. Буудлын дулаан байшинд ороод тайчиж халуун цай уухаар аягаа гаргах гэсэн чинь хүнсний хүүдийд байсан найман талтай шилэн аяга нь будаа болтлоо бяцарсан байжээ. За тэгвэл юм иддэг хэрэг гээд үзсэн чинь авсан том талх нь голгүй болтлоо хөлдөөд, мэрээд үзсэн чинь шүд халтирч байв. Боорцог, нарийн боов жаахан байсан нь нунтаг гурил болтлоо бяцраад дотор нь шилний хагархай дайралдаж байгаа нь осолтой. Харин жаахан чанасан мах байсны өөхтэй хэсэг нь идэж болохуйц байжээ. Хэзээний Мажигт хутга байх биш дээ, царцуу өөх жаахан зулгааж цай ууж дууссан хүний аяга гуйж бүлээдсэн хар цай хоёр аягыг уугаад араас нь хэд хэдэн ёотон тачигнатал зажилж идчихээд гарч өгчээ.

	Мажиг энэ бүхнийг эргэцүүлэн амьдралын өдий төдий жирийн зүйл дээр мэдэц туршлагагүй болохоо ойлгож явлаа. Ингээд цааших замдаа, анх гарснаа бодвол бага зэрэг дадлага ч сууж, шуудан замын танилуудтай ч болж, хөгжин явсаар аймгийн төв хүрлээ. Тээврийн буудлын үүднээс бас л юмаа үүрэхийг нь үүрч, чирэхийг нь чирч замдаа хэд хэд амарч аймгийн гүйцэтгэх захиргааны үүдэнд ирээд юмаа довжоон дээр нь овоолж орхиод, бичгийнхээ савыг авч дотогшоо ороод хөдөө аж ахуйн хэлтэс гэсэн тасалгааны үүдийг нээж шагайвал дарга нь, хэсэг улстай шуугилдан, яриа хийж байгаа бололтой болохоор түр хүлээдэг хэрэг гэж шийдэв.

	Уг нь хувцсаа солиод ирэх ёстой юм гэж мэдэж байвч, гадаа гудамжид тайчилтай биш дээ. Ямар ч бол ирсэн тухайгаа мэдэгдчихээд тохижно доо гэж бодоод хааяа хааяа гарч юмаа хараад байшингийн гудамд хүлээн холхив. Гудмаар ийш тийшээ өнгөрөн сүлжилдэх албаны хүмүүс Мажигийг огт ч анхааран ойшоохгүй байгаа нь Мажигт тааламжгүй санагдавч одоо яая гэхэв, дэмий л Шарав жолоочийн дэлбэгэр хар малгайг толгой дээрээсээ шүүрэн авч сугандаа хавчуулаад тэвчин зогсжээ.

	Гэтэл мөн энэ хаалганд орох бололтой хүлээж байсан бор залуу Мажигт хандаж:

	— Өвгөөн! Тээл өөд өнөөдөр шуудан явдаг өдөр үү? гэж хэнэг ч үгүй асуухад, Мажиг гайхаж

	— Мэдэхгүй шүү гэв. Тэр залуу нэгэнтээ ам хагарлаа гэсэн шиг

	— Өвгөөн, энэ төв дээр чинь бярууны үнэ ханш ямар байгаа вэ? гэхэд Мажиг бүр ч гайхаж

	— Юу? Бяруу гэнэ үү? гэв.

	— Тийм ээ, бяруу ер нь хэдэн төгрөг хүрч байгаа бол?

	— Эндхийн хүн биш болохоор мэдэхгүй юм даа. Чи... гэтэл тасалгаанаас дөрвөн мундаг эрчүүд байшин доргитол инээцгээн гарч ирээд явцгаав. Тэдний нэг савхин дээлт нь өтгөн баргил хоолойгоор

	— Би болсон хойно, шалгуулж үзүүлж ханах юм биш дээ гэж их бардам хэлээд хажуудахынхаа далыг алгадав. Хажуугийнх нь бүдүүн, хүрэн пальтотой хүн хариу алгадаад:

	— Аргагүй дээ. Манай аймгийн ганц сүр, сүлд, сүжиг нь... гээд тэд үргэлжлэн шуугилдсаар гарцгаав. Мажиг бяруу сураглагчийг орох юм болов уу гэж ажвал тэр залуу дотроос дуудахыг нь хүлээж байгаа бололтой идэвхгүй зогсоход Мажиг үүдийг нь татаж

	— Орох уу? гээд түдгэлзэнгүй гэлдэрсээр хэлтсийн даргыг ажиглав. Урдах ширээндээ томдсон, янхир хүрэн хар хүн, тавь гаруй настай болов уу гэмээр, буурал орсон мухар түнжин толгойгоо өргөж Мажигийг ширүүн хараад гар барин мэндлэхийн зав өгсөнгүй

	— Суу! гэв. Мажиг бичгийнхээ савыг уудалж томилолтоо эрж суутал хэлтсийн дарга даржигнуур баргил хоолойгоор

	— Чи чинь малын бага эмч бил үү? гэх сонстов.

	— Биш ээ, зоотехникч гээд үл мэдэг инээмсэглэхийг ажсан даргын хөмсөг атирч хүзүү хоолойных нь батга хүртэл улам барзайх шиг болж

	— Үгүй, нөхөр минь, тэгээд чи яахаараа тэр бяруу алдаг билээ? гэхийг дуулсан Мажиг, Энэ лав ялихгүй эндүүрэл болж таарлаа. Бусдаас гуйж өмссөн энэ хувцас, өөрт заяасан нуруу царай хоёр будлиан тарьж эхлэх шиг байна гэж Мажиг ойлгоод шууд өндийж томилолтынхоо бичгийг өмнөөс нь барив. Хашир бичгийг нь гайхсан байдалтай авч үзээд бичиг Мажиг хоёрыг зэрэгцүүлэн тулгасан бололтой хэд хэд ээлжлэн харав. Мажиг энэ даргатай танилцан цаг гаруй ярилцах завсраа нэгдүгээрт хашрын нэр Дампилравдан, хоёрт аймгийн зочид буудалд сумдаас семинарт ирсэн төлөөлөгчид байгаа, зайгүй гэдэг хоёр чухал зүйлийг ойлгож авчээ.

	Дампилравдан ханцуйгаа шамлаж өврийн цагны хэртэй том цагаа нэг хараад Мажигийн зүг хандаж

	— За та манайд суух уу даа? гэхийг дуулсан Мажиг бярууны хэрэгт зэмлэгдэж байснаа бодоход «Та» гэж хүндлүүлэн хашрын гэрт уригдах болсондоо нэлээд маадгар босов. Тэр хоёр өрөөнөөс гарахад нөгөө залуу мөн л хүлээсээр байгааг Дампил гуай хараад

	— Чи нөгөө... гэтэл залуу угтуулж

	— Бярууны тухай... гэтэл Дампил гуай явангуутаа

	— За маргааш болъё гэхэд сүх далайтал үхэр амар гэдэг шиг тэр залуу дуртай бололтой

	— За гээд гүйх шахам гарч одов. Мажиг юмныхаа хагасыг Дампилравдан гуайд бариулж, аймаг орны амьдрал байдлыг асууж явсаар хоёр далавч нь хэмхрээд алга болсон өндөр цагаан хаалгатай цагаан банзан хашааг чиглэв. Хашааны дээгүүр цухуйсан гэрийн яндангууд, хүүхдийн шуугиан зэргээс үзвэл албан газрын байр болох нь илэрхий. Хаалгаар ороод гэрүүдийн арын урт цагаан байшингийн нэг хаалган дээр хүрч Дампилравдан гуай өврөө уудалж түлхүүрээ гарган нээж зогстол хажуугаар нь хагалсан түлээ тэврээд өнгөрсөн бүдүүн ягаан авгай

	— Дампил! хүү чинь ирээ юу? гэхэд Дампил гуай хэнэг ч үгүй

	— Тийм ээ гээд түг түг инээж дотогшоо орвол маш нямбай заслалтай дулаан гэгчийн хоёр өрөө байранд ганцаараа амьдардаг бололтой. Мажиг ер нь муухан үйлчилгээтэй зочид буудлаас илүү байртай болжээ. Дампил хашир орсон дороо пийшин дээрээс бэлэн халуун ус төмпөнд хийж нүүр гарыг нь угаалгаж бас цай хоол бэлтгэх, ор дэр засах, замын хувцас хунарын шороо тоос гүвэх, эвхэж хураах, өглөө босох, цай чанах мэтийн бүх үйлчилгээг маш чадварлаг хийжээ.

	Ер нь тэр хоёр бүтэн сарын дотор ямар ч маргаан зөрөөгүй сайхан тохиролцон ажиллажээ.

	Дампил гуайн сонгосон дөрвөн сумаар явж, шалгаж, байцааж явах зуур Мажигт үнэхээр голох зэмлэх юм бараг дайралдсангүй их л өрнүүн сэтгэлтэй явлаа. Дутуувтар ажилтай хоёр сум нэгдлийн ажил дээр Дампил их зэмлэж, шаардаж, энэ сүүлийн хоёр сум манай аймагт хамгийн сүүл барьж яваа нь шүү дээ гэж танилцуулжээ. Сум нэгдлүүд дээр Дампил гуайн өгч байгаа заавар зөвлөгөөн аргагүй л бэлэн цэцэн, дадлага чадвартай байсан учир үнэндээ Мажигт нэмж засах залруулах юм бараг гарсангүй, харин Мажигийн төвөөс тэмдэглэж ирсэн заавар семинарт байхгүй сонин чухал юм ч ярьж байгаа тул Мажиг гарын авлага болгон зарим зүйлийг нь тэмдэглэж авч байлаа. Энэ явалтаар Мажигийг сандруулсан ганцхан хэцүү юм бол сум нэгдлийн удирдлагуудаас тавьж байгаа эрэлт хүсэлт байлаа. Шууд шийдчихэж болмооргүй голдуу байцаагчийн толгойноос хэтэрсэн асуудлууд байхыг яана аа? Жишээ нь хоёр сум нэгдлийг татан буулгаж нэг болгох, нэгдлийн төвийг нүүлгэж өөр газар суурьшуулах, шинэ барилга бариулах, барилгын гадаад материал, дизель цахилгаан станц, радио станц, цахилгаан хөрөө, сам раам, ялангуяа ачааны машины шалаа ч бүр хэтэрч гүйцжээ. Тэр бүхнийг «Би уламжилъя даа» гээд тэмдэглэж байлаа. Яаж ч бас цөмийг нь уламжилж тавья гэж зарлагын бууриар тэмдэглэж явах вэ гэж бодоод нэг сум нэгдэлд хоёрын зэрэг ЗИЛ-150 олгуулъя гээд ам алдчихжээ. Хүсэлт тавигчид Мажигийн амлалтад итгэж баярлаж байхад

	Дампил гуай «Ингэж л байдаг юм. Ямар бүтэх биш» гэсэн шинжтэй царай гаргаж явдаг нь Мажигийг жаахан гомдоодог байжээ. Гэсэн ч Мажиг Дампил гуайгаас хөдөө гадаа явах, орон нутгийн хүмүүстэй харьцах танилцах, унаа тээвэр, хоол хүнс залгах, буудал байр гаргуулах зэргээс эхлээд өдий төдий юм сурч мэдэж аваад аймгийн хөдөө аж ахуйн хэлтсийн ажлын талаар сэтгэл дүүрэн дүгнэлттэй буцах болжээ.

	Дампил гуай Мажигт ажлаа шалгуулаад төрсөн хүү шигээ энхрийлэн үйлчилж, шуудан буудал дээр хүртэл үдэн гаргаж, машинд нь суулгаж өгөөд зогсож байхад нь үнэн сэтгэлээсээ баярласан Мажиг

	— Дампил гуай! Захидал бичиж байгаарай. Над албан амины талаар хэлэх захих юм байна уу? гэхэд нь

	— За юмгүй шив дээ. Сайн яваарай гээд гараа хоёрхон сарвагануулаад эргэж алхах замдаа Дампил хашир юу бодож явааг Мажиг яаж мэдэх билээ. Дампил доогтой инээмсэглэн алхах замдаа аман дотроо

	— За ингээд залуу жуулчнаа мэнд буцаачихдаг чинь бас нэг ажил өнгөрч байгаа хэрэг гэж хэлээд гайгүй их зовлон орсонгүй өнгөрлөө. Уг нь өөрийнхөө ажил амьдралын талаар хүсэх гуйх юм ч байсан л юмсан, Энэ муу хүүхдэд хэлээд ч юун газар авав гэж, дэмий амны гарз болохын нэмэр. Гэр орон амьдрал байдлынхаа талаар нэг ч үг цухуйлгаагүй явуулсан минь зөв болжээ гэдэг дүгнэлт хийгээд харьжээ.

	Мажиг хоног хугацаандаа яг багтаж хот орж ирээд өдөржин шөнөжин сууж илтгэл тайлангаа бичиж, голдуу харсан үзсэн, шалгасан зүйлээ магтан сайшааж «Зарим ажлын туршлагуудыг бусад аймаг сум нэгдлүүдэд дэлгэрүүлэх нь чухал байна. Бид ер нь орон нутгийг тодорхой нарийн мэддэггүй юм байна. Хүмүүсийн ажлыг дутуу үнэлдэг, тэдний мэргэжил чадварт итгэдэггүй юм байна» гэсэн санаа агуулсан гуч гаруй хуудсыг ар өвөргүй туугаад төгсгөлд нь зориглож амласан ЗИЛ-150 машин хоёрыг олгуулах талаар гарцаагүй нотлоод, дараа нь бусад хүсэлтүүдийн жагсаалтыг хийж, дэмжсэн саналаа тавиад арваад хувь цохиулж гарын үсгээ зурж зохих хүмүүст нь тарааж орхиод арваад хонох завсраа хөдөө явж орон нутгийн амьдрал үзсэн, ажлаа амжилттай сайн бүтээсэн тухайгаа нөхдөдөө ч харин нэг өрнүүн сэтгэлтэй ярьж явжээ. Гэтэл нэг өдөр Мажигийн оруулсан илтгэлийг яамны зөвлөлөөр хэлэлцэх сураг гарсанд Мажигийн сэтгэл огтхон ч түвдсэнгүй, нүүр бардам явжээ.

	Хуралд орохын урьд өдөр төвийн сонины хоёрдугаар нүүрт Дампилравдан гуайн үйл ажиллагаа, хэлтсийн ажлын сул доройг тоочсон нэг том сурвалжилгаа гарсныг үзвэл Мажигийн илтгэлийн гол санаанаас тэнгэр газар хоёр шиг зайтай зөржээ. Мажиг эхлээд энэ ямар нэгэн эндүүрэл гэж үзсэн боловч нам засгийн «Үнэн» сонин цагаан цаасан дээр тод хараар ингэж эндүүрэх ёсгүй гэж гайхан чухам яах ч учраа олж чадсангүй зөвлөгөөнд оржээ. Эрхий Мажиг өдий хорин зургаа хүртлээ сандарч мэгдэрч халж хөрж явсан л юмсан энэ хуралд хөлөрсөн шиг усан хулгана болж огт үзсэнгүй. Хурлын эцэст «Нөхөр Мажиг тэр аймагт очоод тодорхой хийсэн ажилгүй, авсан ямар ч арга хэмжээгүй явжээ. Мажигийн энэ илтгэлд авах юм огт алга» гэж дүгнэгдээд ч зогсоогүй, тушаалаар донгодуулаад явсан зам хоногийнхоо зардлыг төлөхөөр болоод гарчээ.

	Тэр оройдоо гэртээ ирээд хоол цай нь ч хоолой руу нь орсонгүй, бодол болон гөлөрч ном сонин бариад авсан ч нүд нь харсан ч ухаанд нь ойлгогдсон юмгүй дэмий холхиж холхиж унтах гээд хэвтсэн ч нойр нь хүрэхгүй тэр сонины сурвалжилга, хуралдагчид хоёрт уур нь хүрч, «За ингээд муу эрхий Мажиг чигчий болох нь энэ байжээ» гэж бодож хэвттэл бухимдаж уурласан сэтгэл санаа нь бага зэрэг тайвширч бодол нь өдрийн хурлаас тасарч аймаг орж ажилласан явснаа дүгнээд үзвэл голдуу Дампил гуайгаас заавар зөвлөгөөн тайлбар авч байсан болохоос Дампилд өгч байсан үүрэг заавар, авсан арга хэмжээ бодоод бодоод олсонгүй байжээ. Үүнээс ахиулан эргэцүүлбэл ер нь Дампилравданг нэг сар дагаж явсан дадлагын оюутан байснаас хэтэрсэнгүй нь тодорхой болж, Мажиг ямар ч бол шийтгүүлэх алдаа өөртөө олсондоо харин ч сэтгэл нь уужирч «Мажиг ямар ажил амьдралдаа алдаа сэв гаргахгүй тавилантай төрсөн биш, эрхий хуруу нугарах ч бий, хугарах ч бий» гэж бодоод нам унтжээ.

	Мажиг онож магтуулж, алдаж зэмлүүлж явсаар зааварлагчийн албыг нэг жил хаажээ.

	Мажигийн сууж байсан айл энэ намар сангийн аж ахуйд гэр бүлээрээ саналаа өгч очоод хөгшин нь барилгын манаач, хүү нь барилгын арваны дарга, бэр нь аж ахуйн эмнэлэгт сувилагч хийж гурван зэрэг цалин авч сангийн орон сууцад суучихсан элбэг дэлбэг сүрхий байгаа сурагтай. Айлын гэрийн зайд хоргодож байсан Мажиг тав алдаж «Одоо миний ахуй амьдралын талаар яамны аж ахуйн хэлтсээс өөр санаж сарвайх хэн байх билээ» гэж бодоод халширч халширч «Орон сууцгүй хэцүү байна» гээд хэлээд тавьчихсан чинь, ганцхан түлэгдэж хоёрдугаар хөлрөлтөө хөлрөв шүү дээ. Санжаа гуай алиа ч хүн, гүжирдүү ч хүн юмсан, олон хүний дунд, «Чам шиг ганц бие залууг битгий хэл, олон нялх нойтон хүүхэдтэй улсаа яая гэж байна» гээд хавьтуулсангүй. Орон сууцад санаатай юм бол урдаар эхнэр хүүхдээ төхөөрөх хэрэгтэй байдаг юм, одоо хүртэл ганцаараа яваа чинь хохь чинь гэх шахуу өдий төдий доогтой гүжир үгээр сэнхрүүлээд гаргачихжээ. Мажигийн хэтийн бодолд гэрлэх асуудал байх нь байдаг боловч, одоохондоо хоёр чемодан консулын дэнжийн нэг айлд, өвлийн пальто Өлзий даргын өлгүүрт, хэдэн ном нь хэлтсийн даргын пинд хэвтээ ажээ. Мажиг өөрөө уриад оруулах оронгүй, уяруулаад татах авьяасгүй, алд бие нь сүрээр бага, авхаалж залиар уг нь дуль малгай тавивал манайх, маргааш болбол хүний гэж яваа амьтан чинь юун эхнэр авахтай мантай билээ.

	Хамт төгссөн нэг ангийнхнаас нь хоёр айл хотод бий. Нэг нь Дэнсмаагийнх. Тэднийд хааяа өдрөөр орж жаахан донгосоцгоож, цай уугаад гарахаас хэтэрдэггүй юм. Учир нь Дэнсмаа их ахындаа байдаг юм. Мажигийг их сургуульд оюутан байхын Раднаа гуайн үндсэн гол мэргэжил нь багш байсан учраас Дэнсмаа Мажиг хоёр хэн хэн нь эмээдэг, хүндэлдэг, буруу ташаа юм бодуулчих вий гэж болгоомжилдог байжээ. Нөгөө нэг айл нь консулын дэнжид чухам аль байгууллагынх нь мэдэгдэхгүй задгай, албаны хашаан дахь олон гэрүүдийн хамгийн зүүн хойд булангийн үүдэндээ наамал банзан пинтэй навтгар тарлан гэрт байдаг өндөр Содномынх гэгч айл юм. Содном өөрөө мухлагийн худалдагч, түүний эхнэрийн дүү бол Мажигтай нэг ангид байсан Нямбуу юм. Нямбуу болоод Содном гуай, авгайтайгаа цөм Мажигийг «Манайд суу» гэж монгол хүний эрээ бараагүй цайлган сэтгэл гаргацгаадаг боловч тэднийх долоон хүүхэдтэй гэр, дүүрэн төмөр ор, явган сандал тачигнасан новшронгуй айл.

	Тэдний хүүхдүүд ааш зан сайтай гэсэн ч шуугиан үймээн нь бэрх. Мажигийн бэрхшээдэг ганц юм бол эдний хүүхдүүд зурагтай зураггүй ном дэвтэрт их дуртай. Дамжуулж булаацалдсаар байгаад хавтаснаас нь эхлээд нимгэн шиг ном дэвтэр, сэтгүүлийг алга болтол сүйд хийдэг нь осолтой. Ямар сайндаа Мажиг эднийд хувцас хунартай чемоданаа тавиад хэдэн номоо зугтаалган хэлтсийн даргын амбаарт тавив гэж. Ер нь тэгээд ийм бүлэрхүү айлд дараа болохгүй гэж бодсоор байдаг мөртөө сардаа нэг хоёр ирж хонохоос өөр аргагүй болдог ажээ.

	Хааяа нэг ирж хоноход Нямбуу дотроо их дуртай, байдаг чинээгээр зочилж, тайван амруулж, болбол бүр хамт өвөлжих сөн гэж хичээсэн бололтой Содном гуайн хэдэн хүүхэдтэй дайтаж эхэлнэ. Бас ар өврөөсөө хүүхэд дүүжилсэн задгай энгэрт эгчийнхээ чадах чинээгээрээ хичээн, гараа гаргаж хийсэн хоол ундыг ч голох үг цухуйлгадаг нь хэн хэндээ зовлонтой байдгаас Мажиг тэднийд байнга суухаасаа төвөгшөөдөг билээ.

	Дэнсмаа Нямбуу хоёроос гадна Мажигт бас нэг найз бий. Халтарын Аюуш гэдэг залуу бол уг нь нэг нутгийн хүн. Тодорхой нэг ажил мэргэжил дээр удаан суурьшдаггүй мөртөө Мажигийг бодвол хангалуун царайлаг явдаг эр ээ. Аюуш шинэхэн тохилог байрны гурван өрөө дулаан сууцад ганцаараа суудаг учраас Мажиг голдуу эднийд хонож орогнодог ажээ. Гэвч хааяа хааяа Аюуш байшиндаа байгаа байхгүй нь мэдэгдэхгүй болчихдог учраас зарим орой хаалгыг нь гаднаас нь балбаж балбаж хажуугийн айлуудаас нь зовоод буцдаг ч удаа бий. Аюуш найз зарим амралт баярын үеэр халамцуу дайралдчихаад «Чи манайд суу. Миний нэг өрөөг чи өөрийн юм шиг эзэгнэхгүй бол, хэн эзэгнэх юм бэ» гэж Мажигийг зэмлэх байдал гаргадаг мөртөө, маргааш нь болохоор гэр бүлтэй болж байгаа, өнөө маргаашгүй хадмууд нь охинтойгоо нүүж ирэх маягтай юм ярьдаг болохоор нь Мажиг бас хатуу шийдэж чадахгүй эргэлзсээр явтал уул цастаж, ус мөстөж, улс амьтан чигээ олж гүйцжээ.

	Ашгүй гэтэл тодорхой оронгүй хүнд, тохирсон ажлын сураг гарчээ. Мажигийг бас нэг аймгийн хөдөө аж ахуйн хэлтсийн ажил шалгуулах томилолтын сураг дуулджээ. Одоо ч харин нэг суурьтай хөдөлнө дөө гэж бодохоос инээд нь хүрэх шиг ч болж, дахиад өнгөрдөг өвлийнх шиг юм болох вий гэхээс айх шиг ч болж явтал, үнэхээр шийдвэр гарч дахин Дампилравдан гуайгаа шалгахаар болсонд Мажиг шүдээ зууж «Одоо ч хашир минь сайхан мэдээрэй» гэж дотроо занажээ.

	Дампил гуай муухан хүлээн авагчаас илүү холын долгионы сонортой хүн болохоор, Мажигийг томилолт авахаас урьд ноднингийн нөгөө хүү, энэ жил дахин ирэх нь гэж дуулчихсан байжээ.

	Дампил хашир нэг ирсэн хүнийг найдвартай чадамгай өнгөрүүлж байсан болохоос хоёр жил дараалан нэг хүнийг өнгөрүүлж байгаагүй нь сэжигтэй. Ноднингийн шалгалт хэтэрхий цэвэрхэн амархан өнгөрснөөс болж Мажигт ноогдсон донгодлого тушаал Дампил гуайн хажуугаар зүгээр өнгөрөөгүй нь осолтой. Одоо Мажиг ч «Мажиг хүү биш шүү дээ. Ингэх дээр шал өөрөөр жаалдаг хэргээ» гэж хашир шийджээ.

	Мажиг хөнгөн тэрэгтэй гарсан болохоор хүний эрхэнд орохгүй нь лав. Хүнс хоолоор ч тов хийсэн бэлтгэлтэй хувцас хунараар ч шавхийсэн буурьтай гарч бие тэнэгэр дулаан, гэдэс цатгалан, сэтгэл уужуу саруул явсаар аймгийн зочид буудалд ирж буугаад тохилог ор дэр, хивс толь болсон тасалгаа эзэлж аваад гар нүүрээ угааж, хувцас хунараа сольж буудлын гуанзанд хийсэн амтлаг халуун хоол идчихээд бичгийнхээ савыг авч шалгалтынхаа семинар тэмдэглэлийг харж «Дампилравдан аваргатай, маргааш өглөө ямар нүүдлээр шатраа эхлэх вэ» гэж бэлтгэж суухад үнэхээр тавтай дулаан сайхан байгаа нь хотод айл айлын хаалга тогшиж даарч явснаас хавьгүй сайхан санагдаж, босон харайж өрөөгөө эргүүлэн тойруулан хараад.

	— Түр ч гэсэн төлөөлөгчийн гэр, өртөгтэй ч гэсэн өөрийн ор гэсэн шинжтэй гутлаа тайлж орон дээрээ хэвттэл хаалга тогших чимээ сонстов.

	Мажиг тохилог тасалгааны эзний буурьтай томоохон дуугаар

	— За гэтэл хаалга алгуурхан нээгдэж Дампил гуай нүүртээ жижүүрийн инээмсэглэлээ дүүжилсээр шагайж, болгоомжтой гишгэн орж ирээд гар барилцан мэндлэв. Мажиг Дампил гуайг ширээний зүг урин суулгаж

	— За, Дампил гуай ажил амжилттай сайн биз дээ? гэхэд хашир итгэл муутайхан инээмсэглэж дэмий л ширэн дээрх шилэн савыг оролдон эргүүлж тойруулж хараад 

	— Энэ жилийн маань ажил тааруу, барагтайхан байгаа шүү дээ, хэ-хэ-хэ гээд данхалзав. Мажиг дотроо хашрын энэ «Уянгын айраг» ч худлаа шүү дээ. Одоо муу дүүгээ мяндсан ногтоор хөтөлж төөрүүлж байгаад буцаах гэж байгаа юм. Ер нь хашрыг бага сонсож, өөрөө идэвхтэйхэн шалгах, шийдэх, шугам баримтлах нь зөв гэж шийдээд зоримог хоолойгоор

	— За, Дампил гуай минь би бас л таныг шалгахаар яваад ирлээ дээ гэтэл Дампил гуай олзуурхсаар шүүрэн авч:

	— Ашгүй тэгж... энэ жил цаг агаар ч хатуухан л байна шүү. Зун нь гантай, намар нь усан бороо асгаад, эрт хүйтрээд... 8 дугаар сарын хорьдоор ууландаа цас буучихсан хадлан гэж шальтай юм авч амжаагүй, гэтэл одоо цас ингэж дарж байдаг. Зарим сумдаар зудархуу байгаа сурагтай. Ядаж миний бие муудаад өөдөлж өгдөггүй, намраас хойш хөдөө гараагүй, хэвтээ босоо холиод л байгаа л даа гээд хоёр ч удаа тамирдангуй ёолов.

	— Ээ хөөрхий. Таны бие яагаа вэ?

	— За гол нь даралт, за тэгээд ер нь миний бие ч сэг болсон амьтан даа...мэдрэл, ходоод, үе мөч гэх мэтчилэн тоочихдоо эрхтэн нэг бүр нь янгинаж байгаа мэт янгуулангуутаа үргэлжлүүлэн ярьсан нь, 

	— Хотод байхдаа ч рашаан эмнэлэг, цагаан хоол сувиллын тордлогоор овоо байсан юмсан. Энд ирээд гурван жил дараалан голдуу махан хоол хүйтэн нойтон идэж, ганц биеэрээ, орон сууц тохь тав муутай, цайтай цайгүй шогшоод байх дээр ч над шиг харьж яваа хүн ч барахгүй дэгээ. Хөөрхий яах вэ хэлтсийн хэдэн мэргэжилтэн, байцаагч залуучуудын хүч дэмжлэгээр л хөдөлж сууна. Тэгээд ч мань мэтийнх нь ажлын мэргэжил чадвар нас бие шигээ хуучирч хоцорч гүйцэж л дээ... Мажиг ер нь Дампил гуайн үгийг удаан сонсвол уярч мэдэх нь гэж бодоод, үгийг нь тасдаж.

	— Улсын ажлын шаардлага хариуцлага ч мөн чангарч байна даа.

	— Аргагүй дээ. Хөгжил давшил гэдэг хурдалж хийж гүйцэх нь битгий хэд санаж мэдэж гүйцэхээ больж шүү дээ гээд цааш нь урсгах гэтэл, Мажиг ямааны мах халуун дээрээ гэж зориглоод

	— Ноднин би дадлага туршлага муутай байсан болоод олигтой үр дүнтэй шалгалт хийж танд тусалж чадаагүй. Энэ жил арай өөр барилтай... гэтэл Дампил гуай ийм үг дуулах гэж хэдийн хүлээсэн мэт угтуулан тосож аваад;

	— Хэлээд яах вэ. Ухаандаа нэг тийм л ултай шалгалт хийгээд, манай энэ байдлыг бүр үндсээр нь өөрчилж сайжруулах цаг болоод байгаа юм. Арга барилаар ч зогсохгүй, бүр зохион байгуулалтын зоригтой өөрчлөлт хэрэгтэй болчихсон газар шүү гээд инээд алдаж эхлэв. Ингээд мань хоёр ам хагарч хот хөдөөгийн ажил амьдрал, зовлон жаргалын тухай илэн далангүй яриа удаан үргэлжлүүлсний дотор Дампилын ярианд худлаа болов уу гэмээр юм бараг гарсангүй. Ноднингийн Дампилыг нүцгэлсэн мэт танилцан ойлгожээ. Цаг 12 болж аймгийн төвийн гэрэл унтраах дохио өгсөнд Дампил явахаар өндийж, сэтгэл нь уужирсан байдалтай

	— За хүү минь унт. Маргааш өглөө уулзаад ажилдаа орцгооё гээд малгайгаа аван гарч одов.

	Мажиг ганцаараа тохилог зөөлөн орон дээр тавтай хэвтэж сэтгэл санаагаа төвлөрүүлж, маргаашийнхаа ажлын эхлэлтийн тухай төлөвлөн бодоход цөм тодорхой яг таг болсон бололтой. Түүнээс гадна хашир арслан сая ирээд, хамаг шүдээ сугалуулсан мэт сэтгэл санаагаа илчлэн бууж өгсөн явдал бүр ч биеийг нь тайвшруулаад хоёр урт эвшээлгэсний дараа нам унтжээ. Өглөө нь Дампил гуай болоод хэлтсийн байцаагч нартай уулзаад, ажлын байдалтай товч танилцсаны дараа аймгийн удирдлагуудтай уулзаж ирсэн зорилгоо танилцуулах болжээ.

	Ашгүй аймгийн намын хорооны нэгдүгээр нарийн бичгийн дарга нь өөрчлөгдсөн учир Мажигийг танихгүй шинэ хүн хүлээж авч, зөвлөлдөн ярилцаад сэтгэл халамжтай салцгаав. Харин гүйцэтгэх захиргааны дарга хэвээрээ байхаар ч барахгүй Мажигийн ноднингийн шалгалт болоод дүнг нь тухай хүртэл мэдэж байгаа бололтой Мажигийг ярьж байхад тэр дарга ямар нэгэн солиотой хүний яриа сонирхон, сатаарч ядарсан тархиа амраан байгаа мэт мушилзаж тамхиныхаа ишийг тасчиж, итгэхгүй, царай гарган суугаагаас тэр бүхэн илэрхий. Мажиг яриагаа дуусгаад даргын амнаас дэмжих үг горьдож нэлээн суусны дараа дарга арай хийж ам нээн ямар ч утгагүй шахуу

	— Зүйтэй гэж хэлээд дахин хэсэг дуугүй сууснаа

	— За залуу минь ямарваа нэг шалгалт байцаалт зохих үр дүнгээ заавал өгсөн байх зарчимтай байдаг юм шүү дээ. Аймгийн зүгээс шаардагдах бүх туслалцаа үзүүлэхэд бид бэлхэн л байна гээд өндийв.

	Энэ үг Мажигийг огт зэвүүцүүлсэнгүй, харин үүнээс илүү эвгүй нэг юм сэтгэлд оров. Юу вэ гэвэл ноднин сум нэгдлүүдээр явж байхдаа ам алдсан зүйлүүд бараг ширхэг дараалан бүтээгүй. Одоо тэр нэгдлүүдээр явж, нөгөө улстайгаа дайралдвал яана? гэж бодогдов.

	Мажигийн энэ бодлыг дарга яг таасан юм шиг ам нээж, 

	— Бидний хүслээр бол та ноднин яваагүй, одоо харин аймгийн хэмжээгээр хүндхэн байдалтай байгаа урьд зүгийн хэдэн сумдаар орвол их сайн байна. Тэндээс л та манай үнэн нүүрийг олж харах юм шүү. Тэгснээрээ ч... гэтэл Мажиг ч үгийг нь угтан тасалж:

	— Бид ч тэгж төлөвлөөд байсан юм гэхэд Дампил гуай толгой дохин зөвшөөрөн дэмжиж байв. Мажиг энэ удаа аймгийн хөдөө аж ахуйн хэлтсийн байцаагч, өөрийн үе тэнгийн залуутай хамт сумдаар явсан учир ярилцаж зөвлөх, шалгах танилцах талаар бие чөлөөтэй, ойр зуурын зарим алдаг оног зүйл дээр хэрдээ л авч явснаар барахгүй, хоёр гурвын зэрэг хүнийг ажилдаа тэнцэхгүй байна гэж зэмлээд заримыг нь солих ч шийдвэр өгч явжээ. Энэ удаагийн явдал өнгөрдөг жилийнхээс ядаргаатай, түвэгтэй болж, нойр хоолгүй ч ажиллах удаа тохиолдсоноос гадна, үзсэн харсан зүйл ч төс багатай байжээ. Энэ бүхнийг харшуулаад үзэхэд Дампил гуай хариуцсан ажилдаа үнэхээр тэнцэхгүй нь илэрхий еэ санагдах болжээ.

	* * *

	Буцаж ирээд хийсэн шалгалт авсан арга хэмжээ, саналаа аймгийн удирдлагуудад танилцуулаад, томилолтоо тэмдэглүүлж буудалдаа ирж цадтал хооллож аваад маргааш хот руугаа хөдөлдөг юм гэж бодоод амарч хэвтвэл Мажигийн сэтгэлд ялихгүй гуниг төрөв. Юу гэвэл, хотод хүлээсэн гэр орон байхгүй, нөгөө л зутруун тэнүүлч амьдрал хэвээрээ шүү дээ. Очоод хэний үүдийг цохино гэж бодохоос бүх бие нь хүйт оргих шиг болж, тохилог дулаан буудлын орон дээрээс босмооргүй санагдав. Нэгдлүүд дээр хэд хэдэн таних зоотехникч эмч нарын гэр орноор орж танилцахад тэдний ажлын бүтээлд харагдаж байгаа ирээдүй, амьдралын тохилог суурьшилтай байдал Мажигийн дотор битүүхэн атаархал төрүүлж сэтгэлд нь сэв суулгажээ. Хот хөдөөгийн ажил амьдралыг харьцуулан бодож хэвтсээр бие нь нозоорч нойр нь дийлжээ.

	* * *

	Мажиг яамныхаа зөвлөлд илтгэлээ тавьж дуусаад амжилттай сайн явж ирсэндээ зориг бардам зогсож байтал

	— Та хэчнээн хүн халчхаад ирэв? гэж зөвлөлийн нэг гишүүн асуужээ. Тэгтэл ч бусад нь дуу нийлүүлэх мэт залгаж, 

	— Та орон нутгаас ер нь сайн юм олж харсангүй юу? Байгалийн бэрхшээлийг та чухам яах гэв?

	— Та завсрын харьцааны онцлог хүнд байдлыг ойлгодог уу? гэх мэтийн өдий төдий асуулт асгаж эхэлжээ. Мажигийн бүх бие нь ноднингийнх шиг хөлөрч, амьсгаа нь бачимдаж, чухам юу гэхээ олж ядан ганц хоёр үг хэлэх гэтэл, хоолой нь зангиран ам нь эвлэж өгдөггүй. Гэтэл ч хуралдагчдын дундаас Дампилравдан инээмсэглэн босоход Мажиг баярлаж, эрхбиш хашир туршлагатай хүн миний ажилласан байдлыг нүдээрээ үзсэн учир гэрчлэн тодорхойлж өгөх болов уу гэж горьдож байтал, Дампил гуай заналтайгаар харж, 

	— Мажиг ноднин улсын хөрөнгө мөнгөний гарз хийж манай аймгаар жуулчлал хийгээд ирсэн хүн. Энэ жил миний нүдний далдуур элдэв хов яриа, хог новш сумдаас түүгээд ирсэн хэтэрхий хөнгөн хийсвэр залуу. Ийм хүн энэ ажилд тэнцэхгүй, засрах төлөв ч алга гэж хэлэхийг нь сонссон Мажигийн уур нь хүрч дэлбэрэх шахаад

	— Чи... залуу шинэ хүчнийг залгидаг хөгшин чоно! гэж хашхиртал Дампил уурлан арзайж ирээд багалзуурдан авч өндөр данхир Дампилд хүзүүнээсээ өргүүлсэн эрхий Мажиг сарваганаж, 

	— Дампил гуай! гэж бархиран, үхэхээсээ өмнө Дампилын гэдэс дундуур ч болсон ганц сайн өшиглөөд авъя гээд байдаг тэнхээгээрээ өшиглөтөл гэдэс нь чулуу мэт хатуу учраас хөлийн нь хуруу хугарах мэт янгинаж өвдсөнөөсөө болон цочиж сэрвэл оймстой хөлөөрөө буудлын хана өшиглөсөн байжээ. Зүүд байсан нь Мажигт баяртай байсан боловч, хөлийн нь хуруу өвдөж байгааг нь яана? Дэмий л оймсныхоо гаднаас үрчиж үлээн суужээ. Гадаа харанхуй болж өрөөний чийдэн ассан байхыг ажаад цагаа харвал найман цаг өнгөрч 2 цаг илүү унтсанаа мэджээ. Мажиг өрөөсөн хөл дээрээ догонцож цонхны хөшгийг хааж явтал хаалга тогшиж Дампил гуай жижүүрийнхээ инээмсэглэлийг нүүрэн дээрээ өлгөсөөр л орж ирээд, 

	— За чи жаахан амрав уу? гээд ширээний зүг ирж суугаад «Юун ашгүй би эртхэн сэрэв ээ? Хэрвээ Дампил гуайг орж ирэхэд, Дампил гуай гэж бархиран хана өшиглөж байвал мөн балрав аа?» гэж бодоод өөрийн эрхгүй инээд хүрч түүнийгээ булах гэж

	— Энэ муу хоёр гутал багадаад хөл холгож гүйцлээ гээд ширээ хүртэл доголон алхав.

	— Гутал хөл барих хэцүү, хэцүү. Би урьд залуудаа феодлын хөрөнгө хураах ажлаар Сутай уулын хошуунд томилогдоод Улаанбаатараас СССР хийцтэй, өсгийтэй шөвгөр хар савхин гутал өмсөөд гарсан чинь хөл бариад бүтэн дөрвөн сар доголж явж билээ. Ямар сайндаа нутгийн лам нар намайг, ширэн дээлт, суран тоногт, халимаг толгойт, хазгар хувьсгалч гэж хоч тараав гэж дээ. Нас залуу, тэгээд бас шартай ч байсныг хэлэх үү, түүнийг нь дуулаад цөмийг нь хядчихмаар санагдаж байж билээ гэж даржигнуур дуу гарган инээчхээд

	— Хүү минь, чи эндээс хөлдөө таарсан сайхан гутал олж болно шүү. Эндхийн дэлгүүрт төвд ховор юм байдаг газар шүү. Хэмжээ номерыг нь хэлээд над захичихсан ч болно гэхэд, за одоо бүр ч балрах нь гэж бодоод

	— Зүгээр, зүгээр! Дөнгөөд хот орчихъё гэв.

	— За чи над юм захимааргүй байвал ч яах вэ. Би чамд захих юмтай ирсэн дээ гээд өврөөсөө зузаан гэгчийн захидал гаргаад 

	— Яамны Мятав жолоочийг танина биз! Түүнд л биеэр хүргээд өгчхөөрэй. Цаадах чинь манай авгайн дүү шүү юм. Манайд хүргээд өгчих байх. Дотор нь мөнгө байгаа юм шүү. Би чинь тэднийгээ эндээс тэжээдэг ухаантай л даа. Идэшний талаар хэд хоногоос бас нэг жолооч царайчлах санаатай. Наад дотор чинь миний эмийн бичиг яваа, төвд олдох болов уу гэж бодсон юм гэв.

	Мажиг Дампил гуайн үнэн нүүрээрээ харьцаж байгааг үнэлэн, мөн шалгалтад тэмдэглэгдсэн дүгнэлтээ ч бодон хайрлах сэтгэл гаргаж

	— Та чинь энд ганцаараа 3 жил сууж байдаг, гэр орон чинь хотод байдаг, сарниун зутруу зовлонтой ч юмаа даа. Тэднийгээ аваад ирэхэд яадаг юм бэ?

	— Эхлээд ч би залуу шинэ хүчнүүд элбэг төрж байгаа цагт энд юу удааж дээ гэж бодсон юм. Тэгээд эхнэр маань нэг муу хашаа байшин, гэр новшиндоо татагдаад, бас охин маань сургуульдаа татагдаад хоёр газар зүдэрч гүйцэж байна аа. Бие ч тэсэхээ болилоо. Ажлын мэргэжил чадвар ч хүрэхээ больж хоцорч гүйцжээ ах нь. Чиний шалгалтын илтгэлд хийсэн миний тухай дүгнэлтэд гомдох нь битгий хэл ах нь баярлаж яваа шүү. Харин төв ороод курс семинарын тордлого туслалцаа аваад орхивол ч бас хэдэн жил улсдаа тохирох тэнцэх ажил хөдөлгөөд орхих санаатай шүү.

	— Тавин тав гэдэг чинь эр хүнд яагаа ч үгүй нас шүү гэж Мажигийн хэлсэнд урамшиж

	— Уг нь би... гээд урт гэгчийн санаа алдаж, даанч гучаад оны үед миний сурсан жаал юм хуучирч хоцорч дээ. Тэгээд завсар нь нэмэр сэлбээ хийхгүй гүжирдүүхэн зүтгүүлсээр байж энэ дээ. Хүү минь чи бол олон мэдлэгтэй залуу саруул, мөн ч сайхан байна даа. Жаахан дадлага олоод авах дээр үү... гэтэл Мажиг санамсаргүй ам нээж:

	— Би ч ажлын дадлагаар яагаа ч үгүй байна аа. Ялангуяа ноднин... гэснээ юу гэж байгаагаа сая мэдээд тээглэв. Агшин зуур энэ хоёр чимээ тасарсны дараа Дампил ноднин гээд дуу тасарсны учрыг нь ойлгож эвгүйвтэр инээмсэглээд

	— Тийм ээ, ноднингийн хувьд ч миний дадлага хэтэрсэн юм. Тийм биз? гэж шаардангуй лавлан асуухад Мажиг бүр ч хэцүү шалаанд орж шууд хэлэх халуун, худал хэлэх бүр ч доор дэмий л, 

	— Та намайг алсан шүү гэхээс өөр тохиромжтой үг олсонгүй. Дампил бүр ч ам нь халсан маягтай

	— Тэр зэргийн юм амьдралд бишгүй дайралдана. Залуу чамд нэг хичээл, хөгшин над түргэн шиг нэг ээлж өнгөрүүлэх арга. Ах нь дандаа ч тэгж аргалдаг хүн биш ээ. Ажил ихтэй, зав муутай байхад чам шиг хүүхдүүд ирээд дараа болоод байх дээр нь тэгчихмээр болдог юм. Харин энэ жилийн чиний байдал ахад чинь бүр тоогдож чамтай өнөөдөр жаахан илэн далангүй ярилцъя гэж бодоод ирсэн юм гээд тавлаж суув.

	Энэ нээлтээс Мажиг айх шиг ч болж, түрүүний зүүд хүртэл санаанд нь орж ирээд инээд нь хүрч

	— Та бид хоёр ноднингийнхоо хийсэн алдааг гэмших гэж байна уу? Аль түүнийгээ зөвтгөх гэж байна уу? гэв.

	— Тэр алдаа хамаагүй. Алдсаар ч ирлээ. Алдаж ч байна, хойшдоо ч алдана. Алдаагүй хаа байна. Алдаж хэн ч магад, гэхдээ гол нь түргэн мэдэж шинэ сэрэг дээр нь л засахдаа байгаа юм. Ээ, золиг бид хоёр алдааны тухай хадуураад ярих гэсэн санаанаасаа төөрөөд явчихлаа. Юу гэлээ гээд яриа тасартал Мажиг, 

	— Илэн далангүй ярих гэсэн гэж сануут л Дампил шүүрэн авч

	— Ээ, тийм, тийм! Ноднингийн чиний шалгалтын тухай боловсон хүчнүүдийн хуваарилалтын тухай, тэдэнтэй харьцах асуудлын талаар буруушааж гомдож явдгаа илэн далангүй ярих гэсэн юм, ах нь гэв.

	Мажиг сонирхон

	— За! гэж лавшруулав.

	— Чам шиг хүн шалгахаар ирэхээр над шиг хүн тэгж шалгуулах чинь номын ёс гээд доогтой инээв. Би тэгэхээс өөр аргагүй чиг... гэтэл Мажиг ч

	— Та над үнэн сэтгэлээсээ хандаад туслаад өгч болох байсан шүү дээ гэв.

	— Тэгээд яана? гэж Дампилыг инээхэд, Мажиг уурлангуй;

	— Юу, яана гэж?! Юу гэсэн үг вэ? Та чинь... гэтэл Дампил улам инээж, 

	— Тэгсэн бол, чи энэ жил бас л тэр хэвээрээ ирэх байсан шүү дээ гэхэд Мажиг дотроо нээрээ ч тийм юм уу даа гэж бодоод инээмсэглэтэл, үүнийг ажсан Дампил гуай:

	— Тийм тийм. Чи бол сургуульдаа онол заалгуулж, чээжилж, шалгуулж шалгуулах ч гэж дээ чээжилснийгээ пулемёт шиг шүршиж байж төгсчихөөд, дараа нь бас л төвд сууж хөхүүл хүүхэд шиг эргэлзсэн бүхнээ асууж лавлаад, нэгнийх нь үгийг нөгөөхөд нь дамжуулж голдуу хэдэн өрөөний хооронд шогшиж яваа болохоос, хөдөө газар толгой даагаад, өөрөө бодож шийдэж зөвдөж, буруудаж амьдрал практик дээр туршсан юм огт байхгүй яваа хүн шүү дээ. Тэгэхэд чам шиг бэлээхэн онолтой хүнд, олон түмэндээ харуулах биеэ даасан бүтээл бас л хэрэгтэй байна аа даа? гэтэл Мажигийн дотор саяхны уулзсан танил зоотехник малын эмч нар бодогдож өөрийн эрхгүй урт санаа алдаад, 

	— Орон нутагт бие дааж ажиллаад үзэх ч бид мэтэд хэрэгтэй юм шүү гэв.

	— Чамд бол хотод шигдээд байх татлаа түлхээ лав байхгүй дээ гээд Дампил гуайн хоолой гоморхуу зөөлрөв.

	— Байхгүйгээр барах уу. Би ганц бие, тэгээд орон сууц ч... гэснээ амаа татав.

	Дампил эрчийг нь алдуулахгүй гэсэн шиг ширүүн авч:

	— Одоо ийм л байгаа юм даа. Би энд, чи тэнд зүдэрч байдаг. Цаанаа бас улсын ажил хохирч байхыг нь яана аа? гээд хэд шогшроод үргэлжлүүлсэн нь

	— Хүн бүхнийг байр байрыг нь олоод тавьчихвал мөн их юм бүтээж, түргэн хөгжинө өө дөө? гээд Мажигийг асуусан төлөвтэй нүдээр ширтэв.

	— Би ч ерөнхийдөө ойлгож л байгаа асуудал л даа гэж сулхан шиг хариултал Дампил уухайн тас залгаж:

	— Хүн бүхэн ерөнхийд нь ойлгож байгаа юм. Гэхдээ тодорхой ойлгох хэрэгтэй... тодорхой!... Ойлгогдож байгаа биз? Яг чи бид хоёрын одоогийнх шиг! За хүү минь үүнийг л нэг бодоорой. Залуучууд, мэргэжилтэн энд хэрэгтэй байна, тун их хэрэгтэй байна. За мань мэтийн хөгшин хоцрогдсон сэхээтнүүдээ мэдэж байгаа л даа. Зараанд гүйсээр байгаад үнээ алдчихсан хөгшин морь шиг хаяхгүй нь лав. Би бол арван долоотойгоосоо эхлээд... гэж үргэлжлүүлэн Дампилравдан гуай намтраа дэлгэж суусаар байтал аймгийн төвийн чийдэн унтрах цаг ашгүй болж, чийдэн анивчин тэр хоёрын илэн далангүй яриаг хязгаарлажээ.

	 

	* * *

	 

	Хот орж ирээд Мажигийн амьдрал байдал хуучин хэв. Ес эхэлж хүйтэрсэн учир амьтны ажил явдал яаруу түргэн болчихжээ. Уур цан савсан харанхуйгаар ажилдаа гарч бүрэнхийгээр тардаг, өдөр хоног яахын ч завгүй өнгөрөөд байдаг. Нөхөд нь Мажигийг «Хөдөө сайн явсан уу ажил бүтэмжтэй юу?» гэж асуухад Мажиг аанай л явсан ажил мундаг гэж хэлчихмээр байсан боловч өнгөрсөн жил хал үзсэн хашир хүн юм чинь яамны зөвлөлд илтгэлээ тавьж зохих дүнгээ дуулахаас нааш урьдчилж цагаан амлахаа больжээ. Ингээд илтгэлээ нарийн хянаж цохиулаад тарааснаас хойш долоо хонов. Энэ завсар Мажиг өөрийгөө чухам юу гэж байгаа бол гэж битүүхэн сонор тавиад байсан чинь боловсон хүчний хавиар Мажигийг чинь цэрэг татлагын ажлаар орон нутагт явуулж баймаар эр байна гэсэн шог яриа гарсан сурагтай. Мажиг үүнийг дуулахтайгаа зэрэг бүх бие нь арзасхийн эвгүй болж нөгөө зүүд хүртэл санаанд нь оржээ. За дүүрч, өөрийнхөө шийдвэрийг хамгаалах үндэстэй юм гэж сэтгэлээ тайвшруулаад байсан боловч нэг л биш, оюутан байхад шалгалтын өмнө тусдаг зовуурь тусах шиг болжээ.

	Арван хоёрдугаар сарын нэг хагас сайн өдрийн орой ажил тараад ширээгээ түгжээд нэгдэх өдөр болтол баяртай гээд өндийтөл утас дуугарав. «Авах уу, байх уу» гэж түр жаахан эргэлзсэнээ харилцуурыг зориглон автал өмнөөс нь нэгдэх өдрийн 10 цагт яамны зөвлөлийн хурлаар орно шүү гэж шингэн хоолойтой хэлэмгий авгай товч тод зарлав.

	— Мэдлээ! 10 цагт... гээд Мажиг утсаа тавьтал нөгөө ширээн дээр суугаа алиа Жамба ажигч нь хэцүү.

	— Цангинасан дуугаар хагас сайн өдөр цаг болзож байх чинь юу билээ? Зөв! Эр хүн гээд эрхий хуруугаа гозойлгов.

	— Чиний ерөөл бат орших болтугай! гээд урамгүйнхэн эргэтэл

	— Зурагт радио шиг бүсгүй юм даа. Чамайг ширээгээ цоожлоод өндийхийг чинь андахгүй байна гээд Жамба толгойгоо сэгсрэв.

	— Наадах чинь их ойртож байна. Энэ авгай намайг байтугай чамайг ч хаана явааг далдаас мэддэг ч олдог ч авгай. 

	— Хэн бэ?

	— Дөч гарсан настай, дөрөв таван хүүхэдтэй, миний дайтай хоёрыг залгасан юм шиг нуруутай, саруулхан авгай, сайдын өрөөнд нэгдэх өдрийн 10 цагт гэж надтай болзож байна.

	— Ээ зайлуул, найз хурлаар орох нь! Ямпил гуайд ягшуулж байна уу? За амжилт хүсье гээд Жамба Мажигийн гарыг атгав.

	— Энэ онд манай яамны тушаалын эцсийн дугаар муу Мажигт зориулагдах болжээ гээд Мажигийг санаа алдахад, 

	— Зүгээр, найзаа, сүүлийн тэмээний ачаа хүнд гэж мэдэх үү? гэж цаадах нь асуув.

	— Нуруу хуга явбал яана?

	— Хуга явахгүй шүү, суга өснө гээч гэж Жамба алиалан дэмжээд тэр хоёр гарцгаатал тэдний өмнөөс санхүүгийн хэлтсийн ганган Сумъяа угийн гялалзуур дээр өнөөдөр нүүрт нь бүр ч илүү гэрэл тусчихсан, хоёр нүд нь ер бусын баясгалангаар туяарчихсан түргэн түргэн алхалж өнгөрөв. Тэгэхэд нь Мажиг

	— Сумъяа минь, өвгөний нь зай хоногийн тооцоо юу болж байна? Найз нь гарын бэл алдаад... гэтэл Сумъяа Мажигтай олон юм ярихын зав муутай, яаруухан

	— Нэгдэх өдөр бүтнэ байхаа! Тэр болтол аргалж бай... гээд нүд ирмэхийн хооронд 50 төгрөг суга татаж өгөөд хурдлав.

	«Энэ лав онцгой явдал болж шүү. Гачигдлаа тоочоод гуйхад гар сунгадаггүй Сумъяа гуйгаагүй хүнд тавин төгрөг шидэж байдаг. Лав олон төгрөг сугалааны хонжворт таарсан байх...» гээд Жамба Сумъяагийн араас харж гайхан үлдэв.

	Мажиг нөгөөдөр болтол чөлөөтэй, өвөртөө 50 төгрөгтэйг ч хэлэх үү, нэгдэх өдөр эрхий юм уу, чигчий юм уу гэдгээ шийдэх гэж байгааг ч хэлэх үү, ангийнхаа ганц найз Нямбуугийнд очиж кино үзэж, ажил амьдралаа ярьж хонодог хэрэг гэж бодоод гараад алхаж байсан чинь ходоод хоол нэхэж байгаа тул хол ч явж чадсангүй, ойрыг нь бодоод Сэлбийн захын гуанз руу ороод хоол захиад цохиж гарсан чинь амнаас мултармаар амттай, хоолой давахдаа түвэгтэй, ходоодонд ороод зовуурьтай зууш байж. Яая гэхэв янчаанаа өгсөн нэг хүн, ядарч өлссөн хоёр хүн нийлээд цөмийг нь цохичихсон чинь хамт ширээн дээр сууж байгаа арьсан царайтай сарьсан хүзүүтэй цонхигор хар хүн толгойгоо сэгсэрч:

	— Цөмийг нь туучихлаа шүү, ёстой нэг. Уучлаарай, тэмээ шиг дотортой залуу юм даа гэж гайхаад өөрийнхөө урд байгаа дүүрэн тавагтай хоолыг бэрхшээн халширсан нүдээр харж халбаганыхаа үзүүрээр дутуу хутган амсав. Мажиг цаас авч амаа арчаад:

	— Одоо яая гэхэв дээ, ах минь! Маргаан гаргавал, морь муутай гэж хэдэр үйлчлэгчийн хэрүүл хараалтай хольж идэх болно. Шүд шүүс хоёр хэвийн байгаа цагт тийм хачиртай идэх илүү ч зан юм уу даа гэлээ.

	— Ах нь залуудаа чам шиг л явлаа. Алс нь л муу даа дүү минь гээд бичгийнхээ савнаас шилтэй усан эм гаргаж хоолны халбагаар хоёр ууж харагдав. Мажиг хувцаслаад гарч консулын дэнж орохоор автобусны буудал чиглэж явтал гэнэт мөрөн дундуур нь нэг хүн алгадаад авахад нь эргээд харсан чинь Нямбуугийн маань ах өндөр Содном гуай хурган дотортой хүрэн торгон дээл дээр Нямбуугийн болов уу гэмээр хуучивтар саарал галстук бүсний оронд зангидчихсан, энгэрийн товч нь задгай, толгой нүцгэн даарах нь байтугай жигнүүрээс дөнгөж гаргасан бууз шиг, толгойноосоо уур савсуулан гартаа торон саванд хоёр шил цагаан архи хийж яаруу алхах зуур Мажигийн өмнөөс халмаг мөртөө хайрласан нүд гарган, 

	— За, дүү минь, чи яагаад үзэгдэхээ больчихсон билээ? Муу Нямбуугаа мартчихсан уу? гэв.

	— Би одоо л танайхаар орох гээд автобусны буудал руу гэлдэрч явна гэхэд Содном гуай чанга чанга инээж

	— Тийм ч байж мэднэ, худлаа ч байж мэднэ. Хэрвээ үнэн бол ахтайгаа явна даа гээд Содном гуай Мажигийг чанга гэгчээр сугадан автобусны буудал өнгөрөн алхлав.

	— Та хайчих гэж байна, Содном гуай? гэж Мажигийн асуусныг огт ч хайхарсан шинжгүй алсыг харж хол хол алхлаад, 

	— Манайх нүүсэн. Чи заавал одоо манайд очно. Нямбуу чамайг үргэлж сураглаж суудаг. Чи миний ганц дүүгийн найз нь юм бол түүнийг мартаж болохгүй, нөхрийгөө мартах их муу гээд улам яаран алхлахад тэр хоёрын алхаа нийлэхгүй заримдаа Мажигийн сугадуулсан талын хөл газар хүрэхгүй шахам явсаар гурван зуугаад метр хүрэхгүй яваад шинэхэн шар байшингийн дунд хаалгаар орж, шатаар өгсөж үүд нээтэл өмнөөс нь амьтны шуугиан, радиогоор дуугарах хөгжимтэй хамтран чих рүү цоргиж, сайхан хоолны үнэр, шинэ барилгын тосон будгийн үнэртэй хослон хамар цоргиж угтав. Содном гуай үүдээ хаагаад

	— За манайх эсгий гэрээсээ гарч иймэрхүү ордонд орсон доо, дүү минь! Нямбуугийн минь ажлын газар бид хэдийг ёстой нэг гялайлгаад байна гээд бас нэг үүд татаж харуулбал Содном гуайн хэдэн хүүхдүүд зарим нь нүцгэн шахуу, зарим нь нимгэн цэвэр хувцастай дулаан саруул тасалгаанд үнэхээр жаргалаа эдэлж харагдав.

	— Гурван том нь дассан заншлаараа мөн л нэг зурагтай ном дээр овоорчихсон байлаа. Цаашаа явж шуугиантай байгаа өрөөнд ортол Нямбуу эзний ёсоор ширээ голлож суугаад Содном гуайн авгай хоол цай аягалж, гаднаас ирсэн зочдыг дайлна. Нямбуу Мажигийг харуут, баяр хөөр болж босон харайж, 

	— Сайн хүн санаагаараа! гээд хүзүүдэн авах зуураа өмнөө байгаа хүний өөрийн хоёр аяга цай цалгиулан асгасан учраас нийтийг жаахан тав алдууллаа.

	Мажиг энэ баярыг хуваалцах болсондоо сэтгэл нь хөөрч яриагаа дээгүүр өнгөөр эхэлжээ.

	— Өвгөн чинь өнөөдөр яг танайд очих гээд зүүн тийшээ явах автобус.... гэтэл Мажигаас чанга дуугаар Содном гуай тасалж, 

	— Үнэн худлыг мэдэхгүй шүү, буудал дээр дайралдах нь ч дайралдсан, ямар ч гэсэн шууд чирээд ирлээ. Чи миний дүүг мартаж болохгүй шүү. Нөхрөө мартдаг хүн, хүн биш.

	Урьд ах нь том бага олон нөхөртэй, олон найзтай явсан юм даа. Даанч ихэнх нь намайг мартчихсан... Тэгээд одоо манай махны мухлагт өдөр болгон ирдэг хэдэн чавганц авгай нараас өөр танилгүй болсон хүн дээ. Өндөр Содномыг... гээд их л чухал юм хэлэх төлөвтэй дуугаа чангалахад, 

	— Ах аа! Байз, байз, аяар дуугараач! гэж Нямбуу хориглох гэлээ. Содном гуай огтхон ч анзаарсангүй

	— Нам, улс миний дүүг үзэж харахынхаа хажуугаар хөгшин намайг эхнэр хүүхэдтэй минь үзэж байгаа юм хөөрхий! Та минь ээ, аль вэ наад хундагатайгаа авцгаагаач! гэтэл Содном гуайн авгай тээр шаасан бололтой.

	— Содном минь, чи тийшээ очиж хэвт. Энэ золиг чинь салхи залгилаад бүр дордчихоод ирж... гээд Содном гуайг сугадан авч нөгөө өрөөнд оруултал чимээ нэлээд намдав. Айлчид тарж, нам гүм болсны дараа Нямбуу, Мажиг хоёр тавтай ярилцаж, тохитой ор засаад нам унтжээ. Мажиг Нямбуу хоёр, амралтын өдөр учраас ес өнгөртөл унтацгаахаар ярилцсан боловч долоо хагасаас эхлэн Содном гуай, авгай хоёр шал түжгэнүүлээд унтуулсангүй сэрээжээ. Бодвол Содном гуай өчигдөр хэтрүүлж балгасандаа донгодуулж байгаа биз гэж таагаад босож нүүр гараа угаах завсар ажигласан чинь хамаг тасалгаа, гудам, шал, цонхоо гялалзтал цэвэрлэж байгаа харагдав. Содном гуай авгайгаа бодвол дадлагатай цэвэрлэгч шиг ажиллаж байгааг ажаад Мажиг, 

	— Содном гуай та ч дадлагатай угааж байх шив дээ гэж асуув.

	— Ахад нь иймэрхүү ажлаас сураагүй юм цөөхөн шүү гэтэл авгай нь таслаад, 

	— Сурамгай нь яах вэ, сургаж дүрэмдэх нь хэцүү юм. Энэ талаараа гэр маань амар байжээ гэв.

	— Ийм сайхан шинэ будагтай шал угааж байхад урамтай юм гэж Содном гуай хэлээд духныхаа хөлсийг шуугаараа шудран олон хөлийн газрын будаггүй том байшингийн шал ч мөн хэцүү шүү гэхэд Мажиг:

	— Та чинь том байшинтай газрын цэвэрлэгч байсан юм уу гэв.

	— Тийм ээ, тийм ч гэж дээ. Байлдагч болоод жижүүрт гарч хуаран угааж эхлэв дээ. Баригдаж хоригдоод шоронгийн шал хэдэн жил угааж дадав даа. Тийм хүн чинь өөрөө суугаа ийм сайхан эдийг чинь арчиж байхгүй яах вэ гээд алчуураа мушгиад хоёр тохойгоороо ташаан толгойгоо хавчиж суларсан резинтэй өмднийхөө захыг сурмаг гэгчийн дээш нь болгоод «За өвгөн минь чи наад алчуур төмпөнгөө цэвэрлэчих! ёо, ёо, ёо! Нуруу, нуруу...» гээд гэдийн явж гараа угаагаад Мажигийн дэргэд ирж цай уухаар суув.

	Содном гуайн авгай, нүүр гарын угаалгын өрөөнөөс доог хийсээр, 

	— Одоо л хөгширсөн хойноо байшин арчилж сурч дээ гэтэл Содном товчхон түг түг инээснээ, 

	— Урьд намайг Баянтүмэний дивизэд нэлээн дээгүүрхэн явахад манай авгай залуу ч байсан, залхуу ч байсан. Цэрэг зарж цэрийж хэвтээд цэвэрлэх арчихыг сурах нь битгий хэл надтай өдөртөө гуравхан дуугарч байсан хүн. Дараа нь бүр эрээ цээрээ алдаж ядарч явснаа мэдэхгүй одоо бас юу юу гэнэ вэ? Ер нь эд нарт нөгөө Пушкиний зохиосон «Алтан загасны» эвдэрхий тэвштэй үлддэг чавганцын үлгэрийг сайн уншиж өгмөөр улс байгаа юм гэж хоёр залууд аминчлан хэлэв.

	Мажиг, Содном гуайн их юм үзсэн цэхэр саарал нүдийг харж, 

	— Та ч амьдралдаа их юм үзжээ дээ гэтэл Содном гуай тохуурхан инээж, 

	— Тэгэхгүй бол хүн гэдэг чинь хүн болдоггүй юм. Тийм номтой юм. Халтирахгүй бол хашир суухгүй, зовохгүй бол зориг орохгүй гээч! Залуу явахад залхуу чөдөрлөнө. Тогтоод ирэхийн үед толгой дутна. За тэгээд монгол хүн гэдэг үү... 

	Чихээрээ биш чимхэж мэддэг, даарч үзэж байж дах нөмөрдөг, гэрлэсэн хойноо гэдсээ боддог, гэмтсэн хойноо эргэж хардаг мөн ч уужуухан дотортой улс юм шүү дээ... гээд л улаан тамхи ороож аваад хөвүүлчихсэн чинь дуусдаг юм биш. Сонсоод суухад сонин мөртөө, нэг гэм нь «Би ер нь яаж амьдарч, аж төрнө дөө» гэж бодохоос аймаар ч шиг, Тэгтэл цагаан данхтай цай ч дууслаа. Цаг ч 11 хагас болчихсоныг сая мэдэж Мажиг яаруухан хувцаслаад явахыг завджээ.

	Содном гуайн авгай Мажигийг «Ирж байгаарай хүү минь» гэж Содном гуай «Өнөөдөртөө амарч хоноод яваач» гэж. Нямбуу «Ер нь хоёулаа энэ өрөөнд суувал яана» гэж ч урьжээ.

	— Та нар олуулаа юм даа, тав алдуулаад яах вэ. Танайд ирээд суучихвал байрны бололцоотой хүн гээд бүртгэл дугаараас ч хасчихаж магад гэж нэрэлхэж орхиод гараад өгчээ.

	 

	Дулаан сайхан байшинд тохитой хоносондоо олзуурхан шат уруудаж явтал бас нэг санамсаргүй юм болжээ. Юу гэвэл санхүүгийн ганган Сумъяа гартаа хүнсний сав цүрийтэл дүүргэсэн юмтай өгсөж мөргөлдөв. Сумъяа Мажигийг хараад эвгүйцсэн мэт царай гаргаж чухам юу гэхээ шийдэхгүй хэсэг тээглэж байгаад ам нээж

	— Чи яаж олов? Орж үзэв үү? гэлээ.

	— Хэнийг? гэж Мажиг гайхан асуув.

	— Ингэхэд чи ер нь хаачиж яваа хүн бэ?

	— Энэ дээд давхарт айлд ороод...

	— За тэгвэл манайхаар ор гээд Мажигийг хөтөлж хажуугийн хаалгыг тогшив.

	— Танайх энд юм уу?

	— Эндээр барах уу.

	Тэгтэл хаалга нээгдэв. Цал буурал үстэй цайвар царайтай, өндөр шулуун хамартай, нуруугаараа бол хаа ч өндөр гэгдэх туранхай авгай баярлангуй инээмсэглэж угтав. Ортол байшингийн гудам, гурван өрөөгөөр авдар хайрцаг ор төмпөн сав замбараагүй оруулаад тавьсан нь урьд шөнө юм уу, өглөө эрт нүүж ирсэн нь илэрхий. Сумъяа гадуур хувцсаа тайлж өлгөөд эргэж суниан ёх гэж урт гэгчийн санаа алдсан нь үнэхээр удаан үргэлжилсэн тэмцлийн даваа давсан нь ойлгогдов. Өчигдөр сугалаанд хонжвор таарсан биш, байрны хувиар олж авсан байж гэдэг нь тодорхой болов. Сумъяагийн эх буурал Чагцал гуай тэр хоёрыг ширээнд урин суулгаж мөнгө шиг болтол нь зүлгэсэн цагаан данхаа авч ирээд алт шиг гялалзсан бариултай шилэн аяганд цай хийж хоор хоорондоо хэдэн үеийн зайтай хийгдсэн болов уу гэмээр этгээд янзын хэлбэртэй мөнгөн, шилэн, модон савтай тавагтай, дийзтэй, чихэр талх, зүссэн мах, ногоо тавьж тэр хоёрыг хоёулыг нь гаднаас ирсэн айлчин мэт цайлав. Эднийх юмаа байрлуулж амжаагүй учир хоёр том гуутай зураг галын өрөөний цонхон дээр тавьжээ.

	Нэг гуутай зургийн голд Сумъяагийн эхийн 13X24- ийн хэмжээний том зураг харагдав. Тэр авгай эмнэлгийн тэмдэгтэй ахлагчийн погоонтой мундар өмсөж, энгэр дээрээ 15 жилийн ой гэдэг мухар хушуутай таван хушуу тэмдэг байлдааны ба хөдөлмөрийн хоёр медаль «Бид ялав», «Зөвлөлтийн ялалтын медаль», 25 жилийн ой цөмийг нь хэд эгнүүлэн хадсан нь мундрын олон гуулин товчтой нийлээд үнэхээр сүртэй харагдах бөгөөд тайранхай буурал үсээ нямбайлан гэдрэг самнасан нь холоос харахад Александр Васильевич Суворовын хөргийг санагдуулах ажээ. Нөгөө гуунд нь Сумъяагийн арай хэтрүүлэн будсан том зургийн өнгө зүс хятад хөзрийн бундангийн боолыг санагдуулмаар. Цай уух завсраа элдвийг эргүүлэн тойруулж харж суутал Мажигийн анхаарлыг пийшин түшүүлж тавьсан ер бусын хэмжээний юм угаадаг нидрүүлэг татав. Мажиг өөрийн эрхгүй ам нээж

	— Энэ яасан мундаг, тэгсэн мөртөө нямбай хийсэн дүвчин нидрүүлэг вэ? гэж очоод барьж үзэхэд Мажигийн ташаан толгойтой зэрэгцэж байжээ.

	Чагцал гуай инээмсэглэн хараад

	— Мөн удаж байгаа эд шүү, хөөрхий! Дайны жил би өөрийнхөө чацад тааруулж цэргийн госпиталийн мужаанд захиалж хийлгээд, шанд нь 30 төгрөг өгч билээ гэтэл Сумъяа өхөөрдөнгүй

	— Манай ээжийн винтов байхгүй юу гэсний нарийн учрыг Мажиг гүйцэд ойлгосонгүй өнгөрчээ. Байшингийн гудамд эхийн нь хоолой

	— Сумъяа! Миний хүү энэ авдрыг миний өрөөнд оруулъя гэхийг сонссон тэр хоёр зэрэг босож авдар сав ор дэрийг байрлуулан тохинуулах ажилд оров. Ажлын дундуур Сумъяа санамсаргүй байдлаар;

	— Уг нь ээж бид хоёр энэ хоёр өрөөнд нэг нэгээрээ сууж болох л юм. Чи тусдаа байр олтлоо нэг хэсэг энэ өрөөнд сууж болох юм шүү гээд тусгайвтар байгаа зочдын өрөөг заав.

	«Мажиг Сумъяаг одоо хүртэл буруу үнэлж явж шүү» гэж дотроо өөрийгөө зэмлэн бодоод Сумъяад хайр хүрч

	— Өвгөнийг чинь энэ дээр нэг таньдаг айл бас суу гэсэн. Тэгээд ер нь над нэг байр удахгүй өгөх болов уу гэж горьдох юм. Аягүй бол өвгөн нь хөдөө ч сууж магад гэтэл Сумъяагийн дуу чангарч:

	— Ээж ээ! Ээж ээ! Мажиг энэ өрөөнд суухгүй, байр олсон гэнэ! Ширээ, диванаа ийш нь оруулъя гэж баярлангуй мэдэгдэж байгаагийн учрыг Мажиг мэдсэнгүй өнгөрчээ.

	Хоёр залуугийн төвхнүүлэх ажил гүйцээх үед, Чагцал авгайн хоол хийх, арчих ажил хамт дуусаад юм бүхэн жин тан гял цал болов. Ажил дууссаныг мэдсэн юм шиг хаалга тогшиж нэг залуу орж ирлээ. Энэ залуу гадаад байдал нь Сумъяатай төстэй боловч жирвэгэр сахал, нүдний шил хоёроороо илүү юм. Орж ирэнгүүтээ

	— Шинэ сууцад орсон улсад чинь баяр хүргэх ёстой! гээд гар барилцсаны дараа хоёр халааснаасаа нэг нэг шил архи гаргаж ширээн дээр хэнэг ч үгүйнхэн тавиад эргэн тойрон хараад

	— Энэ зочдын өрөө! Цаашаа явж энэ Сумъяагийн... энэ Чагцал гуайн... энэ нь гал тогоо... энэ хоёр нь нүүр гар... так так... ничего ничего Сумъяа! өвгөөн ер нь дориун байр юм... гэсээр буцаад ирэх үед Сумъяа угтаж

	— Танилц! Энэ манай яамны залуу мэргэжилтэн гэж Мажигийг энэ миний сургуулийн хуучин найз... гэж бараг албын хүчээр гар бариулав. Сахалт эргэж

	— Дөрвөн өрөө, коридор, тэр хоёр гэдэг чинь Чагцал гуайд хангалттай хөдөлмөрийн талбай юм даа гэв.

	— Сурсан юм, тэр ч гайгүй байна гэж Чагцал гуайг хариулахад

	— Будгийг нь гүйцэд бөхжөөгүй байхад цөмийг нь шалба угаачхав даа гэж цэцэрхсэн үг эднийг хөгжөөх олигтой хошигнол болж чадсангүй хаясан тамхины шилбэ шиг ойчив. Чагцал гуай гурван залууд хандаж

	— Ийшээ ор сууцгаа гэж зочдын өрөөний ширээ рүү урив. Сахалт ширээний дэргэд ирээд эргэлдэн шилбэлзэж хараад

	— Манайхан чинь юм хийж чаддаг болох нь байна шүү. Молодцы! Яах вэ хөөрхий...гэтэл Мажиг хажуугаас нь

	— Сайхан орон сууцаа...гэтэл сахалт дээшээ хараад

	— Ээ дээ бас л байшин шиг байшин барьж чадталаа мөн ч хол байна даа. Энэ цахилгаан монтаж, өнгө будаг ч болоогүй л байна даа гээд шөвгөр хар шаахайныхаа өлмийгөөр шал тогшив. Чагцал авгай буруушаасан байдалтай

	— Юу гэсэн үг вэ? Хүү бидэнд бол орд л гэж мэд! Тэгж хэлбэл ёстой төр минь гомдоно гэлээ.

	— За больё, дараагийнхаа асуудалд оръё. Чагцал гуай бид хоёрын маргаан тохиролцон төгсөж байсан удаа ямар байх биш. Цаг хэмнэе. Харин «Загасгүйд дигваранз загасаа» гэж нэг зүйр үг орост байдаг гэж цэцэрхсэн зүйрлэл Мажигийн сэтгэлд таалагдсангүй учир амаа барьж тэвчсэнгүй

	— Тийм бол хөхөөгүй үед хэрээ хөхөө болох юм даа гээд хэлчихсэн нь сахалтын шазуурт зуулт нэмжээ. Сумъяагийн эх энэ үгний сөргөлдөөнийг таслан, эв зүй бодож шууд тэднийг суулгаж дайлж эхэлжээ. Нэг хэсэг үг дуу ч үгүй, зөвхөн аяга хундага, хутга сэрээ харшилдах чимээ үргэлжилжээ.

	Чагчал гуайг Мажиг хэд дахиж ширээнд урьсан боловч «Та нар минь найртай сайхан байвал би ч яах вэ» гэсэн байдалтай хоёр өрөөний хооронд сэтгэл хөөрүү шогшин үйлчилнэ. Сахалт хундага өргөж

	— Манай Сумъяагийн нэг ээлжит зорилго биелж шинэ байранд орсны төлөө, дараагийн ээлжит зорилго амжилттай биелж дахин бид энэ ширээ тойрон сууцгааж тэмдэглэхийн өлзийт өдрийг яаран хүлээж цуглах үедээ үүнээсээ олуулаа байхын төлөө гэв. Тэд хундага тулгацгаан инээд шуугиан болцгоох чимээгээр Чагцал гуай урамшсан байдалтай шагайхад Мажиг дотроо «Хөөрхий энэ хөгшин тэр ерөөлд дурдагдаж байгаа олон хүнийг иймэрхүү шуурхай үйлчлэх юм бол шургаж унах цагаа» гэж хайрлан бодоод хүйтэвтэр инээмсэглэв. Хундага өргөх ээлж түргэсэж, хэлэх үг улам цэцэн болж дуу чангадаж ирлээ. Нэг мэдсэн нь сахалт хархүү Сумъяагийн зочдын өрөөний зайтай сайхныг магтаж эхэлдэг байна. Сумъяа ч бардам байдалтай

	— Зайтай шүү. Ээж бид хоёр... гэтэл Чагцал гуай тосож аваад

	— Ер нь энэ өөрөө бид хоёрт илүүдэж байгаа юм гэв.

	— Юу гэсэн үг вэ? Чагцал гуай танай хүү шиг хүн зочдын өрөөгүй байх гэж үү? гээд сахалт босон харайв. Мажиг ч мөн нэлээн согтож, ам халж, сэтгэл хөөрсөндөө, Сумъяад хайр хүрч хундага өргөж сэтгэлд нь нийцэх сайхан үг хэлмээр санагдаж өндийв.

	— Нөхөд өө! Миний Сумъяа! Та нар намайг сонсооч! Сумьяа минь, намайг итгэж, намайг хүн гэж, нөхрөө гэж хайрлаж энэ өрөөгөө эзэлж суу гэсэн юм шүү! Надад намайг суу гэсэн Сумъяагийн сэтгэл нь их үнэтэй, хэрэгтэй байгаа юм. Би сууна уу, үгүй юу тэр хамаагүй ээ. Хүн хүний төлөө сэтгэл тавих гэдэг л над үнэтэй байгаа юм. Тийм хүн бол ёстой орчин үеийн хүн! Өнөөдрийн хүн! Шинэ үеийн хүний төлөө би энэ хундагыг өргөж байна. Сумъяа учир зүггүй Мажигийг хүзүүдэн үнсэв. Мажиг үнэтэй үг хэлсэндээ хөөрч өмнөх архиа тонгоруулаад тавьчихсан чинь архины нь хатуу, аяганых нь гүнзгий мэдэгдсэнгүй орчихжээ. Явахаа бодоод цагаа харсан чинь 10 цаг 30 минут ч юм уу 6 цагт 7 минут дутуу юм уу зүүнийх нь урт богино ялгагдахаа больжээ. Сумьяа хөгжөөн нэмэгдүүлэх гэж хүлээн авагчаар дагшаа хөгжмийн пянз тавиад орхисон чинь тэр дөжрүүн чимээ цуурайнд нь Мажигийн толгой дүйрч ухаан нь балартаж дэмий л нүдээ аниад ширээ дэрлэж нэг хэсэг больжээ. Хөгжмийн чимээн дээр хөлийн чимээ нэмэгдэж байгааг мэдээд нүдээ нээвэл шөвгөр хушуутай дөрвөн гялгар хар гутал шидрүүн хөгжмийн аялгуугаар гүйцэд хатаагүй шалны будгийг өсгий өлмийгөөрөө санаатай юм шиг нухлан хуйлруулж байгаа нь Мажигийн нүдэнд тун ч эвгүй харагдав. Тэгээд

	— Та хоёр яаж байна? Болиоч наад шалны чинь будаг! гэж хоёр гурав хэлсэн нь тус ч болсонгүй! Ашгүй харин пянз дуусаж дөрвөн хөл нэгэн дор жирэлзэхээ болив. Мажиг дахин нүдээ аньж хэвтэв. Сумъяа Мажигийг нэг дугтраад

	— Энэ хүн мууджээ. Унаж... гэтэл сахалтын дуу зөөлөрч 

	— Сумъяа чи ойлгоо биз? Хүний чанар хундаганы үг дээр нь их танигддаг юм. Энэ бойтог танай энэ өрөөнд суух нь байна шүү. Мөн ухаантай жаалдаг бялдуучаа! Бялдуучийн үг чиний зүрхэнд өөрийн эрхгүй байраа олсон гээч. Яг л Крыловын юм уу Михалковын ёгт үлгэрийн дагуу байна. Ээ зайлуул ингээд чи зочдынхоо өрөөг алддаг байжээ... гэх нь сонстов. Энэ үгийг бүдэг бадаг сонссон Мажиг уур нь хүрч, бие барьж тэвчсэнгүй босон харайж

	— Юу гэнэ ээ чи! гэв. Сахалт хархүү Мажиг хоёр барилцан авч шил шаазан хагарч, ширээ сандал эвдэрч нүүр гар шархтаж, даруухан эхэлсэн найр маруухан байдлаар төгсжээ.

	Биеийн зовууриас болж элдэв муухай зүүд тарчлаан Мажигийг сэрээжээ. Нүд нээж ажвал Сумъяагийн зочдын өрөөний диван дээр бүхлээрээ унтсан байжээ. 

	Хоолой ам нь хатаж, ходоод дотор нь шатаж байгаа мэт халуу оргин, гавалын нь яс хоёр хуваагдах гэж байгаа мэт янгинан үнэхээр үхэж болзошгүй мэт санагдана.

	Амьдралдаа анх удаа ийм байдалд орж байгаа хүн эмнэлэгт үхэхийн наана байна гэж зүүдлэхгүй яах вэ. Дал руу бүдүүн зүүгээр тарьж байна гэж зүүдэлж байсан нь арга ч үгүй бололтой, архины шилэн дээр хэвтчихсэн аж. Тэр нь нухаж өвтгөө биз. Өрөө гэрэлтэй учраас эргүүлэн тойруулан ажиглавал чийдэнгийн бүрхүүл шаазангийн доод хэсэг хагараад унажээ. Чухам юу юу боллоо гээд санахыг оролдвол тодорхой эрэмбэтэй юм огт ухаанд байхгүй, харин сахалт нүднийхээ шилийг тэмтрэн шалан дээгүүр сарвалзаж байсан, нэг мөнгөн толгойтой ногоон лонх толгой дээгүүр нь нисэн өнгөрч хана мөргөөд унаж байсан, Сумъяагийн эх чухам хэнийг загнаж байгаа нь мэдэгдэхгүй ам нь ангалзаж байснаас өөр тодорхой юмгүй боловч шалан дээр хэвтэж байгаа нэрвэгдсэн юмсын үлдэгдлээс ажихад нэлээн ширүүн гардан тулалдаан болж чамлалтгүй сүйтгэл хийсэн бололтой. Хүйтэн юм залгимаар болж өндийвөл шал дүүрэн бутарсан чийдэнгийн бүрхүүл лонх, хундага, таваг шаазангийн бяцархай нүцгэн хөлөөр явах нөхцөлгүй болгосон тул шаахайгаа углаж бор давсны агуулах дундуур яваа юм шиг шижигнүүлэн алхалж галын өрөөнд орж цоргоны ус залгилж байтал Чагцал гуай их янзгүй байдалтай хажуугаар нь өнгөрч, буцалж байгаа данхтай цайгаа аваад өрөөндөө оров.

	Айх ичих хослон Мажигийг тарчлаахад энд минут ч байх аргагүй болсондоо түргэн хувцаслаад нүүр гараа ч угаасангүй явахыг завдаж үүдэнд иртэл Чагцал гуай түлхүүр авч ирээд хаалга нээж өгөхөд Мажиг үхээнц дорой дуугаар дэмий л

	— Уучлаарай эгчээ. Баяртай гэсэнд авгай огт дуугарсангүй «Тэр чигээрээ тонил, дахиад бүү үзэгд» гэсэн мэт хаалгаа тасхийтэл чанга хаагаад, түлхүүрээ тар тар хийтэл хоёр эргүүлэх сонсогджээ. Цагаа харахад өглөөний 7 өнгөрч байсан тул гадаа бараг харанхуй хэвээрээ аж.

	Утасны модны орой дээр дүүжилсэн тавган халхавчтай чийдэн салхинд санжганаж түүний тогтворгүй савлах зурвас гэрэлд хуйлран шуурах цасны ширхэг тодрон бургих нь зэвүүн бөгөөд Мажигийн баргар гунигт сэтгэлд бүр ч нэмэр өгчээ. Тэгээд «Ингэж амьд явсны хэрэг ч алга даа» гэж бодож явлаа.

	* * *

	Мажиг хөгшдийн амнаас урьд «Муу хүний үхэл бямбад» гэж хэд хэд дуулсан юм. «Тэр лав худлаа, даваа гариг байж таарна» гэж бодож явсаар ажлаасаа наана нүүр царай хувцас хунараа янзалж гуанзанд цай ууж жаахан амьд хүний төс олж аваад яаман дээрээ иржээ. Яамны зөвлөлөөр Мажигийн асуудал 10 цагт орох ёстой байсан нь 12 цагт болж хойшилсон гэдэг сураг, бүр ч эвгүй юм санагдуулжээ.

	Мажигийн өрөөний хаалгаар муухан таних нэг нөхөр толгойгоо цухуйлгаж

	— Мажиг байна уу? Үйлдвэрчний хорооны дарга дуудаж байна гэхтэй зэрэг, өчигдрийн явдал шууд бодогдож хоёр нүд нь харанхуйлав. Чухам яах ч аргагүй мухардсан хүнд түргэн шиг нэгээ дуулах нь дээр гэх шиг бодогдоод өндийтөл утас дуугарав. Түүнийг автал

	— Мажиг уу? гэх нь хэлтсийн нь дарга аж.

	— Тийм ээ гэв.

	— Чи нэг ороод ирээч гэх нь их л чухал албархуу байсанд Мажигийн оройн үс өрөвс хийх шиг болов. Гараад үйлдвэрчний хороо хүрэхээр шатаар өгсөж явтал

	гартаа бичиг цаас сагсайтал нь барьсан Сумъяа юу ч болоогүй юм шиг инээмсэглээд шат уруудан зөрсөн нь яг л үйлдвэрчний хороо болон, дарга сайд нараар ороод ирснээс хойш гарцаагүй гэж бодоод өгсөж явтал, ерөнхий хэлтсийн Санж гуай мөргөлдөж, долоовор хуруугаараа Мажигийн хамрыг чиглүүлэн зааж

	— Нөхөөр! Чи ер нь яасан хэтэрхий загнадаг эр вэ? гэлээ.

	— Би яагаа вэ? гэж хоолой чичрүүлэн асуухад Санж гуай орчинд улс байгааг ажаад «За за чи одоохон над дээр ороорой» гээд зөржээ. Үйлдвэрчний хороон даргын өрөөний хаалга хүртэл Мажиг алхахдаа «Муу эрхийн хоолойгоор мөн олон давхар гогцоо углаж байна даа. Өнөө орой эрхийгээс юу үлдсэн байх бол?» гэж бодоод үүдийг нь тогшжээ. Хүн ч дуугарахгүй болохоор нь татаад орчихсон чинь гомдсон баярласан царай гаргасан долоо найман хүн сууна. Хороон дарга Мажигийг харахтайгаа зэрэг

	— За, Мажиг минь хоёулаа нэг яс хагацъя гээд ширээгээ уудлаад жижиг дөрвөлжин бичиг өгч, 

	— Ингээд үг дуугүй яв гэв.

	Хороон дарга болоод хажуугийн улсын царайнаас Мажиг бүхнийг ойлгож

	— Баярлалаа гэж гар бариад шууд гарч цаасыг үзвэл Мажигийн таавар алдсангүй орон сууцын ордер байжээ. Зовж орсон Мажиг зориг ороод гарсандаа хэлтсийн даргынхаа хаалгыг хэнэг ч үгүй татаад ортол дарга нь мөн л эелдэг харцаар угтаж:

	— Суу! Би чиний илтгэлийг их анхааралтай үзлээ. Тун нуруутай сайн явсан юм байна. Тавьж байгаа саналууд чинь ч их зөв. Яамны зөвлөлөөр орохдоо өөрийнхөө энэ шугам дээр хатуу зогсоно шүү дээ. Би хэд хэдэн газар ялихгүй засвар хийчихсэн, түүнийг үзээрэй гэв. Мажиг бүр ч урамтай

	— За тэгье... за гээд түргэн гарч эрчдээ ерөнхий хэлтсийн Санж гуай дээр орчихсон чинь Мажигийг хялав хараад

	— Суу! гэв.

	Мажиг суув.

	— За нөхөр Мажиг гэр бүлтэй юу?

	— Үгүй

	— Аав ээж чинь хотод уу?

	— Үгүй

	— Ердөө л ганцаараа юу?

	— Тийм

	— Тэгээд?

	— Юу тэгээд гэж?

	— Нөхөр минь чамайг гэж бодоод, хэцүү байдалтай олон хүнийг гомдоож байр өгч байхад...

	— Тэгээд яагаа вэ би бичгийг нь аваад баярлаж явна.

	— Үгүй, нөхөр минь, чи Сумъяатай суухгүй гэсэн биз дээ?

	— Тийм. Сумъяад тэгж хэлсэн.

	— За тэгвэл наад бичгээ нааш нь өгчих

	— Юү гэсэн үг вэ? Над өгсөн байрны бичиг.

	— Чи Сумъяад...

	— Сумъяа ямар хамаатай. Намайг манай нэг өрөөнд суу гэсэн юм. Би айлд суухгүй гэсэн юм.

	— Тэгээд яагаа вэ, таны наад өрөөг бид оронгүй нэг хүнд өгөх хэрэгтэй биз?

	— Яалаа гэж тэр вэ?

	— Нөхөр минь чи согтуу юм уу солиотой юм уу?

	— Ажилдаа согтуу ирж гэж танд бас хэлээ юу?

	— Хэн

	— Сумъяа чинь

	— Яана гэнэ ээ хө. Миний Сумъяа болж байна уу? Чи ер нь яачихсан хэдэр сэхээтэн гээч вэ?

	— Би яагаа вэ? Өгсөн байранд нь оръё л гэж байна.

	— Тэгээд яагаа вэ? Орж л байхгүй юу.

	Мажиг олон үг ч ярилцсангүй буцаад явахыг завдтал араас нь «Чи сайн ойлгов уу нөхөөр! Наад ордер чинь тусгайдуу том өрөөнийх нь ордер шүү» гэж Санжийг хэлэхэд, Мажиг гүйцэд ойлгоогүй ч гэсэн, түргэн салахын мөн болсондоо

	— Ойлголоо, ойлголоо! гээд гараад буцах зуураа энэ аж ахуйн улс мөн зальтай шүү. Сумъяагийн над тэгж хэлснийг ашиглаад оронгүй болгох нь. Би ямар азаар Сумъяагийнд суухгүй гэв ээ? гэж бодсоор өрөөндөө ирээд илтгэлээ дахин дэлгэж тухлан суув.

	Удсан ч үгүй 12 цаг болжээ. Айж явбал аминд тусгай гэгчээр коллегид илтгэлээ хэлэлцүүлээд бараг сайшаагдаад гарчээ. Ялангуяа боловсон хүчний хуваарийн тухай тавьсан саналыг маш их дэмжив. Мажиг энэ саналын үндсэн эзэн мэт өөрийгөө ойлгож бүр ч зоригжиж гарчээ. Ингээд нэг амьсгаа авч үдийн завсарлагаагаар байрныхаа бичгийг аваад байшингийн өрөөний номерыг хөөгөөд олтол яг Сумъяагийн хаалга мөн шиг санагдаад зог тусав. Гайхаж гайхаж шалгахаар дээшээ өгсөж Нямбуугийн хаалгыг цохивол өндөр Содном гуайн нэг хүү нээв. Ороод цай ууж суух завсар Санж гуайн хэлсэн тусгайдуу том тасалгаа нь гэсэн үгний учир ойлгогдсоноор ч барахгүй Санж гуайтай учраа ойлголцохгүй удаан маргалдсан, тэр ч байтугай Сумъяагийн өгсөн 50 төгрөг, нэг өрөөндөө суу гэж байсан, орохгүй гэхэд нь баярлаж диван оруулж байсан бүх юм тодорхой болжээ. Санж гуайн заль биш, Сумъяагийн заль ойлгогдож гомдсондоо уур нь хүрч, гар нь чичирч аягатай цай нь цалгилав. Өчигдөр өөрийнхөө өрөөний хана, чийдэн, шалны будгийг хүний төсвөөр сүйтгэжээ гэж бодохоос бас инээд нь хүрч байжээ.

	«За одоо яадаг хэрэг вэ?» «Байшинтай боллоо ч гэсэн Сумъяагийн хийсэн мэх Мажигийн зэвүүг хүргэж үргэлж харшилдах болно. Эхийнх нь царайг харж дахин орохын нүүргүй муухай хэрэг хийж замаа хаачихсан байдаг» гээд гайхаж гайхаж «Ямар ч болов өнөөдөртөө орохоо больё! Нөхөдтэйгөө зөвлөж байж болъё» гэж шийдээд ажилдаа иржээ. Тайлангаа тавьсан хүн, зам хоногоо авдаг нь хууль. Санхүү дээр орж суутгахыг нь суутгуулж авахыг нь аваад, Сумъяагийн ширээний өмнө очиж, дургүйвтэрхэн

	— Баярлалаа гээд тавин төгрөг чулууджээ. Сумьяа ч Мажигийн янзгүй байдлыг тааварлан ойлгож нүүрээ буруулан тооныхоо машиныг «сарр, сарр» эргүүлсээр үлдэв. Мажигт ярих зөвлөх хүн ч олдсонгүй, завсар ч олдсонгүй хуваариар өгсөн байрандаа очсонгүй хэд хоножээ. Сумъяа хийсэн мэхээ гоомой юм боллоо гэж мэдээд тэр өрөөг суллаж хоёр өрөөндөө төвхнөөд сэм чагнаж хэд хоновол Санж гуай «Мажиг нүүж очсон уу?» гэж хэд хэд асуусан нь дэмий хэрэг биш. Сумъяа ямар нэгэн юм дуулгаж магад гэж сэжиглэх болжээ.

	«Хэрвээ тийм яриа гарвал тэр өдрийн Мажигийн явдлыг архитай холбоод урдаа барьчихна. Ээж бид хоёр архи уудаг, ааш мораль муутай хүнд дургүй гээд таглана» гэж зэхжээ. Хэрвээ Мажиг орох гээд ирвэл дуртай хүлээж авах бодолтой байсан ч, Мажигт буруугаа хүлээж бууж өгөөд гуйх нь бас гутамшиг гэж үзжээ.

	Нэг өдөр бичиг хэргийн Чагнаадорж гуай Мажигтай аминчлан уулзаж

	— Мажиг минь, над бас айлын нэг өрөө өгсөн юм. Тэр айл сэтгэлд нэг л тохирохгүй байна. Шуугиантай хүүхэдтэй айл юм. Над шиг хөгшин ганц бие хүнд Сумъяагийнх тохирч болмоор юм биш үү? Хоёулаа солих уу? гэв.

	— Над хаа ч хамаагүй. Та Сумъяатай ярь. Би таны айлыг чинь үзье тэгээд дараа нь ярилцъя гэжээ. Сумъяа Чагнаадорж гуайтай уулзсандаа ухаан малгайгүй айж сандарсандаа Мажигтай эрчээрээ уулзан шаардангуй

	— Мажиг минь, чи түргэн тэр өрөөндөө очиж орооч! Би чамтай ямар ч үг дуугүй таарч чадна. Ээж ч шалаад байна. Өвгөн чинь хана, чийдэн, шалных нь будгийг өнөөдөр засуулчихъя. Чи над битгий гомд! Чи намайг уучил, чамд ээж жаахан гомдсон байж магад! Гэвч одоо мартсан. Тэр чинь миний үгээр байдаг хүн, намайг хаашаа л гэвэл тийшээ. Чи хэзээ унтах, хэзээ ирэх, хэзээ явах цагтаа өөрийнхөө гэртээ л байгаа юм шиг бай, дураараа бай гэж элдвийн гуйлт хийж бууж өгчээ. Үүний хариуд Мажиг жаахан өрөвдөгч сэтгэл гаргаж

	— Чи бид хоёр ч хамаа алга л даа. Би ээжээс чинь зовоод байна гэв.

	— Тэр хамаагүй. Би бүхнийг аргална. Унаа олно. Ээжийгээ ятгана. Хамаг бурууг нөгөөдөх рүү чинь...

	— Ямар нөгөөдөх

	— Сахалт руу чинь чихчихнэ.

	— Чихээд ч яах вэ. Би өөрөө улаан нүүрээрээ бүх буруугаа хүлээгээд, дараа нь ажил амьдрал дээрээ хэн болохоо ээжид чинь нотолно.

	Энэ үгийг дуулсан Сумъяа их урам зориг орж, баяртай буцжээ. Чагнаадорж гуай ямар аргаар Сумъяаг ингэж сандруулсны нарийн учрыг Мажиг бас ойлгосонгүй.

	Хоёр гурав хоног завсар зайгүй Сумъяаг шаардсаны эрхэнд тэр байранд орохоос өөр аргагүй болжээ. Мажигт ороод байх ч юу байх вэ. Хоёр чемодан нь Нямбуутай нүүгээд дээд давхарт нь ирчихсэн байгаа. Шарав жолоочийнхоос хөнжил дэвсгэрээ, замдаа хэлтсийн даргынхаа амбаараас хэдэн номоо аваад өөрөө өмссөнтэйгөө ороод ирвэл гүйцэх нь тэр. Тэр ч ёсоороо Сумъяагаар урдаасаа угзруулж, хойноосоо түлхүүлсээр, ичимхий бэр шиг орж иржээ. Ашгүй орж ирэхэд нь ээж нь байсангүй, хөнжил дэвсгэрээ хэдэн номтойгоо оруулж тавиад дээшээ гарч хоёр чемоданаа авч ирээд өрөөнийхөө голд зогсож байхад гудмын шалан дээр гарсан хэсэг мөрийг нойтон алчуураар Чагцал гуай арчиж өнгөрөхийг хараад айдас нь хүрсэн боловч, ёсыг дагаж хаалган дээрээ ирээд мэндлэв. Чагцал гуай лав Сумъяагаас семинар авсан бололтой, маш эелдгээр мэндлээд «Ажил чинь сайн уу» гээд өлмий дээрээ өндийж өрөөг нь шагайж буланд тавьсан ном, хөнжил, дэвсгэр, хоёр чемоданыг нь хараад:

	— Тэгээд хүү минь бусад юмаа хэзээ авч бүр ирэх гэж байна? гэсэн нь Мажигийн хувьд тун эвгүй санагдсан боловч Чагцал гуайн хувьд ер хүн эвгүйцмээргүй зүй ёсны асуудал байжээ. Айл гэдэг чинь айл шүү дээ. Ганц бие хүн ч гэсэн ор, аяга хоёртой байдаг байгаа даа. Нэг ухаантай хүн урьд «ор хүний амьдралын өлгий юм, хүн орон дээр төрж, амьдрал жаргалаа орон дээр өнгөрүүлж, үхэхдээ орон дээр үхдэг юм» гэсэн юм гэнэ билээ. Аяга ч гэсэн, тийм чухал дагуул байж болох юм. Гэтэл аль аль нь байхгүй айл гэж байх уу? 

	Гэвч Мажиг ичиж тэвдсэнгүй.

	— Оронгүй хүн чинь олон юм төхөөрчихөөр хийх байлгах газаргүй хэцүү юм, одоо л ор, дэр хувин данхнаас авхуулаад төхөөрнө дөө гэжээ.

	— Одоо тэгээд яана даа, хүү минь, ядаж манайд эвхдэг ор...

	— Эвхдэг ор бий, одоохон аваад ирнэ гэж нэрэлхэж орхиод, дараа нь Нямбуугийндаа ороод өндөр Содном гуайн нэг хүүг хэд хоног ахынхаа өвөрт унтаж байх шийдвэр гаргуулчхаад иржээ. Мажиг Сумъяатай хамт амттай сайхан хоол идэж, цай ууж аваад, ороо засаад хэдэн номоо задалж цонхон дээр нь тавиад хоёр чемоданаа хана тулгаж зэрэгцүүлэн тавьж нэг үзээд, давхарлаж тавиад нэг үзвэл аль аль нь тохирсонгүй давхраар нь чирээд орныхоо урд тавьчихсан чинь зохимжоор зүгээр мөртөө ширээний үүрэг гүйцэтгэх нь ашигтай болжээ. За ингээд Мажигийнх гэдэг айлын шав шал, эзэн гурав тавигдаад авдаг байжээ гээд орон дээрээ хэвтээд бодож байвал айл болно гэхэд мөн их төсөв шаардагдах бололтой. Юуны өмнө ор, ширээ, хоёроос доошгүй сандал, чадвал дөрвөн сандал хувин хоёр, данх нэг, аяга дөрөв, шанага, халбага, сэрээ, хутга заазуур элдүүр жигнүүр, хайруул таваг, туужуу, хайч, зүү, утас ёо ёо зах нь харагдах гаргуул юм биш. Айл гэдэг чинь ямар олон новшийн юмны бүрэлдэхүүнийг хэлдэг золиг вэ? За яах вэ үүнийг нь цуглуулъя гэж бодоход, бас цаашаа дэвсгэр бүтээлэг хөшиг, хулдаас, цоож, түлхүүр...амждаг юм юм биш! Бодоод л байвал цаана нь хүнсний зүйл гэж үй түмэн юм бий. Түүн дээр бас өөрийгөө хувцаслах хэрэгтэй, ариун цэвэр, соёлын хэрэглэл, зардал гэж бий. Ер нь Мажигийнх гэдэг чинь Мажиг гэдгээс их ялгаатай болж байна шүү. Тэгээд надаас мөн олон төрлийн мэргэжил, ажил цаг шаардагдах болж байна? гэж бэрхшээн бодсоор унтжээ. Мажигийг энд ирснээс хойш эв зүйгүй явдал огт гарсангүй, харин хоёр айл улам сайн танилцаж ажил амьдралаа зөвлөлдөн туслалцах болжээ. Мажигийг хавчин тарчлааж байгаа ганц хэцүү юм бол Чагцал гуайн цэвэрч дадал. Авгайн цусанд нь шингэсэн тэр дадал сайхан боловч дадаагүй хүнд сэтгэлийн там л гэсэн үг. Орсон гарсан хүн бүхний мөрийг арчина. Мажигийн угаачхаад хатаах гэж өлгөсөн дотуур хувцсыг дахиад угаана, индүүдлэгийг нь үргэлж голно.

	Өөрийнхөө хоёр өрөө, гал тогоо гурваа гялалзуулчхаад хийх юм олдмооргүй болохоор Мажигийн өрөө рүү дахин дахин шагайгаад, олдвол шүүрчих гээд олз эрж яваа цахлай шиг хөхөлзөөд амраадаггүй болохоор нь Мажиг шалавхан ус шүүр, алчуур төмпөн аваад босдог дадал сууж эхэлжээ. Нэг өдөр Чагцал гуайн өрөөнд Мажиг ахуй амьдралын аар саар мөртөө гарцаагүй зүйлүүдийн тухай семинар авч сууснаа тоглоом болгож

	— Та ер нь хэтэрхий угааж, арчих дадалтай юмаа гэсэн чинь

	— Тийм ээ, хүү минь, хүн бүр мэргэжлийнхээ дагуу өвчин тусдаг юм гэнэ билээ. Эгч нь энэ цэргийн госпиталь гэдгийг чинь гуч гаруй жилийн өмнө цэргийн лазарет гэж байхаас нь эхлээд одоо хүртэл цагаан хэрэглэлийн угаагч хийлээ. Тэгээд эгч нь тоостой толботой юм үзэж чадахаа больчихсон юм гээд нөгөө мундартай зураг руугаа бардам харав.

	— Тийм байхаа, даанч нэг ер бусын нидрүүлэг байсан юм.

	— Хүү минь ээжийн винтов гэдэг юм.

	— Одоо ч цахилгаан машин гарч таны ажил хөнгөрчээ.

	— Тийм ээ, тийм ч гэж дээ, зарим түвэгтэй юм уу хир ихтэй юманд ч би өөрөө гараараа угаавал дээр байдаг юм. Одоо даанч нас ахиад гарын тэнхээ муудаад, ууц, нуруу өвдөөд больжээ, больж гэж гутруу хэлэхэд залуудаа мөн сайхан чацтай, чадалтай, хөдөлмөрч хүн байжээ гэж Мажиг бахдан хайр нь хүрч «Би ийм эхтэй байсан бол хэчнээн их хайрлах бол, даанч ингэж үйлчилдэг ээжгүй дээ» гэж харамсах боловч Сумъяад атаархдаггүй нь сайшаалтай. Юу гэвэл олонд ганган Сумъяа гэж алдаршсан сайхан алдрын бодит зүтгэл бүтээл нь Чагцал гуайн хөдөлмөрч хоёр гарын ач болохоос Сумъяа нэртэй явдаг манекен1 эд шиг огт биш юм байна гэдгийг гүйцэд таньжээ. Сумъяа бол онцгой үйлчилгээтэй зочид буудалд суугаа, дутуухан бойжсон залуу юм. Хутга баривал хуруугаа шархтуулдаг, тогоонд ойртвол тос ч болдог, хөө ч болдог, индүү баривал өмдөө ч түлдэг, өндгөө ч хайрдаг, хоол хийвэл холион болдог, холхон гарвал хөлдөөд ирдэг, сүх баривал сүйд болдог, осолдмооргүй газар ч осолдож явдаг учраас ганц эх нь бөөцийлж явдаг юм санжээ.

	«Алтны дэргэд байсан гууль шарладаг» гэгчээр эднийд ирээд сууснаас хойших энэ гурван сарын дотор Мажигийнд багагүй өөрчлөлт гарчээ. Нэг мэдсэн чинь өөртөө тохирсон амьдрал ахуйн багаж хэрэглэл, ор дэр, юм юмтай болсноор ч барахгүй гардаж хийсэн хоол ундаар ойр холын хэнийг ч гэсэн зовохгүй дайлахтай мэргэжил олжээ. Ялангуяа дотуур хувцас угаах, индүүдэх, өрөөний шалаа өнгө оруулах талаар Чагцал гуайтай өрсөлдөхөөр болжээ. Мажигийн энэ байдал Сумъяад түвэг ургуулж Чагцал гуайн сэтгэлийн гүнд надаас хойш муу хүү минь яана даа гэдэг сэв суулгажээ.

	— Энэ Мажиг амьдралын сүйхээ дүйтэй хэцүү хүү шүү гэж хоёр гурван удаа хэлсэн үг Сумъяагийн чихэнд тийм ч чимэгтэй бус сонсогджээ. Энд гурван сар гаруй болохдоо Сумъяатай ах дүү шиг болж чадсангүй, хэвийн харьцаа барьсаар байсан мөртөө Чагцал гуайтай эх хүү шиг сайхан харьцаатай болж, иймэрхүү байгаад байвал ч Мажиг эрхий хуруу шиг амьдарч мэдэх нь гэж дүгнэж явтал Мажигийн амьдралд шинэ өөрчлөлт гарлаа.

	Боловсон хүчин дээр дуудагдаад хөдөө нэгдэлд суухаар томилолт аваад ирсэн чинь Сумъяа:

	— Яана даа найзаа гээд ялд орсон юм шиг өрөвдөнгүй зовууриа илэрхийлэв. Эх нь тасалж:

	— Энэ хүү яах ч үгүй, шавхийтэл ажиллаад тав хийтэл амьдарна. Ээлж чинь ирэхээр, ээ дээ Сумъяа минь, чи яана даа гээд хэн хэний нь таг болгожээ.

	Мажиг сурмаг гэгч юмаа эмхлээд, танилуудтайгаа ярьж зөвлөчхөөд баруун зүг тоос татуулжээ. Замдаа дайралдсан аймгаар орж, хуучин танил Дампилравдан гуайтай уулзаад гарахгүй бол хүний ёс биш гэж бодоод тэднийд буужээ. Хөгшин залуу хоёр найз хөөр баяртай уулзсанд бас нэг шалтгаан байжээ. Дампил гуай төвд дуудагдсан гэнэ. Хоёр жилийн курс хийх болж, орных нь хүн ирэх сурагтай гэнэ.

	— Бид хоёрын өвлийн илэн далангүй яриа биеллээ олж байгаа нь, Мажиг хүү минь, чиний л ач гэж дөвийлгөсөн үгийг Дампил гуай хоёр ч дахиад яриан дундаа оруулсныг Мажиг онц анзаарсангүй өнгөрчээ. Түргэн дайраад өнгөрөх болохоор нь тэр юм болов уу, аль хот орох болсондоо баярлаад ч тэр юм уу, Дампил гуай Мажигийг ноднин уржнан хоёрын ирсэнтэй зүйрлэшгүй өндөр зочны зиндаанд зочлон дайлж, тавлаг хонуулаад захиа бичиж байгаарай хотод ороод манайхаар очоорой гэж сүйд майдын үг яриатай үдэж өгчээ.

	Мажигийн азаар байгалийн үзэсгэлэн ой мод, тал хөндий нуур ус юм юмтай сайхан нутагтай, ажлаар бол аймагтаа доогуур ч ордоггүй, дээгүүр ч ордоггүй дундуур л явдаг нэгдэл таарч Мажигт хоёр өрөө шинэхэн байшин өгчээ. Дарга нар нь баяртай ч хүлээж авч Мажиг хүү урамтай зоригтой ч ажилдаа оржээ. Эхнийхээ жилд ажлын дадал, амьдралын туршлага олтлоо сандарч л явж, инээд доогийн шог яриа хэд хэдтэй ч болж. Дуудлага ирээд шөнө цонхоор нь цохиход босон харайж, хөнжлөө чирээд орилж давхисан ч гэнэ. Суурь эргэж яваад чонотой дайралдаад ухаан алдан зугтааж явж богц малгай хоёроо ташууртайгаа гээгээд айлд ирсэн ч гэнэ. Шөнөдөж явж төөрчхөөд сүүний тасгийн зэлэн дээр шахуу унтаж байж үүрээр түрүүчийн саальчинтай дайралдаж согтуу нэр авч явсан ч гэнэ. Сүүл сүүлдээ сүрхий ч мэргэжилтэн гэж нэрлэгдэж, унасан мориндоо эзэн, улаан «Ява»-даа механикч болж чоно дайралдвал алчихдаг, ажил дайралдвал хийчихдэг, хөгшидтэй бол ярьчихдаг, залуусыг бол залруулчихдаг халуун хүйтэн ямраас ч хаширч үзэхээ больсон, савхин дээл нь цайж гүйцсэн сахал гэдэг нь сойз болсон хүүхэд айлгамаар эр болчихсон гялалзуулж явсан чинь дөрөв дэх жилийнхээ хавар гурван сарын дундуур хоёр сарын мэргэжил дээшлүүлэх туршлага солилцох семинарт дуудагджээ. Эдний нутаг хүйтэвтэр, цоохор цастай байсан учир дулаан хувцсаа өмсөөд костюм, цув, дотуур хувцсаа цэвэрлэж бэлтгээд аймгийнхаа төвөөс нисээд өдөртөө хот буужээ.

	Такси аваад Нямбуугийнд буусан чинь Нямбуу найз нь гэрлээд тусгаарласан байжээ. Доошоо буугаад Сумъяагийн хаалгыг цохиод цохиод хүнгүй бололтой. Ямар ч бол алба тарахаас өмнөхөн боловсон хүчин дээр хүрвэл байр буудал ч олдох биз гээд чемоданаа чирсээр гарчээ. 

	Боловсон хүчний хаалгыг татвал, баруун өрөөнд семинарын аж ахуйн талын асуудал хариуцсан зааварлагч дээр оч гэжээ. Гараад заасан өрөөнд ортол хэдэн залууд Дампил гуай шавуулчихсан сууж байхыг хараад дөрөв дэх удаагаа хашир найзтайгаа дайралдлаа. Энэ лав бүтэмжтэй сайн тохиолдол гэж их санаж очоод гар өгөв.

	— За Мажиг хэзээ ирэв? Ажил өндөр гээд таг болж утсаар энэ тэр газар удаан гэгч яриад юу ч бүтсэнгүй бололтой цагаа хараад, 

	— За цаг ч 6 боллоо. Ер нь ойрдоо манай хот зочид төлөөлөгчид ихтэй, та нар яах вэ өөрийн улс байна танил айлаараа нэг хэсэг сууж дээ. Хэд хоногоос буудал байрны арга учир олдох биз гээд хээвнэг ширээгээ түгжиж эхэлжээ.

	— Тэгээд та чинь биднийг чухам хаа хоно гэж байна? гэж нэг залуу ширүүхэн асуутал, Дампил гуай би та нөхдөд монгол хэлээр, тод хэлсэн байхаа? гээд том гэгчийн улаан эрээн нүд гаргаж харав.

	— Тэгвэл та орон сууцынх нь төсөвт... гэхтэй зэрэг Дампил шүүрэн авч

	— Хэрвээ нөхөд байраа өөрснөө олбол төсөвт мөнгөө маргааш бүтэн хоёр сарынхаар нь ч авсан болно гэлээ.

	— Мажиг Дампил гуайг гурван жил хагасын дотор курс семинар хийгээд, том газрын нөмөрт ажил дээрээ ингэж их «өсөх» гэж хэмээн бодохоос инээд нь хүрээд, чамайг байр гаргадаггүй юм бол хотын чинь тохилог байранд чинь очиж сууна даа гэж шүдээ зуужээ. Хашир Мажигаас бусад залуучуудыг нас буурь сууриныхаа сүрээр өнөөдөртөө явуулж дөнгөлөө.

	Мажигийн яг чемоданаа бариад орж ирсэн байдал хувцас хунарыг ажиж амжсан учраас

	— За чи аргагүй бол манай руу очих уу даа гээд гэр хоёр гарч гэлдэрсээр орон сууцын шинэхэн байранд хүрч очвол, өмнөөс нь хятад хийцтэй шаазан шиг эмзэг байрын туранхай шар авгай хаа нэгэн газар нь шархиран өвдөж байгаа мэт ярвайн угтсан боловч Дампил гуайн араас орж ирсэн Мажигийг мэндэлбэл авгай харин мэндэлж инээмсэглэхэд нь дээд шүднийх нь хоёр алтан соёо гялалзав.

	Гадуур хувцсаа тайчин, гар нүүрээ угааж байх завсар Дампил гуай авгайдаа Мажигийг товч боловч тодорхой танилцуулж амжсан байжээ. Тэр хоёр галын өрөөнд хоол идэж цай ууж, хот хөдөөгийн сонин шинийг хүүрнэн ярилцах завсар галын өрөөний харалдаа өрөөнөөс эвхдэг ор, хөнжил дэвсгэр цувуулан зөөж байгаа бололтой. Мажиг бодвол над ор засаж байна даа гэж дотроо ойлгож суужээ. Мажиг Дампил гуайн ярианаас эдний хувийн амьдралд гарсан элдэв зүйл, хашаа байшин, гэрээ зарсан, охин нь хичээлийн давтлагад явсан, энэ жил сургуулиа төгсгөх болсон, шинэ орон сууцад орсон, хот орж ирээд гурван албан тушаал дамжсан зэргийг мэджээ. Авгай нь охин минь нялхаараа юм, давтлага тараад орой их айж ирдэг, заримдаа эх эцэг хоёр нь угтаж авдаг, кино шийнд явуулах онц дургүй, хэрвээ явах шаардлага гарвал гурвуулаа голдуу явдаг, явах болгондоо бас гэр эзгүй хашаагүй энэ нүцгэн байшингууд чинь ганцхан өрөөнийхөө цоожинд найдах осолтой гэх мэтийн гэрийн эмэгтэй хүний зовлон санаашралыг тоочин байжээ. Тэр гурав яриан дундаа бас хот хөдөөгийн хүнс хоол сүү махны ханшийг ерөнхийд нь ойлголцоод авчээ. Ер нь ярих ч юм ховордоод ирсний дараа Дампил гуай ам нээж:

	— Ядарч ирсэн хүн эртхэн амарч унтаж, замынхаа ядаргааг гаргавал дээр биз гэтэл авгай нь

	— Тэг тэг. Та тийшээ ор. Ор засчихсан гээд нөгөө юм гаргаж зөөгөөд байсан хаалга руу толгой сэжив. Заасан өрөөний хаалгыг нээвэл, хувцасны гадаад шүүгээ, хивс, нэг хүний нарийхан цагаан ор, жижгэвтэр бичгийн ширээ, ширээний чийдэн, ганц сандал, номын сан зэргийг хараад, Мажигт өөрийн нь нэгдлийн шинэ зочид буудлын нэг хүний өрөө санагдахад, эдний аймхай жаал охин ийм тохитой суудаг байжээ гэж ойлгоод, цагаа харвал 10 цаг болсон тул гэрлээ унтрааж хэвтсэн дараагаа таг унтжээ. Гэнэт хаалга нээгдэж унтраалга дуугарч, гэрэл мэлтэс гэхтэй зэрэг Мажиг цочин сэрээд хартал насаар лав хорь гарсан өндөр гэгчийн цагаан хүүхэн Мажигийг хараад сандран чийдэнгээ түргэн унтраагаад буцав.

	Нөгөө өрөөний хаалга дуугарч

	— Ээж! Ааваа! гэж дуудан нөгөөдүүлээ сэрээж тэд ярилцах нь хаалга онгорхой учраас Мажигт тод дуулджээ.

	— Мэдээгүй орчихсон чинь нэг сахалтай хар хүн орон дээр минь хэвтэж байдаг, зовсон айсан гэдэг нь... гэснийг Мажиг дуулаад эдний «аймхай нялх» нь энэ байж, айхын хувьд бол би илүү айсан шүү гэж ганцаараа харанхуй өрөөнд инээд нь хүрч хэвтэх зуураа сахлаа тэмтрэн энэ сахал, замын пөөнөгөр зузаан хувцас хээр гадаа явдаг хүний хээгүй өлчир дадал байдал төв хот газар тохирохгүй шүү дээ гэдэг тусгал аваад босож халуун усанд орж сахлаа хусаж хөнгөн цэвэр хувцсаа төхөөрөх юм билүү гэж бодсон боловч, Дампил гуайн охин хоол цай халаах, нүүр гараа угаах элдэв ажлаар холхиод байснаас гадна, нэгэнт оронд ороод хэвтсэн хойноо босон түжгэнүүлэх нь бүр ч эвгүй болно гэж бодоод унтжээ.

	Маргааш өглөө нь Дампил гуайн охин

	— Та чинь манай аавын яриад байдаг урьдын сайн танил юм байж шүү дээ, ээж бид хоёр таны тухай их дуулсаан гэхэд Мажиг далим ашиглаж нэрийг нь Лхамдолгор, санхүүгийн техникумын нягтлан бодохын ангийг одоохон төгсөх гэж байгаа гэх зэргийн түргэн бүртгэлийн хүснэгт бөглөх төдий ойлголт авчээ. 

	 

	Семинар өнөөдөр эхлэхгүй гэдгийг мэдсэн учраас юуны өмнө үсчинд очиж үсээ засуулж сахлаа хусуулж халуун усанд орж, хувцсаа солиод нийслэлийнхний эн хэмжээнд орж, нэгдлийнхээ захиж даалгасан хөөцөлдвөл зохих зарим ажлын зүг сэжүүрийг олж, хотод таньдаг хоёр айлаараа очих юм билүү гэж бодсон чинь, Мажигийг урьд удаа хөтөлж байгаагүй үл мэдэгдэх далдын хүч Дампил гуайн гэрийн зүг татжээ.

	Мажиг ирээд эзлэн хоносон өрөөндөө ортол, үндсэн эзэн нь ширээн дээрээ ном дэвтэр дэлгэж их анхааралтай суухыг хараад ухартал

	— Мажиг гуай, би одоо дууслаа гэж тэр охин хэлэв.

	— Зүгээр зүгээр, шалгалтад бэлтгэж байгаа хүнийг юу гэсэн үг вэ... гэх завсар Лхамдолгор, Мажигийн сахал үснээсээ эхлээд цөм өөрчлөгдсөнийг анзаарч, 

	— Өнөөдөр манай бие даасан ажлын өдөр, тэгээд л гэртээ жаахан юм харж сууна гэхэд нь Мажиг юм гэснийг нь ном гэж дуулаад

	— Ямар ном бэ? гээд ойртвол

	— Танд бол ёстой нэг сонирхолгүй номууд гэдэг л ийм байдаг байх. Та уран зохиол гэж бодов уу гээд цохимол хэвлэмэл хэсэг заавар, дүрэм, тооцоо харуултал Мажиг тэр номыг нь цувруулан үзээд

	— Тийм ээ, сонирхлын талаар бол уншаад баймаар утга зохиол биш байна. Гэхдээ заримтай нь танилцахаас өөр аргагүй үе дайралдаж байлаа. Мөрдөж ч үзлээ, зөрж ч явлаа. Наадуулд чинь нэгдлийн тодорхой амьдрал дээр тохирдоггүй юм гардаг л юм даа. Ном сурах үедээ яваагаас хойш номоо л цээжилж байхаас... гэв. 

	— Сургуулийн ширээнээс дөнгөж босоод очиж байгаа хүнд танайхан яг л ингэж хандах уу?

	— Тэгнэ ээ, тэгнэ! Үүнээс ч доор хандана гээч. Энэ юу ч биш. Ганц манайхан ч биш, 

	— Худлаа! Та хэтрүүлж байна.

	— За яах вэ. Тийм болог. Алс нь мэднэ ээ. Харин аав ээж хоёроороо өглөө хүргүүлж орой авхуулж хотод томоохон газрын санхүүд данс хөтлөөд суувал ч мэдэх ч үгүй өнгөрөх байлгүй дээ.

	— Танай тэнд удвал бас ийм харьцаа сурах уу?

	— Үүнээс ч илүүг сурна. Аав чинь сайн мэднэ.

	— Аймаар юм байна.

	— Бүү зов. Манай тэнд хүнд хатуу үг зааж өгдөггүй юм. Амьдрал заяандаа тархинд нь бий болгоод өгдөг юм. За дэмий юм яриад яах вэ. Баримт нь энэ байна гээд дэвтэр авч хараад, 

	— Сүргийн эргэлтийн тухай энэ байна. Хонь улсын бэлтгэлд дунджаар 45 килограмм гэж хэлэв.

	— За тийм, 45 килограмм!

	— Хэдэн сард тэр вэ?

	— За яах вэ хүрдэггүй л юм биз?

	— Илүү ч гарах газар бас байна. Гэхдээ манай тэнд голдуу хүрдэггүй юм. Энэ 45-ын тооноос чинь зүүгдэж явж би анхныхаа жил нэгдлийн хэдэн эр төлгийг барах шахаж хөгөө чирсэн юм даа. Ингэхээр нэгдлийн сүүлийн хэдэн жилийн дунджийг гаргаад авсан байвал, түүн дээрээ тулж байгаад...

	— Өөртөө тохирсон сүргийн эргэлт зохиох...

	— За таны ухаан түргэн гүйж байна. Бас энэ харав уу? Хэвийн хорогдол 2, 7 гэж бичээстэй байгаа биз?

	— Бас л энд өөрийн нөхцөлийн дундаж...

	— Мөн, за тэгвэл энэ байна. Бүтээгдэхүүнээр болоод мөнгөөр төлөх хөдөлмөрийн хувь. Энэ тоогоор бол манай тэнд намаржаан дээр нь шуудай шуудай төмс идэшний ногоо хаягдаж, өвөлжөөн дээр нь...

	— Мөнгөөр нь авах сонирхол илүү байдаг гэж үү? гэлцэн дуу нь чангарч байх үеэр Дампил гуайн авгай энэ хархүү чинь охинтой минь хэрэлдэж байна уу, аль тоглоом наргиан болж байна уу? гээд шагайж ажвал маш чухал зүйл дээр хамтран тайлан тооцоо гаргаж Мажиг нь улайрсан байдалтай

	— Дунджаар энэ чинь ийм жинтэй болно оо доо?тэхэд охин нь

	— Тийм гээд толгой дохиж байгаа харагдав.

	— Тэгвэл хонь нэг бүр дээр юу болж байна?

	— За яах вэ. Би гаргаадахъя

	— Манай тэнд 500 эр хонь авсан айл захаас аваад л гарна. Тэгээд ноосоо бод...

	За жишээлбэл сарлаг дээр бодоод үзье... Гэтэл нөгөө өрөөнөөс Дампил

	— Нанжаад! гэж дуудав.

	— Цаад хоёр чинь мөнгө төгрөг, хонь, сарлаг л гэнэ. Тарга хүч ноос ноолуур л гэнэ. Цаас сараачаад л улайрчихсан сууна гэсээр Нанжид авгай оров.

	— Цаадах чинь харагдах бараанаасаа илүү мэдэцтэй эр дээ. Эрхий Мажиг гэж алдаршсаныг нь чи бод гээд Дампил эрхийгээ гозойлгож харуулав.

	— Шалгалтдаа бэлтгэж байгаа охинд минь саад л битгий хийгээсэй.

	— Тус л болно уу гэхээс ус ч гэж ярихгүй хүү шүү гээд хоёр хөгшин нам чимээгүй амарч хэвтээд хоёр залуугийн яриа маргааныг битүүдээ чагнан ажсаар унтжээ. Мажиг хамаг байдаг санхүү тооцооныхоо талын мэдэц нөөцөө ч барж, Лхамдолгор ч нэгдлийн тодорхой амьдрал дээр юу дайралддаг, түүнийг яаж зохицуулдаг тухай ч нэлээд юмтай болж, цаг ч шөнийн гурван цаг болж тэр хоёр хэн хэн нь сэтгэл урамтай, харилцан хүндэтгэлтэй таржээ.

	Маргааш өглөө нь Мажиг анхдугаар шалгалтад нь амжилт хүсээд далимдуулан гарыг нь чанга гэгчийн атгаад салжээ. Энэ өдөр семинар эхэлж ажилдаа орцгоовол семинарын завсарлагаагаар Дампил гуай орж ирээд:

	— Орон нутгаас ирсэн нөхөд надаас зочид буудлынхаа өрөөний номеруудыг хоолныхоо талонтой хамт аваарай! гэж зарласан зарлал Мажигийн орой болохыг хүлээн яарч байсан сэтгэлийн гал руу хүйтэн ус асгах мэт болгосонд Мажиг өөрийн эрхгүй аман дотроо. «Өө нохой долоо» гэсэндээ сэтгэл нь зовж, орчноо ажвал хэн ч дуулаагүй бололтой.

	Сүүлчийн цагийн семинарын хэлэлцэж байгаа асуудлыг Мажиг огт ойлгосонгүй, элдвийг эргэцүүлэн бодсоор «Тэднийхээр хааяа орж байх ганц шалтаг бол чемоданаа тэнд нь байлгах хэрэг. Өнөөдөртөө зочид буудалд очиж байраа олж авах нь зөв» гэж шийджээ.

	Эхний хагас сарын семинар дундуур Мажиг хувцас солих, угаалга арчилгаанд өгөх элдэв шалтгаанаар дөрөв тав ирж мөн л санхүү, тооцоо, намын түүх, утга зохиолын сэдвүүд дээр ярилцдаг байсан боловч сүүл тийшээ тэр хоёр голдуу роман, тууж, кино жүжгийн гол баатруудын үйл явдлын сэтгэл хөдөлгөм хэсгүүдээс түүн ярилцах болжээ. Энэ яриа даамжирсаар мань хоёр шинэ кино, Элдэв-очир кино театрт үзэж Мажиг хүргэж өгч байхаар тохирсон сайхан зам нээгджээ. Энэ ёсоороо ч мань хоёр болзох газар цаг, утасны номертой болж кино үздэг болсон аж. Харин Нанжид гуай охиныгоо шөнө явахдаа айхаа больж гэнэт зориг орсон өөрчлөлтийг сэжиглэдэг боллоо. Нэг орой тэр хоёр кино театрт орж яваад хэд хэдэн семинарын нөхөдтэй дайралдсанаас нуруугаар нь шинжигчид Мажигийг эгчтэйгээ яваа гэж, царайгаар нь шинжигчид дүүтэйгээ яваа гэж дундыг нь баригчид найзтайгаа яваа гэж тэдний дунд шинэ маргаан үүсжээ.

	Энэ маргаанаа таслахын тулд, маргааш орой семинарынханд билет тараан зарласан «Учиртай гурван толгой» дээр дахин ажиглалт хийж маргаанаа таслахаар тогтжээ.

	Кино тараад гарсан дороо Лхамдолгор;

	— Маргааш хамгийн сүүлийн шалгалт. Түүнийг л давах юм бол нэг сэтгэл тэнийх юм гэсэнд Мажиг маргааш орой эднийд заавал очиж сургуулиа амжилттай төгсөж байгаа найзынхаа баярыг тэмдэглэх ёстой гэж бодоод нэг мэргэн арга сүвэгчилжээ. Лхамдолгорыг түр хүлээлгээд зочид буудалд ороод хамт нэг өрөөнд байгаа нөхрийгөө учирлан ятгаж маргаашийн билетийг гуйж аваад гарч хоёр билет Лхамдолгорт өгөөд;

	— За чи маргааш гэрээ сахина шүү. Энэ билетээр ээж аав хоёр чинь «Учиртай гурван толгой» дуртай үзнэ ээ настайчууд дуртай байдаг юм гэв. Лхамдолгор

	— Дуртай үзнэ. Чи дээ мөн... гээд инээтэл, 

	— Би яагаа вэ? гэж Мажигийг асуухад

	Лхамдолгор юу ч хариулсангүй нэг л донжтой мишээсээр явав.

	— Чи юунд нь инээгээ вэ. Нягтлангийн авьяас алга уу? Олигтой тооцоо гаргаж чадах шинжгүй байна уу?

	— Хэтэрхий байна. Чөлөөтэй 3 цаг хагасын тооцоо гаргаж байна. Чи ер нь хүн алах нөхөр шүү.

	— Тэр худлаа. Би өөрөө л алуулж мэднэ, гэснээ Лхамдолгорын «Чи» гэж харилцдаг болсныг Мажиг дөнгөж сая анхаарч хэзээ ямар үгнээс эхлээд «Та» байсан Мажиг гуай «Чи» болсноо бодоод олоогүй боловч гомдсонгүй ажээ.

	Лхамдолгор сургууль төгсөөд мэргэжлийн үнэмлэх аваад тав хоножээ. Нанжид гуай Дампил гуайг хөрөөдөөд долоо хоножээ.

	— Дампил минь, чи таньдаг хүн амьтантай ярьж байна уу? Чамайг үүргэлсээр байтал цаадахыг чинь газрын мухарт хөөчихнө шүү!

	— Нанжид минь, би үүнээс илүү яах юм бэ?! Шогшсоор байгаад хөл ч үгүй, гутал ч үгүй боллоо.

	— Утсаар ярихгүй юу?

	— Ёстой техник тулдаа л тэсэж байна даа, тэр муу телефон!

	— Чи мэдэж байна уу? Янхийсан хар лүд минь! Цалин хөлс албан тушаал нь одоохондоо яамай гээч!

	— Нанжид минь, чи битгий тэвдээд бай! Би өнөөдөр Лут-Очиртой яриад шийдээд өгье гээд түргэн гэгчийн хувцаслаад гарчээ. Нанжид авгай ууртайхан үлдэж хоёр тасалгаагаа ширүүн гэгчийн цэвэрлэж эхэлсэн чинь охиных нь ширээн дээрх ваарт хэдэн сөрвөгөр хатсан цэцэг байсныг суга татан шалан дээр хаяад;

	— Хэн нь ийм хар новш оруулж ирсэн юм бэ! гэсээр өрөөнийх нь хогийг цэвэрлэж байтал охиных нь орон доороос гадаадын жимсний архины шил бөмбөрөн гарч ирэхийг харж «Хэдийдээ хэн үүнийг уусан хэрэг вэ» гэж бодсоноо, 

	— Ганцхан орой «Учиртай гурав» үзэхээр гэрээсээ бөгс өндийхөд ийм юм болдог байна шүү. Одоогийн энэ хүүхдүүд бүр задарч гүйцэж. Гайгүй дээ, чамайг орой ирэхээр нь би нэг галтайнхан буучихъя даа гэж занасаар суужээ.

	Энэ үед гадуур юу болж байгааг хөөрхий Нанжид авгай яаж мэдэх вэ дээ. Дампил гуай Лут-Очир гуайтай яриад охиноо нэг жирэмсний чөлөөтэй байгаа данс хөтлөгчийн оронд түр оруулахаар тохирчээ. Гай газар дороосоо гэгчээр нэгдлийн жолооч Очирхүү нэгдэлдээ олгогдсон шинэ «ЗИЛ-150» авахаар онгоцоор хот орж ирээд даргын захисан өдий төдий албаны хэргээр Мажигийг сураглаж явсаар үдийн завсарлагаар зочид буудлын үүдний шатан дээр барьж уулзаад юуны өмнө нэгдлийн даргын зурвасыг гардуулав. Зурвасыг задалбал, «Мажигт. Чиний бие сайн уу? Семинар амжилттай юу? Бидний ажил амьдрал хуучин хэв. Очирхүү та хоёр машин аваад, бусад захисан зүйлийг хөөцөлдөөд бүтээтэл бараг чиний семинар дуусах биз. Ня-бо Цодгор мөнгө идээд шүүхэд шилжсэн. Бодвол мэргэжилтэй, энд суурьшиж болмоор тогтвортой ажиллах нягтлан олоод ирэхийг бодоорой. Бид цалин орон сууц амьдрал хангамжийн талаар гомдоохгүй шүү. Өрнөх ёслов гэжээ»

	Очирхүү жолооч захидал унших Мажигийн амыг гөлрөн зогсоно. Зочид буудлын үүдээр семинарын захирал хийж байгаа аав ч юм уу, семинарын сонсогч Мажиг ч с дайралдаж юу магад гэж бодоод шинэ мэдээ сонсгохоор ирсэн Лхамдолгор болзсон юм шиг дэргэд нь ирэхэд Мажиг Лхамдолгортой үг дуугүй гар барилцан мэндэлсний дараа

	— Тохиолдлыг тохиолдлоор гэж үг байдаг байдаггүйг би мэдэхгүй. Харин ямааны мах халуун дээрээ гэж үг байдаг гээд зурвасаа Лхамдолгорт шилжүүлжээ. Тэр хоёр элгээ хөштөл инээлдэхэд ямар ч учрыг нь мэдээгүй Очирхүү тэр хоёрт хань болж инээмсэглэсээр зогсжээ.

	Лхамдолгор уг нь цайвар шар хүүхэн юмсан. Захидлын төгсгөлийн өгүүлбэрийн үед зовхиноосоо эхлээд дараа нь хацар бүх нүүр, хүзүү хоолойгоо хүртэл ягаарч

	— Яана аа! гээд өөрөөсөө нэг шат дээр зогсож байгаа Мажигийн нүд рүү эгц хартал Мажиг улам зоригжиж;

	— Бүтэх үү? гэв.

	— Бүтэхээр барах уу! Энэ жилийн төгсөлтөөс нэг ч хүн хотод суулгахгүй гэж хатуу ойлгуулж байна.

	— За тэгвэл чи хаалгыг нь заагаад өг! Би орлоо гээд тэр гурав шат уруудав.

	Энэ өдрөөс хойш семинар тарах хүртэл хоёр долоо хоногийн дотор Дампил гуайнд хурц зөрчилт драм, гунигт драм, хошин шог жүжиг, мөн уянгын яруу найргийн хөтөлбөр орой бүр ээлжлэн дараа дараагаараа цувран гарсан боловч үйл амьдралын захирсан үйл, явдлын замыг өчүүхэн ч өөрчилж чадсангүй.

	Жишээ нь Нанжид авгай гурав дөрөв дахин муужирч унаад сандрааж, Дампил гуайн даралт тэр тоогоор нэмэгдээд буусан. Нэг удаа Дампил гуайн нүүр шалбарсан хоёр удаа эх охин хоёр зэрэгцэн гуниглаж уйлалдсан, тав зургаан удаа нэгдлийн зоотехник ня-бо хоёр өрнөн тэмүүлсэн романтик яруу найраг уншицгаасан байжээ. Энэ баялаг програмт үйл явдлыг дөрвөн гол үйлчлэгчдээс өөр хэн ч мэдэхгүй нь гайхамшиг. Асуудал хурцдаж дээд цэгтээ тулж дөрвүүлээ нүүр учран гурвалжин дөрвөлжин болж байсан үед Мажиг;

	— Дампил гуай, та тайвшир. Хоёулаа тэр жил нэг орой аймгийн зочид буудлын нэг өрөөнд манай боловсон хүчний хуваарилалтын тухай илэн далангүй шүүмжилж ярилцаад санаа нийлж, би илтгэх хуудас бичээд хайчлаа? Та хайчлаа. Ийм амархан мартах гэж үү гэхэд нь Дампил гуай санаж Нанжид гуай руу эргэж:

	— Чи битгий тэнэглээд бай! Мэргэжил боловсролыг нь олоод авчихсан өдий болсон залуу хүчнүүд нам улсаас оч гэсэн газар нь очихгүй яах вэ. Зөв, хүүхэд минь, юундаа алзах вэ! Дажгүй! Ээж бид хоёр чинь ч дажгүй болно. За болохоо болилоо гэхэд, яах вэ цагийн уринд юмаа ачаад л хүрээд очно биз гэсэн юм гэнэ билээ. Дампил гуайн ингэж хэлж байх үед Мажигийн дотор цоо шинэхэн ЗИЛ-150, Очирхүү жолооч хоёр нүдэнд нь харагдаж «ачих л юм байвал тэнхээтэй машин ч манай нэгдэлд байх даа л байна, ямар эрхий Мажиг үүрэх юм биш» гэж бодоод инээд нь хүрч байсан юм гэнэ билээ. Ингээд тэнгэрээс унасан чулуу буцаж дээшээ нисдэггүйтэй адил амьдралын хууль захиргаанд орсон энэ дөрөв сүүлийн гурван хоногт дөрвөлжин ширээ тойроод ч яв цав юм хүмээ төхөөрөх авдарлах нь ч яв цав, ярих захих нь ч яв цав, янчаан мөнгөн дээрээ ч яв цав болжээ.

	Ингээд зуны эхэн сарын ногооны манан татсан цэнхэр өглөө Очирхүү жолооч ховор техник тоноглолын зүйл дүнхийтэл ачсан цоо шинэ ЗИЛ-150 машиныхаа кабинд нэгдлийн зоотехник ня-бо хоёроо суулгаад зам явахаа хорин хоёрын байцаан өнгөрүүлэхэд бүртгүүлээд хөдлөхөд нь нар Баянзүрхийн орой дээгүүр яаран өндийж Дампил гуай Нанжид гуай хоёрт хань болон хамт үдэж өгсөн юм гэнэ билээ.

	Яг энэ үед монхор ногооны кабинд яваа Мажиг;

	— Очирхүү! Чи бид хоёрын хот орж ирсэн ажил хэргийн үйлс... гэтэл нь Очирхүү үг дуу ч үгүй нүдээ ирмээд баруун гарынхаа эрхий хурууг гэдийтэл нь гозойлгоход кабин дүүрэн инээд болсон байж таарна аа даа!

